
Namo tassa bhagavato arahato sammāsambuddhassa.

Anguttaranikāyo

Sattakanipātapāļi

Paţhamapaņņāsakaŋ

1. Dhanavaggo

1. Paţhamapiyasuttaŋ
1. Evaŋ (p. 2.395) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Sattahi, bhikkhave, dhammehi samannāgato bhikkhu sabrahmacārīnaŋ appiyo ca hoti amanāpo ca agaru ca abhāvanīyo ca. Katamehi sattahi? Idha, bhikkhave, bhikkhu lābhakāmo ca hoti, sakkārakāmo ca hoti, anavaññattikāmo ca hoti, ahiriko ca hoti, anottappī ca, pāpiccho ca, micchādiţţhi ca. Imehi kho, bhikkhave, sattahi dhammehi samannāgato bhikkhu sabrahmacārīnaŋ appiyo ca hoti amanāpo ca agaru ca abhāvanīyo ca.

‘Sattahi, bhikkhave, dhammehi samannāgato bhikkhu sabrahmacārīnaŋ piyo ca hoti, manāpo ca garu ca bhāvanīyo ca. Katamehi sattahi? Idha bhikkhave, bhikkhu na lābhakāmo ca hoti, na sakkārakāmo ca hoti, na anavaññattikāmo ca hoti, hirimā ca hoti, ottappī ca, appiccho (p. 2.396) ca, sammādiţţhi ca. Imehi kho, bhikkhave, sattahi dhammehi samannāgato bhikkhu sabrahmacārīnaŋ piyo ca hoti manāpo ca garu ca bhāvanīyo cā’ ti. Paţhamaŋ.

2. Dutiyapiyasuttaŋ
2. ‘Sattahi, bhikkhave, dhammehi samannāgato bhikkhu sabrahmacārīnaŋ appiyo ca hoti amanāpo ca agaru ca abhāvanīyo ca. Katamehi sattahi? Idha, bhikkhave, bhikkhu lābhakāmo ca hoti, sakkārakāmo ca hoti, anavaññattikāmo ca hoti, ahiriko ca hoti, anottappī ca, issukī ca, maccharī ca. Imehi kho, bhikkhave, sattahi dhammehi samannāgato bhikkhu sabrahmacārīnaŋ appiyo ca hoti amanāpo ca agaru ca abhāvanīyo ca.

‘Sattahi, bhikkhave, dhammehi samannāgato bhikkhu+ sabrahmacārīnaŋ piyo ca hoti manāpo ca garu ca bhāvanīyo ca. Katamehi sattahi? Idha, bhikkhave, bhikkhu na lābhakāmo ca hoti, na sakkārakāmo ca hoti, na anavaññattikāmo ca hoti, hirimā ca hoti, ottappī ca, anissukī ca, amaccharī ca. Imehi kho, bhikkhave, sattahi dhammehi samannāgato bhikkhu sabrahmacārīnaŋ piyo ca hoti manāpo ca garu ca bhāvanīyo cā’ ti. Dutiyaŋ.

3. Sankhittabalasuttaŋ
3. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme …pe… sattimāni bhikkhave, balāni. Katamāni satta? Saddhābalaŋ, vīriyabalaŋ, hirībalaŋ ottappabalaŋ, satibalaŋ, samādhibalaŋ, paññābalaŋ. Imāni kho, bhikkhave, satta balānīti.


‘Saddhābalaŋ vīriyañca, hirī ottappiyaŋ balaŋ;


Satibalaŋ samādhi ca, paññā ve sattamaŋ balaŋ.


Etehi balavā bhikkhu, sukhaŋ jīvati paņđito.


‘Yoniso (p. 2.397) vicine dhammaŋ, paññāyatthaŋ vipassati;


Pajjotasseva nibbānaŋ, vimokkho hoti cetaso’ ti. Tatiyaŋ.

4. Vitthatabalasuttaŋ
4. ‘Sattimāni, bhikkhave, balāni. Katamāni satta? Saddhābala, vīriyabalaŋ, hirībalaŋ, ottappabalaŋ, satibalaŋ, samādhibalaŋ, paññābalaŋ.

‘Katamañca, bhikkhave, saddhābalaŋ? Idha, bhikkhave, ariyasāvako saddho hoti, saddahati tathāgatassa bodhiŋ– “itipi so bhagavā arahaŋ sammāsambuddho …pe… satthā devamanussānaŋ buddho bhagavā” ti. Idaŋ vuccati, bhikkhave, saddhābalaŋ.

‘Katamañca, bhikkhave, vīriyabalaŋ? Idha, bhikkhave, ariyasāvako āraddhavīriyo viharati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu. Idaŋ vuccati, bhikkhave, vīriyabalaŋ.

‘Katamañca, bhikkhave, hirībalaŋ? Idha, bhikkhave, ariyasāvako hirimā hoti, hirīyati kāyaduccaritena vacīduccaritena manoduccaritena, hirīyati pāpakānaŋ akusalānaŋ dhammānaŋ samāpattiyā. Idaŋ vuccati, bhikkhave, hirībalaŋ.

‘Katamañca, bhikkhave, ottappabalaŋ? Idha, bhikkhave, ariyasāvako ottappī hoti, ottappati kāyaduccaritena vacīduccaritena manoduccaritena, ottappati pāpakānaŋ akusalānaŋ dhammānaŋ samāpattiyā. Idaŋ vuccati, bhikkhave, ottappabalaŋ.

‘Katamañca, bhikkhave, satibalaŋ? Idha, bhikkhave, ariyasāvako satimā hoti paramena satinepakkena samannāgato cirakatampi cirabhāsitampi saritā anussaritā. Idaŋ, vuccati, bhikkhave, satibalaŋ.

‘Katamañca, bhikkhave, samādhibalaŋ? Idha, bhikkhave, ariyasāvako vivicceva kāmehi …pe… catutthaŋ jhānaŋ upasampajja viharati. Idaŋ vuccati, bhikkhave, samādhibalaŋ.

‘Katamañca (p. 2.398) bhikkhave, paññābalaŋ? Idha, bhikkhave, ariyasāvako paññavā hoti udayatthagāminiyā paññāya samannāgato ariyāya nibbedhikāya sammā dukkhakkhayagāminiyā. Idaŋ vuccati, bhikkhave, paññābalaŋ. Imāni kho, bhikkhave, satta balānīti.


‘Saddhābalaŋ vīriyañca, hirī ottappiyaŋ balaŋ;


Satibalaŋ samādhi ca, paññā ve sattamaŋ balaŋ.


Etehi balavā bhikkhu, sukhaŋ jīvati paņđito.


‘Yoniso vicine dhammaŋ, paññāyatthaŋ vipassati;


Pajjotasseva nibbānaŋ, vimokkho hoti cetaso’ ti. Catutthaŋ.

5. Sankhittadhanasuttaŋ
5. ‘Sattimāni, bhikkhave, dhanāni. Katamāni satta? Saddhādhanaŋ, sīladhanaŋ, hirīdhanaŋ, ottappadhanaŋ, sutadhanaŋ, cāgadhanaŋ, paññādhanaŋ. Imāni kho, bhikkhave, satta dhanānīti.


‘Saddhādhanaŋ sīladhanaŋ, hirī ottappiyaŋ dhanaŋ;


Sutadhanañca cāgo ca, paññā ve sattamaŋ dhanaŋ.


‘Yassa ete dhanā atthi, itthiyā purisassa vā;


Adaliddoti taŋ āhu, amoghaŋ tassa jīvitaŋ.


‘Tasmā saddhañca sīlañca, pasādaŋ dhammadassanaŋ;


Anuyuñjetha medhāvī, saraŋ buddhāna sāsanan’ ti. Pañcamaŋ.

6. Vitthatadhanasuttaŋ
6. ‘Sattimāni, bhikkhave, dhanāni. Katamāni satta? Saddhādhanaŋ, sīladhanaŋ, hirīdhanaŋ, ottappadhanaŋ, sutadhanaŋ, cāgadhanaŋ, paññādhanaŋ.

‘Katamañca, bhikkhave, saddhādhanaŋ? Idha, bhikkhave, ariyasāvako saddho hoti, saddahati tathāgatassa bodhiŋ– “itipi so bhagavā arahaŋ sammāsambuddho …pe… buddho bhagavā” ti. Idaŋ vuccati, bhikkhave, saddhādhanaŋ.

‘Katamañca (p. 2.399) bhikkhave, sīladhanaŋ? Idha, bhikkhave, ariyasāvako pāņātipātā paţivirato hoti …pe… surāmerayamajjapamādaţţhānā paţivirato hoti. Idaŋ vuccati, bhikkhave, sīladhanaŋ.

‘Katamañca, bhikkhave, hirīdhanaŋ? Idha, bhikkhave, ariyasāvako hirīmā hoti, hirīyati kāyaduccaritena vacīduccaritena manoduccaritena, hirīyati pāpakānaŋ akusalānaŋ dhammānaŋ samāpattiyā. Idaŋ vuccati, bhikkhave, hirīdhanaŋ.

‘Katamañca, bhikkhave, ottappadhanaŋ? Idha, bhikkhave, ariyasāvako ottappī hoti, ottappati kāyaduccaritena vacīduccaritena manoduccaritena, ottappati pāpakānaŋ akusalānaŋ dhammānaŋ samāpattiyā. Idaŋ vuccati, bhikkhave, ottappadhanaŋ.

‘Katamañca bhikkhave, sutadhanaŋ? Idha bhikkhave, ariyasāvako bahussuto hoti sutadharo sutasannicayo. Ye te dhammā ādikalyāņā majjhekalyāņā pariyosānakalyāņā sātthaŋ sabyañjanaŋ, kevalaparipuņņaŋ parisuddhaŋ brahmacariyaŋ abhivadanti. Tathārūpāssa dhammā bahussutā honti dhātā vacasā paricitā manasānupekkhitā diţţhiyā suppaţividdhā. Idaŋ vuccati, bhikkhave, sutadhanaŋ.

‘Katamañca, bhikkhave, cāgadhanaŋ? Idha, bhikkhave, ariyasāvako vigatamalamaccherena cetasā agāraŋ ajjhāvasati muttacāgo payatapāņi vossaggarato yācayogo dānasaŋvibhāgarato. Idaŋ vuccati, bhikkhave, cāgadhanaŋ.

‘Katamañca, bhikkhave, paññādhanaŋ? Idha, bhikkhave, ariyasāvako paññavā hoti …pe… sammā dukkhakkhayagāminiyā. Idaŋ vuccati, bhikkhave, paññādhanaŋ. Imāni kho, bhikkhave, sattadhanānīti.


‘Saddhādhanaŋ sīladhanaŋ, hirī ottappiyaŋ dhanaŋ;


Sutadhanañca cāgo ca, paññā ve sattamaŋ dhanaŋ.


‘Yassa ete dhanā atthi, itthiyā purisassa vā;


Adaliddoti taŋ āhu, amoghaŋ tassa jīvitaŋ.


‘Tasmā saddhañca sīlañca, pasādaŋ dhammadassanaŋ;


Anuyuñjetha medhāvī, saraŋ buddhāna sāsanan’ ti. Chaţţhaŋ.

7. Uggasuttaŋ
7. Atha (p. 2.400) kho uggo rājamahāmatto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho uggo rājamahāmatto bhagavantaŋ etadavoca–

‘Acchariyaŋ bhante, abbhutaŋ, bhante! Yāva ađđho cāyaŋ, bhante, migāro rohaņeyyo yāva mahaddhano yāva mahābhogo’ ti. ‘Kīva ađđho panugga, migāro rohaņeyyo, kīva mahaddhano, kīva mahābhogo’ ti? ‘Sataŋ, bhante, satasahassānaŋ hiraññassa, ko pana vādo rūpiyassā’ ti! ‘Atthi kho etaŋ, ugga, dhanaŋ netaŋ “natthī” ti vadāmīti Tañca kho etaŋ, ugga, dhanaŋ sādhāraņaŋ agginā udakena rājūhi corehi appiyehi dāyādehi. Satta kho imāni, ugga, dhanāni asādhāraņāni agginā udakena rājūhi corehi appiyehi dāyādehi. Katamāni satta? Saddhādhanaŋ, sīladhanaŋ, hirīdhanaŋ, ottappadhanaŋ, sutadhanaŋ, cāgadhanaŋ, paññādhanaŋ. Imāni kho, ugga, satta dhanāni asādhāraņāni agginā udakena rājūhi corehi appiyehi dāyādehīti.


‘Saddhādhanaŋ sīladhanaŋ, hirī ottappiyaŋ dhanaŋ;


Sutadhanañca cāgo ca, paññā ve sattamaŋ dhanaŋ.


‘Yassa ete dhanā atthi, itthiyā purisassa vā;


Sa ve mahaddhano loke, ajeyyo devamānuse.


‘Tasmā saddhañca sīlañca, pasādaŋ dhammadassanaŋ;


Anuyuñjetha medhāvī, saraŋ buddhāna sāsanan’ ti. Sattamaŋ.

8. Saŋyojanasuttaŋ
8. ‘Sattimāni, bhikkhave, saŋyojanāni. Katamāni satta? Anunayasaŋyojanaŋ, paţighasaŋyojanaŋ, diţţhisaŋyojanaŋ, vicikicchāsaŋyojanaŋ, mānasaŋyojanaŋ, bhavarāgasaŋyojanaŋ, avijjāsaŋyojanaŋ. Imāni kho, bhikkhave, satta saŋyojanānī’ ti. Aţţhamaŋ.

9. Pahānasuttaŋ
9. ‘Sattannaŋ (p. 2.401) bhikkhave, saŋyojanānaŋ pahānāya samucchedāya brahmacariyaŋ vussati. Katamesaŋ sattannaŋ? Anunayasaŋyojanassa pahānāya samucchedāya brahmacariyaŋ vussati, paţighasaŋyojanassa …pe… diţţhisaŋyojanassa… vicikicchāsaŋyojanassa… mānasaŋyojanassa… bhavarāgasaŋyojanassa avijjāsaŋyojanassa pahānāya samucchedāya brahmacariyaŋ vussati. Imesaŋ kho, bhikkhave, sattannaŋ saŋyojanānaŋ pahānāya samucchedāya brahmacariyaŋ vussati. Yato ca kho, bhikkhave, bhikkhuno anunayasaŋyojanaŋ pahīnaŋ hoti ucchinnamūlaŋ tālāvatthukataŋ anabhāvaŋ kataŋ āyatiŋ anuppādadhammaŋ. Paţighasaŋyojanaŋ …pe… diţţhisaŋyojanaŋ… vicikicchāsaŋyojanaŋ… mānasaŋyojanaŋ… bhavarāgasaŋyojanaŋ… avijjāsaŋyojanaŋ pahīnaŋ hoti ucchinnamūlaŋ tālāvatthukataŋ anabhāvaŋ kataŋ āyatiŋ anuppādadhammaŋ. Ayaŋ vuccati, bhikkhave, bhikkhu acchecchi taņhaŋ, vivattayi saŋyojanaŋ, sammā mānābhisamayā antamakāsi dukkhassā’ ti. Navamaŋ.

10. Macchariyasuttaŋ
10. ‘Sattimāni, bhikkhave, saŋyojanāni. Katamāni satta? Anunayasaŋyojanaŋ, paţighasaŋyojanaŋ, diţţhisaŋyojanaŋ, vicikicchāsaŋyojanaŋ, mānasaŋyojanaŋ, issāsaŋyojanaŋ, macchariyasaŋyojanaŋ. Imāni kho, bhikkhave, satta saŋyojanānī’ ti. Dasamaŋ.

Dhanavaggo paţhamo.

Tassuddānaŋ–

Dve piyāni balaŋ dhanaŋ, sankhittañceva vitthataŋ.

Uggaŋ saŋyojanañceva, pahānaŋ macchariyena cāti.

2. Anusayavaggo

1. Paţhama-anusayasuttaŋ
11. ‘Sattime bhikkhave, anusayā. Katame satta? Kāmarāgānusayo, paţighānusayo diţţhānusayo, vicikicchānusayo, mānānusayo, bhavarāgānusayo (p. 2.402) avijjānusayo. Ime kho, bhikkhave, satta anusayā’ ti. Paţhamaŋ.

2. Dutiya-anusayasuttaŋ
12. ‘Sattannaŋ, bhikkhave, anusayānaŋ pahānāya samucchedāya brahmacariyaŋ vussati. Katamesaŋ sattannaŋ? Kāmarāgānusayassa pahānāya samucchedāya brahmacariyaŋ vussati, paţighānusayassa …pe… diţţhānusayassa… vicikicchānusayassa… mānānusayassa… bhavarāgānusayassa… avijjānusayassa pahānāya samucchedāya brahmacariyaŋ vussati. Imesaŋ kho, bhikkhave, sattannaŋ anusayānaŋ pahānāya samucchedāya brahmacariyaŋ vussati.

‘Yato ca kho, bhikkhave, bhikkhuno kāmarāgānusayo pahīno hoti ucchinnamūlo tālāvatthukato anabhāvankato āyatiŋ anuppādadhammo. Paţighānusayo …pe… diţţhānusayo… vicikicchānusayo… mānānusayo… bhavarāgānusayo… avijjānusayo pahīno hoti ucchinnamūlo tālāvatthukato anabhāvankato āyatiŋ anuppādadhammo. Ayaŋ vuccati, bhikkhave, bhikkhu acchecchi taņhaŋ, vivattayi saŋyojanaŋ, sammā mānābhisamayā antamakāsi dukkhassā’ ti. Dutiyaŋ.

3. Kulasuttaŋ
13. ‘Sattahi bhikkhave, angehi samannāgataŋ kulaŋ anupagantvā vā nālaŋ upagantuŋ, upagantvā vā nālaŋ upanisīdituŋ. Katamehi sattahi? Na manāpena paccuţţhenti, na manāpena abhivādenti, na manāpena āsanaŋ denti, santamassa pariguhanti, bahukampi thokaŋ denti, paņītampi lūkhaŋ denti, asakkaccaŋ denti no sakkaccaŋ. Imehi kho, bhikkhave, sattahi angehi samannāgataŋ kulaŋ anupagantvā vā nālaŋ upagantuŋ, upagantvā vā nālaŋ upanisīdituŋ.

‘Sattahi, bhikkhave, angehi samannāgataŋ kulaŋ anupagantvā vā alaŋ upagantuŋ, upagantvā vā alaŋ upanisīdituŋ. Katamehi sattahi? Manāpena paccuţţhenti, manāpena abhivādenti, manāpena āsanaŋ denti, santamassa na pariguhanti, bahukampi bahukaŋ denti, paņītampi paņītaŋ denti, sakkaccaŋ denti no asakkaccaŋ. Imehi kho, bhikkhave, sattahi angehi samannāgataŋ kulaŋ anupagantvā vā alaŋ upagantuŋ, upagantvā vā alaŋ upanisīditun’ ti. Tatiyaŋ.

4. Puggalasuttaŋ
14. ‘Sattime (p. 2.403) bhikkhave, puggalā āhuneyyā pāhuneyyā dakkhiņeyyā añjalikaraņīyā anuttaraŋ puññakkhettaŋ lokassa. Katame satta? Ubhatobhāgavimutto, paññāvimutto, kāyasakkhī, diţţhippatto, saddhāvimutto, dhammānusārī, saddhānusārī. Ime kho, bhikkhave, satta puggalā āhuneyyā pāhuneyyā dakkhiņeyyā añjalikaraņīyā anuttaraŋ puññakkhettaŋ lokassā’ ti. Catutthaŋ.

5. Udakūpamāsuttaŋ
15. ‘Sattime, bhikkhave, udakūpamā puggalā santo saŋvijjamānā lokasmiŋ. Katame satta? Idha, bhikkhave, ekacco puggalo sakiŋ nimuggo nimuggova hoti; idha pana, bhikkhave, ekacco puggalo ummujjitvā nimujjati; idha pana, bhikkhave, ekacco puggalo ummujjitvā ţhito hoti; idha pana, bhikkhave, ekacco puggalo ummujjitvā vipassati viloketi; idha pana, bhikkhave, ekacco puggalo ummujjitvā patarati; idha pana, bhikkhave, ekacco puggalo ummujjitvā patigādhappatto hoti; idha pana, bhikkhave, ekacco puggalo ummujjitvā tiņņo hoti pārangato thale tiţţhati brāhmaņo.

‘Kathañca, bhikkhave, puggalo sakiŋ nimuggo nimuggova hoti? Idha bhikkhave, ekacco puggalo samannāgato hoti ekantakāļakehi akusalehi dhammehi. Evaŋ kho, bhikkhave, puggalo sakiŋ nimuggo nimuggova hoti.

‘Kathañca, bhikkhave, puggalo ummujjitvā nimujjati? Idha, bhikkhave, ekacco puggalo ummujjati sādhu saddhā kusalesu dhammesu, sādhu hirī …pe… sādhu ottappaŋ… sādhu vīriyaŋ … sādhu paññā kusalesu dhammesūti. Tassa sā saddhā neva tiţţhati no vađđhati hāyatiyeva, tassa sā hirī …pe… tassa taŋ ottappaŋ… tassa taŋ vīriyaŋ… tassa sā paññā neva tiţţhati no vađđhati hāyatiyeva. Evaŋ kho, bhikkhave, puggalo ummujjitvā nimujjati.

‘Kathañca (p. 2.404) bhikkhave, puggalo ummujjitvā ţhito hoti? Idha bhikkhave, ekacco puggalo ummujjati sādhu saddhā kusalesu dhammesu, sādhu hirī …pe… sādhu ottappaŋ… sādhu vīriyaŋ… sādhu paññā kusalesu dhammesūti. Tassa sā saddhā neva hāyati no vađđhati ţhitā hoti. Tassa sā hirī …pe… tassa taŋ ottappaŋ… tassa taŋ vīriyaŋ… tassa sā paññā neva hāyati no vađđhati ţhitā hoti. Evaŋ kho, bhikkhave, puggalo ummujjitvā ţhito hoti.

‘Kathañca, bhikkhave, puggalo ummujjitvā vipassati viloketi? Idha, bhikkhave, ekacco puggalo ummujjati sādhu saddhā kusalesu dhammesu, sādhu hirī …pe… sādhu ottappaŋ… sādhu vīriyaŋ… sādhu paññā kusalesu dhammesūti. So tiņņaŋ saŋyojanānaŋ parikkhayā sotāpanno hoti avinipātadhammo niyato sambodhiparāyaņo. Evaŋ kho, bhikkhave, puggalo ummujjitvā vipassati viloketi.

‘Kathañca, bhikkhave, puggalo ummujjitvā patarati? Idha, bhikkhave, ekacco puggalo ummujjati sādhu saddhā kusalesu dhammesu, sādhu hirī …pe… sādhu ottappaŋ… sādhu vīriyaŋ… sādhu paññā kusalesu dhammesūti. So tiņņaŋ saŋyojanānaŋ parikkhayā rāgadosamohānaŋ tanuttā sakadāgāmī hoti, sakideva imaŋ lokaŋ āgantvā dukkhassantaŋ karoti . Evaŋ kho, bhikkhave, puggalo ummujjitvā patarati.

‘Kathañca, bhikkhave, puggalo ummujjitvā patigādhappatto hoti? Idha, bhikkhave, ekacco puggalo ummujjati sādhu saddhā kusalesu dhammesu, sādhu hirī …pe… sādhu ottappaŋ… sādhu vīriyaŋ… sādhu paññā kusalesu dhammesūti. So pañcannaŋ orambhāgiyānaŋ saŋyojanānaŋ parikkhayā opapātiko hoti tattha parinibbāyī anāvattidhammo tasmā lokā. Evaŋ kho, bhikkhave, puggalo ummujjitvā patigādhappatto hoti.

‘Kathañca, bhikkhave, puggalo ummujjitvā tiņņo hoti pārangato thale tiţţhati brāhmaņo. Idha bhikkhave, ekacco puggalo ummujjati sādhu saddhā kusalesu dhammesu, sādhu hirī …pe… sādhu ottappaŋ… sādhu vīriyaŋ… sādhu paññā (p. 2.405) kusalesu dhammesūti. So āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Evaŋ kho, bhikkhave, puggalo ummujjitvā tiņņo hoti pārangato thale tiţţhati brāhmaņo.

‘Ime kho, bhikkhave, satta udakūpamā puggalā santo saŋvijjamānā lokasmin’ ti. Pañcamaŋ.

6. Aniccānupassīsuttaŋ
16. ‘Sattime bhikkhave, puggalā āhuneyyā pāhuneyyā dakkhiņeyyā añjalikaraņīyā anuttaraŋ puññakkhettaŋ lokassa. Katame satta? Idha, bhikkhave, ekacco puggalo sabbasankhāresu aniccānupassī viharati, aniccasaññī, aniccapaţisaŋvedī satataŋ samitaŋ abbokiņņaŋ cetasā adhimuccamāno paññāya pariyogāhamāno. So āsavānaŋ khayā …pe… sacchikatvā upasampajja viharati. Ayaŋ, bhikkhave, paţhamo puggalo āhuneyyo pāhuneyyo dakkhiņeyyo añjalikaraņīyo anuttaraŋ puññakkhettaŋ lokassa.

‘Puna caparaŋ, bhikkhave, idhekacco puggalo sabbasankhāresu aniccānupassī viharati, aniccasaññī, aniccapaţisaŋvedī satataŋ samitaŋ abbokiņņaŋ cetasā adhimuccamāno paññāya pariyogāhamāno. Tassa apubbaŋ acarimaŋ āsavapariyādānañca hoti jīvitapariyādānañca. Ayaŋ, bhikkhave, dutiyo puggalo āhuneyyo …pe… anuttaraŋ puññakkhettaŋ lokassa.

‘Puna caparaŋ, bhikkhave, idhekacco puggalo sabbasankhāresu aniccānupassī viharati, aniccasaññī, aniccapaţisaŋvedī satataŋ samitaŋ abbokiņņaŋ cetasā adhimuccamāno paññāya pariyogāhamāno. So pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti …pe… upahaccaparinibbāyī hoti …pe… asankhāraparinibbāyī hoti …pe… sasankhāraparinibbāyī hoti …pe… uddhaŋsoto hoti akaniţţhagāmī. Ayaŋ, bhikkhave, sattamo puggalo āhuneyyo pāhuneyyo dakkhiņeyyo añjalikaraņīyo anuttaraŋ puññakkhettaŋ lokassa. Ime kho, bhikkhave, satta puggalā āhuneyyā pāhuneyyā dakkhiņeyyā añjalikaraņīyā anuttaraŋ puññakkhettaŋ lokassā’ ti. Chaţţhaŋ.

7. Dukkhānupassīsuttaŋ
17. Sattime (p. 2.406) bhikkhave, puggalā āhuneyyā …pe… anuttaraŋ puññakkhettaŋ lokassa. Katame satta? Idha, bhikkhave, ekacco puggalo sabbasankhāresu dukkhānupassī viharati …pe…. Sattamaŋ.

8. Anattānupassīsuttaŋ
18. Sabbesu dhammesu anattānupassī viharati …pe…. Aţţhamaŋ.

9. Nibbānasuttaŋ
19. ‘Nibbāne sukhānupassī viharati sukhasaññī sukhapaţisaŋvedī satataŋ samitaŋ abbokiņņaŋ cetasā adhimuccamāno paññāya pariyogāhamāno. So āsavānaŋ khayā …pe… sacchikatvā upasampajja viharati. Ayaŋ bhikkhave, paţhamo puggalo āhuneyyo …pe… puññakkhettaŋ lokassa.

‘Puna caparaŋ, bhikkhave, idhekacco puggalo nibbāne sukhānupassī viharati sukhasaññī sukhapaţisaŋvedī satataŋ samitaŋ abbokiņņaŋ cetasā adhimuccamāno paññāya pariyogāhamāno. Tassa apubbaŋ acarimaŋ āsavapariyādānañca hoti jīvitapariyādānañca. Ayaŋ, bhikkhave, dutiyo puggalo āhuneyyo …pe… anuttaraŋ puññakkhettaŋ lokassa.

‘Puna caparaŋ, bhikkhave, idhekacco puggalo nibbāne sukhānupassī viharati sukhasaññī sukhapaţisaŋvedī satataŋ samitaŋ abbokiņņaŋ cetasā adhimuccamāno paññāya pariyogāhamāno. So pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti …pe… upahaccaparinibbāyī hoti …pe… asankhāraparinibbāyī hoti …pe… sasankhāraparinibbāyī hoti …pe… uddhaŋsoto hoti akaniţţhagāmī. Ayaŋ, bhikkhave, sattamo puggalo āhuneyyo …pe… anuttaraŋ puññakkhettaŋ lokassa Ime kho, bhikkhave, satta puggalā āhuneyyā …pe… anuttaraŋ puññakkhettaŋ lokassā’ ti. Navamaŋ.

10. Niddasavatthusuttaŋ
20. ‘Sattimāni (p. 2.407) bhikkhave, niddasavatthūni. Katamāni satta? Idha, bhikkhave, bhikkhu sikkhāsamādāne tibbacchando hoti āyatiñca sikkhāsamādāne avigatapemo, dhammanisantiyā tibbacchando hoti āyatiñca dhammanisantiyā avigatapemo, icchāvinaye tibbacchando hoti āyatiñca icchāvinaye avigatapemo, paţisallāne tibbacchando hoti āyatiñca paţisallāne avigatapemo, vīriyārambhe tibbacchando hoti āyatiñca vīriyārambhe avigatapemo, satinepakke tibbacchando hoti āyatiñca satinepakke avigatapemo, diţţhipaţivedhe tibbacchando hoti āyatiñca diţţhipaţivedhe avigatapemo. Imāni kho, bhikkhave, satta niddasavatthūnī’ ti. Dasamaŋ.

Anusayavaggo dutiyo.

Tassuddānaŋ–

Duve anusayā kulaŋ, puggalaŋ udakūpamaŋ;

Aniccaŋ dukkhaŋ anattā ca, nibbānaŋ niddasavatthu cāti.

3. Vajjisattakavaggo

1. Sārandadasuttaŋ
21. Evaŋ me sutaŋ– ekaŋ samayaŋ bhagavā vesāliyaŋ viharati sārandade cetiye. Atha kho sambahulā licchavī yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinne kho te licchavī bhagavā etadavoca– ‘satta vo, licchavī, aparihāniye dhamme desessāmi. Taŋ suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te licchavī bhagavato paccassosuŋ. Bhagavā etadavoca–

‘Katame (p. 2.408) ca, licchavī, satta aparihāniyā dhammā? Yāvakīvañca, licchavī, vajjī abhiņhaŋ sannipātā bhavissanti sannipātabahulā; vuddhiyeva, licchavī, vajjīnaŋ pāţikankhā, no parihāni.

‘Yāvakīvañca, licchavī, vajjī samaggā sannipatissanti, samaggā vuţţhahissanti, samaggā vajjikaraņīyāni karissanti; vuddhiyeva, licchavī, vajjīnaŋ pāţikankhā, no parihāni.

‘Yāvakīvañca, licchavī, vajjī apaññattaŋ na paññāpessanti, paññattaŋ na samucchindissanti, yathāpaññatte porāņe vajjidhamme samādāya vattissanti; vuddhiyeva, licchavī, vajjīnaŋ pāţikankhā, no parihāni.

‘Yāvakīvañca, licchavī, vajjī ye te vajjīnaŋ vajjimahallakā te sakkarissanti garuŋ karissanti mānessanti pūjessanti, tesañca sotabbaŋ maññissanti; vuddhiyeva, licchavī, vajjīnaŋ pāţikankhā, no parihāni.

‘Yāvakīvañca licchavī, vajjī yā tā kulitthiyo kulakumāriyo tā na okassa pasayha vāsessanti; vuddhiyeva, licchavī, vajjīnaŋ pāţikankhā, no parihāni.

‘Yāvakīvañca, licchavī, vajjī yāni tāni vajjīnaŋ vajjicetiyāni abbhantarāni ceva bāhirāni ca tāni sakkarissanti garuŋ karissanti mānessanti pūjessanti, tesañca dinnapubbaŋ katapubbaŋ dhammikaŋ baliŋ no parihāpessanti; vuddhiyeva, licchavī, vajjīnaŋ pāţikankhā, no parihāni.

‘Yāvakīvañca, licchavī, vajjīnaŋ arahantesu dhammikā rakkhāvaraņagutti susaŋvihitā bhavissati– “kinti anāgatā ca arahanto vijitaŋ āgaccheyyuŋ, āgatā ca arahanto vijite phāsuŋ vihareyyun” ti; vuddhiyeva, licchavī, vajjīnaŋ pāţikankhā, no parihāni.

‘Yāvakīvañca, licchavī, ime satta aparihāniyā dhammā vajjīsu ţhassanti, imesu ca sattasu aparihāniyesu dhammesu vajjī sandississanti; vuddhiyeva, licchavī, vajjīnaŋ pāţikankhā, no parihānī’ ti. Paţhamaŋ.

2. Vassakārasuttaŋ
22. Evaŋ (p. 2.409) me sutaŋ– ekaŋ samayaŋ bhagavā rājagahe viharati gijjhakūţe pabbate. Tena kho pana samayena rājā māgadho ajātasattu vedehiputto vajjī abhiyātukāmo hoti. So evamāha– ‘ahaŋ hime vajjī evaŋmahiddhike evaŋmahānubhāve ucchecchāmi, vajjī vināsessāmi, vajjī anayabyasanaŋ āpādessāmī’ ti .

Atha kho rājā māgadho ajātasattu vedehiputto vassakāraŋ brāhmaņaŋ māgadhamahāmattaŋ āmantesi– ‘ehi tvaŋ, brāhmaņa, yena bhagavā tenupasankama; upasankamitvā mama vacanena bhagavato pāde sirasā vandāhi, appābādhaŋ appātankaŋ lahuţţhānaŋ balaŋ phāsuvihāraŋ puccha– “rājā, bhante, māgadho ajātasattu vedehiputto bhagavato pāde sirasā vandati, appābādhaŋ appātankaŋ lahuţţhānaŋ balaŋ phāsuvihāraŋ pucchatī” ti. Evañca vadehi– “rājā, bhante, māgadho ajātasattu vedehiputto vajjī abhiyātukāmo. So evamāha– “ahaŋ hime vajjī evaŋmahiddhike evaŋmahānubhāve ucchecchāmi, vajjī vināsessāmi, vajjī anayabyasanaŋ āpādessāmī” ti Yathā te bhagavā byākaroti, taŋ sādhukaŋ uggahetvā mama āroceyyāsi. Na hi tathāgatā vitathaŋ bhaņantī’ ti.

‘Evaŋ, bho’ ti kho vassakāro brāhmaņo māgadhamahāmatto rañño māgadhassa ajātasattussa vedehiputtassa paţissutvā yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho vassakāro brāhmaņo māgadhamahāmatto bhagavantaŋ etadavoca– ‘rājā, bho gotama, māgadho ajātasattu vedehiputto bhoto gotamassa pāde sirasā vandati, appābādhaŋ appātankaŋ lahuţţhānaŋ balaŋ phāsuvihāraŋ pucchati. Rājā, bho gotama, māgadho ajātasattu vedehiputto vajjī abhiyātukāmo. So evamāha– “ahaŋ hime vajjī evaŋmahiddhike evaŋmahānubhāve ucchecchāmi, vajjī vināsessāmi, vajjī anayabyasanaŋ āpādessāmī”’ ti.

Tena (p. 2.410) kho pana samayena āyasmā ānando bhagavato piţţhito ţhito hoti bhagavantaŋ bījayamāno . Atha kho bhagavā āyasmantaŋ ānandaŋ āmantesi– ‘kinti te, ānanda, sutaŋ– “vajjī abhiņhaŋ sannipātā sannipātabahulā”’ ti? ‘Sutaŋ metaŋ, bhante– “vajjī abhiņhaŋ sannipātā sannipātabahulā”’ ti. ‘Yāvakīvañca, ānanda, vajjī abhiņhaŋ sannipātā bhavissanti sannipātabahulā; vuddhiyeva, ānanda, vajjīnaŋ pāţikankhā, no parihāni.

‘Kinti te, ānanda, sutaŋ– “vajjī samaggā sannipatanti, samaggā vuţţhahanti, samaggā vajjikaraņīyāni karontī”’ ti? ‘Sutaŋ metaŋ, bhante– “vajjī samaggā sannipatanti, samaggā vuţţhahanti, samaggā vajjikaraņīyāni karontī”’ ti ‘Yāvakīvañca, ānanda, vajjī samaggā sannipatissanti, samaggā vuţţhahissanti samaggā vajjikaraņīyāni karissanti; vuddhiyeva, ānanda, vajjīnaŋ pāţikankhā, no parihāni.

‘Kinti te, ānanda, sutaŋ– “vajjī apaññattaŋ na paññāpenti, paññattaŋ na samucchindanti yathāpaññatte porāņe vajjidhamme samādāya vattantī”’ ti? ‘Sutaŋ metaŋ, bhante– “vajjī apaññattaŋ na paññāpenti, paññattaŋ na samucchindanti, yathāpaññatte porāņe vajjidhamme samādāya vattantī”’ ti. ‘Yāvakīvañca, ānanda, vajjī apaññattaŋ na paññāpessanti, paññattaŋ na samucchindissanti, yathāpaññatte porāņe vajjidhamme samādāya vattissanti; vuddhiyeva, ānanda, vajjīnaŋ pāţikankhā, no parihāni.

‘Kinti te, ānanda, sutaŋ– “vajjī ye te vajjīnaŋ vajjimahallakā te sakkaronti garuŋ karonti mānenti pūjenti, tesañca sotabbaŋ maññantī”’ ti? ‘Sutaŋ metaŋ, bhante– “vajjī ye te vajjīnaŋ vajjimahallakā te sakkaronti garuŋ karonti mānenti pūjenti, tesañca sotabbaŋ maññantī”’ ti. ‘Yāvakīvañca, ānanda, vajjī ye te vajjīnaŋ vajjimahallakā te sakkarissanti garuŋ karissanti mānessanti pūjessanti, tesañca sotabbaŋ maññissanti; vuddhiyeva, ānanda, vajjīnaŋ pāţikankhā, no parihāni.

‘Kinti te, ānanda, sutaŋ– “vajjī yā tā kulitthiyo kulakumāriyo tā na okassa pasayha vāsentī”’ ti? ‘Sutaŋ metaŋ, bhante– “vajjī yā tā kulitthiyo kulakumāriyo tā na okassa pasayha vāsentī”’ ti. ‘Yāvakīvañca, ānanda vajjī yā tā kulitthiyo (p. 2.411) kulakumāriyo tā na okassa pasayha vāsessanti; vuddhiyeva, ānanda, vajjīnaŋ pāţikankhā, no parihāni.

‘Kinti te, ānanda, sutaŋ– “vajjī yāni tāni vajjīnaŋ vajjicetiyāni abbhantarāni ceva bāhirāni ca tāni sakkaronti garuŋ karonti mānenti pūjenti, tesañca dinnapubbaŋ katapubbaŋ dhammikaŋ baliŋ no parihāpentī”’ ti? ‘Sutaŋ metaŋ, bhante– “vajjī yāni tāni vajjīnaŋ vajjicetiyāni abbhantarāni ceva bāhirāni ca tāni sakkaronti garuŋ karonti mānenti pūjenti, tesañca dinnapubbaŋ katapubbaŋ dhammikaŋ baliŋ no parihāpentī”’ ti. ‘Yāvakīvañca, ānanda, vajjī yāni tāni vajjīnaŋ vajjicetiyāni abbhantarāni ceva bāhirāni ca tāni sakkarissanti garuŋ karissanti mānessanti pūjessanti, tesañca dinnapubbaŋ katapubbaŋ dhammikaŋ baliŋ no parihāpessanti; vuddhiyeva, ānanda, vajjīnaŋ pāţikankhā, no parihāni.

‘Kinti te, ānanda, sutaŋ– “vajjīnaŋ arahantesu dhammikā rakkhāvaraņagutti susaŋvihitā– kinti anāgatā ca arahanto vijitaŋ āgaccheyyuŋ, āgatā ca arahanto vijite phāsuŋ vihareyyun”’ ti? ‘Sutaŋ metaŋ, bhante– “vajjīnaŋ arahantesu dhammikā rakkhāvaraņagutti susaŋvihitā bhavissati– kinti anāgatā ca arahanto vijitaŋ āgaccheyyuŋ, āgatā ca arahanto vijite phāsuŋ vihareyyun”’ ti. ‘Yāvakīvañca, ānanda, vajjīnaŋ arahantesu dhammikā rakkhāvaraņagutti susaŋvihitā bhavissati– “kinti anāgatā ca arahanto vijitaŋ āgaccheyyuŋ, āgatā ca arahanto vijite phāsuŋ vihareyyun” ti; vuddhiyeva, ānanda vajjīnaŋ pāţikankhā, no parihānī’ ti.

Atha kho bhagavā vassakāraŋ brāhmaņaŋ māgadhamahāmattaŋ āmantesi – ‘ekamidāhaŋ, brāhmaņa, samayaŋ vesāliyaŋ viharāmi sārandade cetiye. Tatrāhaŋ, brāhmaņa, vajjīnaŋ ime satta aparihāniye dhamme desesiŋ. Yāvakīvañca, brāhmaņa, ime satta aparihāniyā dhammā vajjīsu ţhassanti, imesu ca sattasu aparihāniyesu dhammesu vajjī sandississanti; vuddhiyeva, brāhmaņa, vajjīnaŋ pāţikankhā, no parihānī’ ti.

‘Ekamekenapi (p. 2.412) bho, gotama, aparihāniyena dhammena samannāgatānaŋ vajjīnaŋ vuddhiyeva pāţikankhā, no parihāni; ko pana vādo sattahi aparihāniyehi dhammehi! Akaraņīyā ca, bho gotama, vajjī raññā māgadhena ajātasattunā vedehiputtena yadidaŋ yuddhassa, aññatra upalāpanāya, aññatra mithubhedā. Handa ca dāni mayaŋ, bho gotama, gacchāma, bahukiccā mayaŋ bahukaraņīyā’ ti. ‘Yassadāni tvaŋ, brāhmaņa, kālaŋ maññasī’ ti. Atha kho vassakāro brāhmaņo māgadhamahāmatto bhagavato bhāsitaŋ abhinanditvā anumoditvā uţţhāyāsanā pakkāmīti. Dutiyaŋ.

3. Paţhamasattakasuttaŋ
23. Evaŋ me sutaŋ– ekaŋ samayaŋ bhagavā rājagahe viharati gijjhakūţe pabbate. Tatra kho bhagavā bhikkhū āmantesi– ‘satta vo, bhikkhave, aparihāniye dhamme desessāmi. Taŋ suņātha sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Katame ca, bhikkhave, satta aparihāniyā dhammā? Yāvakīvañca, bhikkhave, bhikkhū abhiņhaŋ sannipātā bhavissanti sannipātabahulā; vuddhiyeva, bhikkhave, bhikkhūnaŋ pāţikankhā, no parihāni.

‘Yāvakīvañca, bhikkhave, bhikkhū samaggā sannipatissanti, samaggā vuţţhahissanti, samaggā sanghakaraņīyāni karissanti; vuddhiyeva, bhikkhave, bhikkhūnaŋ pāţikankhā, no parihāni.

‘Yāvakīvañca, bhikkhave, bhikkhū apaññattaŋ na paññāpessanti, paññattaŋ na samucchindissanti, yathāpaññattesu sikkhāpadesu samādāya vattissanti; vuddhiyeva, bhikkhave, bhikkhūnaŋ pāţikankhā, no parihāni.

‘Yāvakīvañca, bhikkhave, bhikkhū ye te bhikkhū therā rattaññū cirapabbajitā sanghapitaro sanghapariņāyakā te sakkarissanti garuŋ karissanti mānessanti pūjessanti, tesañca sotabbaŋ maññissanti; vuddhiyeva, bhikkhave, bhikkhūnaŋ pāţikankhā, no parihāni.

‘Yāvakīvañca (p. 2.413) bhikkhave, bhikkhū uppannāya taņhāya ponobhavikāya na vasaŋ gacchissanti; vuddhiyeva, bhikkhave, bhikkhūnaŋ pāţikankhā, no parihāni.

‘Yāvakīvañca, bhikkhave, bhikkhū āraññakesu senāsanesu sāpekkhā bhavissanti vuddhiyeva, bhikkhave, bhikkhūnaŋ pāţikankhā, no parihāni.

‘Yāvakīvañca, bhikkhave, bhikkhū paccattaññeva satiŋ upaţţhāpessanti– “kinti anāgatā ca pesalā sabrahmacārī āgaccheyyuŋ, āgatā ca pesalā sabrahmacārī phāsuŋ vihareyyun” ti; vuddhiyeva, bhikkhave, bhikkhūnaŋ pāţikankhā, no parihāni.

‘Yāvakīvañca bhikkhave, ime satta aparihāniyā dhammā bhikkhūsu ţhassanti, imesu ca sattasu aparihāniyesu dhammesu bhikkhū sandississanti; vuddhiyeva, bhikkhave, bhikkhūnaŋ pāţikankhā, no parihānī’ ti. Tatiyaŋ.

4. Dutiyasattakasuttaŋ
24. ‘Satta vo, bhikkhave, aparihāniye dhamme desessāmi. Taŋ suņātha, sādhukaŋ manasi karotha …pe… katame ca, bhikkhave, satta aparihāniyā dhammā?

Yāvakīvañca, bhikkhave, bhikkhū na kammārāmā bhavissanti, na kammaratā, na kammārāmataŋ anuyuttā; vuddhiyeva, bhikkhave, bhikkhūnaŋ pāţikankhā, no parihāni.

‘Yāvakīvañca, bhikkhave, bhikkhū na bhassārāmā bhavissanti …pe… na niddārāmā bhavissanti… na sangaņikārāmā bhavissanti… na pāpicchā bhavissanti na pāpikānaŋ icchānaŋ vasaŋ gatā… na pāpamittā bhavissanti na pāpasahāyā na pāpasampavankā… na oramattakena visesādhigamena antarāvosānaŋ āpajjissanti; vuddhiyeva, bhikkhave, bhikkhūnaŋ pāţikankhā, no parihāni.

‘Yāvakīvañca, bhikkhave, ime satta aparihāniyā dhammā bhikkhūsu ţhassanti, imesu ca sattasu aparihāniyesu dhammesu bhikkhū sandississanti; vuddhiyeva, bhikkhave, bhikkhūnaŋ pāţikankhā, no parihānī’ ti. Catutthaŋ.

5. Tatiyasattakasuttaŋ
25. ‘Satta (p. 2.414) vo, bhikkhave, aparihāniye dhamme desessāmi. Taŋ suņātha, sādhukaŋ manasi karotha …pe… katame ca, bhikkhave, satta aparihāniyā dhammā? Yāvakīvañca, bhikkhave, bhikkhū saddhā bhavissanti; vuddhiyeva, bhikkhave, bhikkhūnaŋ pāţikankhā, no parihāni.

‘Yāvakīvañca bhikkhave, bhikkhū hirimanto bhavissanti …pe… ottappino bhavissanti… bahussutā bhavissanti… āraddhavīriyā bhavissanti… satimanto bhavissanti… paññavanto bhavissanti; vuddhiyeva, bhikkhave, bhikkhūnaŋ pāţikankhā, no parihāni. ‘Yāvakīvañca, bhikkhave, ime satta aparihāniyā dhammā bhikkhūsu ţhassanti, imesu ca sattasu aparihāniyesu dhammesu bhikkhū sandississanti; vuddhiyeva, bhikkhave, bhikkhūnaŋ pāţikankhā, no parihānī’ ti. Pañcamaŋ.

6. Bojjhangasuttaŋ
26. ‘Satta vo, bhikkhave, aparihāniye dhamme desessāmi. Taŋ suņātha, sādhukaŋ manasi karotha …pe… katame ca, bhikkhave, satta aparihāniyā dhammā? Yāvakīvañca, bhikkhave, bhikkhū satisambojjhangaŋ bhāvessanti; vuddhiyeva, bhikkhave, bhikkhūnaŋ pāţikankhā, no parihāni.

‘Yāvakīvañca, bhikkhave, bhikkhū dhammavicayasambojjhangaŋ bhāvessanti …pe… vīriyasambojjhangaŋ bhāvessanti… pītisambojjhangaŋ bhāvessanti… passaddhisambojjhangaŋ bhāvessanti… samādhisambojjhangaŋ bhāvessanti… upekkhāsambojjhangaŋ bhāvessanti; vuddhiyeva, bhikkhave, bhikkhūnaŋ pāţikankhā, no parihāni. ‘Yāvakīvañca, bhikkhave, ime satta aparihāniyā dhammā bhikkhūsu ţhassanti, imesu ca sattasu aparihāniyesu dhammesu bhikkhū sandississanti; vuddhiyeva, bhikkhave, bhikkhūnaŋ pāţikankhā, no parihānī’ ti. Chaţţhaŋ.

7. Saññāsuttaŋ
27. ‘Satta vo, bhikkhave, aparihāniye dhamme desessāmi. Taŋ suņātha, sādhukaŋ manasi karotha …pe…. Katame ca, bhikkhave, satta aparihāniyā (p. 2.415) dhammā? Yāvakīvañca, bhikkhave, bhikkhū aniccasaññaŋ bhāvessanti; vuddhiyeva, bhikkhave, bhikkhūnaŋ pāţikankhā, no parihāni.

‘Yāvakīvañca bhikkhave, bhikkhū anattasaññaŋ bhāvessanti …pe… asubhasaññaŋ bhāvessanti… ādīnavasaññaŋ bhāvessanti… pahānasaññaŋ bhāvessanti… virāgasaññaŋ bhāvessanti… nirodhasaññaŋ bhāvessanti vuddhiyeva, bhikkhave, bhikkhūnaŋ pāţikankhā, no parihāni. ‘Yāvakīvañca, bhikkhave, ime satta aparihāniyā dhammā bhikkhūsu ţhassanti, imesu ca sattasu aparihāniyesu dhammesu, bhikkhū sandississanti; vuddhiyeva, bhikkhave, bhikkhūnaŋ pāţikankhā, no parihānī’ ti . Sattamaŋ.

8. Paţhamaparihānisuttaŋ
28. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘sattime, bhikkhave, dhammā sekhassa bhikkhuno parihānāya saŋvattanti. Katame satta? Kammārāmatā, bhassārāmatā, niddārāmatā, sangaņikārāmatā, indriyesu aguttadvāratā, bhojane amattaññutā, santi kho pana sanghe sanghakaraņīyāni; tatra sekho bhikkhu iti paţisañcikkhati – “santi kho pana sanghe therā rattaññū cirapabbajitā bhāravāhino, te tena paññāyissantī” ti attanā tesu yogaŋ āpajjati. Ime kho, bhikkhave, satta dhammā sekhassa bhikkhuno parihānāya saŋvattanti.

‘Sattime, bhikkhave, dhammā sekhassa bhikkhuno aparihānāya saŋvattanti. Katame satta? Na kammārāmatā, na bhassārāmatā, na niddārāmatā, na sangaņikārāmatā, indriyesu guttadvāratā, bhojane mattaññutā, santi kho pana sanghe sanghakaraņīyāni; tatra sekho bhikkhu iti paţisañcikkhati– “santi kho pana sanghe therā rattaññū cirapabbajitā bhāravāhino, te tena paññāyissantī” ti attanā na tesu yogaŋ āpajjati. Ime kho, bhikkhave, satta dhammā sekhassa bhikkhuno aparihānāya saŋvattantī’ ti. Aţţhamaŋ.

9. Dutiyaparihānisuttaŋ
29. ‘Sattime (p. 2.416) bhikkhave, dhammā upāsakassa parihānāya saŋvattanti Katame satta? Bhikkhudassanaŋ hāpeti, saddhammassavanaŋ pamajjati, adhisīle na sikkhati, appasādabahulo hoti bhikkhūsu theresu ceva navesu ca majjhimesu ca upārambhacitto dhammaŋ suņāti randhagavesī, ito bahiddhā dakkhiņeyyaŋ gavesati, tattha ca pubbakāraŋ karoti. Ime kho, bhikkhave, satta dhammā upāsakassa parihānāya saŋvattanti.

‘Sattime, bhikkhave, dhammā upāsakassa aparihānāya saŋvattanti. Katame satta? Bhikkhudassanaŋ na hāpeti, saddhammassavanaŋ nappamajjati, adhisīle sikkhati, pasādabahulo hoti, bhikkhūsu theresu ceva navesu ca majjhimesu ca anupārambhacitto dhammaŋ suņāti na randhagavesī, na ito bahiddhā dakkhiņeyyaŋ gavesati, idha ca pubbakāraŋ karoti. Ime kho, bhikkhave, satta dhammā upāsakassa aparihānāya saŋvattantī’ ti. Idamavoca bhagavā. Idaŋ vatvāna sugato athāparaŋ etadavoca satthā–


‘Dassanaŋ bhāvitattānaŋ, yo hāpeti upāsako.


Savanañca ariyadhammānaŋ, adhisīle na sikkhati.


‘Appasādo ca bhikkhūsu, bhiyyo bhiyyo pavađđhati;


Upārambhakacitto ca, saddhammaŋ sotumicchati.


‘Ito ca bahiddhā aññaŋ, dakkhiņeyyaŋ gavesati;


Tattheva ca pubbakāraŋ, yo karoti upāsako.


‘Ete kho parihāniye, satta dhamme sudesite;


Upāsako sevamāno, saddhammā parihāyati.


‘Dassanaŋ bhāvitattānaŋ, yo na hāpeti upāsako;


Savanañca ariyadhammānaŋ, adhisīle ca sikkhati.


‘Pasādo cassa bhikkhūsu, bhiyyo bhiyyo pavađđhati;


Anupārambhacitto ca, saddhammaŋ sotumicchati.


‘Na ito bahiddhā aññaŋ, dakkhiņeyyaŋ gavesati;


Idheva ca pubbakāraŋ, yo karoti upāsako.


‘Ete (p. 2.417) kho aparihāniye, satta dhamme sudesite;


Upāsako sevamāno, saddhammā na parihāyatī’ ti. Navamaŋ.

10. Vipattisuttaŋ
30. Sattimā, bhikkhave, upāsakassa vipattiyo …pe… sattimā, bhikkhave, upāsakassa sampadā …pe…. Dasamaŋ.

11. Parābhavasuttaŋ
31. ‘Sattime, bhikkhave, upāsakassa parābhavā …pe… sattime, bhikkhave, upāsakassa sambhavā. Katame satta? Bhikkhudassanaŋ na hāpeti, saddhammassavanaŋ nappamajjati, adhisīle sikkhati, pasādabahulo hoti, bhikkhūsu theresu ceva navesu ca majjhimesu ca anupārambhacitto dhammaŋ suņāti na randhagavesī, na ito bahiddhā dakkhiņeyyaŋ gavesati, idha ca pubbakāraŋ karoti. Ime kho, bhikkhave, satta upāsakassa sambhavāti.


‘Dassanaŋ bhāvitattānaŋ, yo hāpeti upāsako.


Savanañca ariyadhammānaŋ, adhisīle na sikkhati.


‘Appasādo ca bhikkhūsu, bhiyyo bhiyyo pavađđhati;


Upārambhakacitto ca, saddhammaŋ sotumicchati.


‘Ito ca bahiddhā aññaŋ, dakkhiņeyyaŋ gavesati;


Tattheva ca pubbakāraŋ, yo karoti upāsako.


‘Ete kho parihāniye, satta dhamme sudesite;


Upāsako sevamāno, saddhammā parihāyati.


‘Dassanaŋ bhāvitattānaŋ, yo na hāpeti upāsako;


Savanañca ariyadhammānaŋ, adhisīle ca sikkhati.


‘Pasādo cassa bhikkhūsu, bhiyyo bhiyyo pavađđhati;


Anupārambhacitto ca, saddhammaŋ sotumicchati.


‘Na (p. 2.418) ito bahiddhā aññaŋ, dakkhiņeyyaŋ gavesati;


Idheva ca pubbakāraŋ, yo karoti upāsako.


‘Ete kho aparihāniye, satta dhamme sudesite;


Upāsako sevamāno, saddhammā na parihāyatī’ ti. Ekādasamaŋ.

Vajjisattakavaggo tatiyo.

Tassuddānaŋ–

Sāranda -vassakāro ca, tisattakāni bhikkhukā.

Bodhisaññā dve ca hāni, vipatti ca parābhavoti.

4. Devatāvaggo

1. Appamādagāravasuttaŋ
32. Atha kho aññatarā devatā abhikkantāya rattiyā abhikkantavaņņā kevalakappaŋ jetavanaŋ obhāsetvā yena bhagavā tenupasankami upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhitā kho sā devatā bhagavantaŋ etadavoca–

‘Sattime, bhante, dhammā bhikkhuno aparihānāya saŋvattanti. Katame satta? Satthugāravatā, dhammagāravatā, sanghagāravatā, sikkhāgāravatā, samādhigāravatā, appamādagāravatā, paţisanthāragāravatā. Ime kho, bhante, satta dhammā bhikkhuno aparihānāya saŋvattantī’ ti. Idamavoca sā devatā. Samanuñño satthā ahosi. Atha kho sā devatā ‘samanuñño me satthā’ ti bhagavantaŋ abhivādetvā padakkhiņaŋ katvā tatthevantaradhāyi.

Atha kho bhagavā tassā rattiyā accayena bhikkhū āmantesi– ‘imaŋ, bhikkhave, rattiŋ aññatarā devatā abhikkantāya rattiyā abhikkantavaņņā kevalakappaŋ jetavanaŋ obhāsetvā yenāhaŋ tenupasankami; upasankamitvā (p. 2.419) maŋ abhivādetvā ekamantaŋ aţţhāsi. Ekamantaŋ ţhitā kho, bhikkhave, sā devatā maŋ etadavoca– “sattime, bhante, dhammā bhikkhuno aparihānāya saŋvattanti. Katame satta? Satthugāravatā, dhammagāravatā, sanghagāravatā, sikkhāgāravatā, samādhigāravatā, appamādagāravatā, paţisanthāragāravatā– ime kho, bhante, satta dhammā bhikkhuno aparihānāya saŋvattantī” ti. Idamavoca, bhikkhave, sā devatā. Idaŋ vatvā maŋ abhivādetvā padakkhiņaŋ katvā tatthevantaradhāyī’ ti.


‘Satthugaru dhammagaru, sanghe ca tibbagāravo;


Samādhigaru ātāpī, sikkhāya tibbagāravo.


‘Appamādagaru bhikkhu, paţisanthāragāravo;


Abhabbo parihānāya, nibbānasseva santike’ ti. Paţhamaŋ.

2. Hirīgāravasuttaŋ
33. ‘Imaŋ, bhikkhave, rattiŋ aññatarā devatā abhikkantāya rattiyā abhikkantavaņņā kevalakappaŋ jetavanaŋ obhāsetvā yenāhaŋ tenupasankami; upasankamitvā maŋ abhivādetvā ekamantaŋ aţţhāsi. Ekamantaŋ ţhitā kho, bhikkhave, sā devatā maŋ etadavoca– “sattime, bhante, dhammā bhikkhuno aparihānāya saŋvattanti. Katame satta? Satthugāravatā, dhammagāravatā, sanghagāravatā, sikkhāgāravatā, samādhigāravatā, hirigāravatā, ottappagāravatā. Ime kho, bhante, satta dhammā bhikkhuno aparihānāya saŋvattantī” ti. Idamavoca, bhikkhave, sā devatā. Idaŋ vatvā maŋ abhivādetvā padakkhiņaŋ katvā tatthevantaradhāyī’ ti.


‘Satthugaru dhammagaru, sanghe ca tibbagāravo;


Samādhigaru ātāpī, sikkhāya tibbagāravo.


‘Hiri ottappasampanno, sappatisso sagāravo;


Abhabbo parihānāya, nibbānasseva santike’ ti. Dutiyaŋ.

3. Paţhamasovacassatāsuttaŋ
34. ‘Imaŋ (p. 2.420) bhikkhave, rattiŋ aññatarā devatā …pe… maŋ etadavoca– “sattime, bhante, dhammā bhikkhuno aparihānāya saŋvattanti. Katame satta? Satthugāravatā, dhammagāravatā, sanghagāravatā, sikkhāgāravatā, samādhigāravatā, sovacassatā, kalyāņamittatā. Ime kho, bhante, satta dhammā bhikkhuno aparihānāya saŋvattantī” ti. Idamavoca, bhikkhave sā devatā. Idaŋ vatvā maŋ abhivādetvā padakkhiņaŋ katvā tatthevantaradhāyī’ ti.


‘Satthugaru dhammagaru, sanghe ca tibbagāravo;


Samādhigaru ātāpī, sikkhāya tibbagāravo.


‘Kalyāņamitto suvaco, sappatisso sagāravo;


Abhabbo parihānāya, nibbānasseva santike’ ti. Tatiyaŋ.

4. Dutiyasovacassatāsuttaŋ
35. ‘Imaŋ bhikkhave, rattiŋ aññatarā devatā abhikkantāya rattiyā abhikkantavaņņā …pe… “sattime, bhante, dhammā bhikkhuno aparihānāya saŋvattanti. Katame satta? Satthugāravatā, dhammagāravatā, sanghagāravatā, sikkhāgāravatā, samādhigāravatā, sovacassatā, kalyāņamittatā. Ime kho, bhante, satta dhammā bhikkhuno aparihānāya saŋvattantī” ti. Idamavoca, bhikkhave, sā devatā. Idaŋ vatvā maŋ abhivādetvā padakkhiņaŋ katvā tatthevantaradhāyī’ ti.

Evaŋ vutte āyasmā sāriputto bhagavantaŋ etadavoca– ‘imassa kho ahaŋ, bhante, bhagavatā sankhittena bhāsitassa evaŋ vitthārena atthaŋ ājānāmi. Idha, bhante, bhikkhu attanā ca satthugāravo hoti, satthugāravatāya ca vaņņavādī. Ye caññe bhikkhū na satthugāravā te ca satthugāravatāya samādapeti. Ye caññe bhikkhū satthugāravā tesañca vaņņaŋ bhaņati bhūtaŋ tacchaŋ kālena. Attanā ca dhammagāravo hoti …pe… sanghagāravo hoti… sikkhāgāravo hoti… samādhigāravo hoti… suvaco hoti… kalyāņamitto hoti, kalyāņamittatāya ca vaņņavādī. Ye caññe bhikkhū na kalyāņamittā te ca kalyāņamittatāya samādapeti (p. 2.421) Ye caññe bhikkhū kalyāņamittā tesañca vaņņaŋ bhaņati bhūtaŋ tacchaŋ kālenāti. Imassa kho ahaŋ, bhante, bhagavatā sankhittena bhāsitassa evaŋ vitthārena atthaŋ ājānāmī’ ti.

‘Sādhu sādhu, sāriputta! Sādhu kho tvaŋ, sāriputta, imassa mayā sankhittena bhāsitassa evaŋ vitthārena atthaŋ ājānāsi. Idha, sāriputta, bhikkhu attanā ca satthugāravo hoti, satthugāravatāya ca vaņņavādī. Ye caññe bhikkhū na satthugāravā te ca satthugāravatāya samādapeti Ye caññe bhikkhū satthugāravā tesañca vaņņaŋ bhaņati bhūtaŋ tacchaŋ kālena. Attanā ca dhammagāravo hoti …pe… sanghagāravo hoti… sikkhāgāravo hoti… samādhigāravo hoti… suvaco hoti… kalyāņamitto hoti, kalyāņamittatāya ca vaņņavādī. Ye caññe bhikkhū na kalyāņamittā te ca kalyāņamittatāya samādapeti. Ye caññe bhikkhū kalyāņamittā tesañca vaņņaŋ bhaņati bhūtaŋ tacchaŋ kālenāti. Imassa kho, sāriputta, mayā sankhittena bhāsitassa evaŋ vitthārena attho daţţhabbo’ ti. Catutthaŋ.

5. Paţhamamittasuttaŋ
36. ‘Sattahi, bhikkhave, angehi samannāgato mitto sevitabbo. Katamehi sattahi? Duddadaŋ dadāti, dukkaraŋ karoti, dukkhamaŋ khamati, guyhamassa āvi karoti, guyhamassa pariguhati, āpadāsu na jahati, khīņena nātimaññati. Imehi kho, bhikkhave, sattahi angehi samannāgato mitto sevitabbo’ ti


‘Duddadaŋ dadāti mitto, dukkarañcāpi kubbati;


Athopissa duruttāni, khamati dukkhamāni ca .


‘Guyhañca tassa akkhāti, guyhassa parigūhati;


Āpadāsu na jahāti, khīņena nātimaññati.


‘Yamhi etāni ţhānāni, saŋvijjantīdha puggale;


So mitto mittakāmena, bhajitabbo tathāvidho’ ti. Pañcamaŋ.

6. Dutiyamittasuttaŋ
37. ‘Sattahi (p. 2.422) bhikkhave, dhammehi samannāgato bhikkhu mitto sevitabbo bhajitabbo payirupāsitabbo api panujjamānenapi . Katamehi sattahi? Piyo ca hoti manāpo ca garu ca bhāvanīyo ca vattā ca vacanakkhamo ca gambhīrañca kathaŋ kattā hoti, no ca aţţhāne niyojeti Imehi kho, bhikkhave, sattahi dhammehi samannāgato bhikkhu mitto sevitabbo bhajitabbo payirupāsitabbo api panujjamānenapī’ ti.


‘Piyo garu bhāvanīyo, vattā ca vacanakkhamo;


Gambhīrañca kathaŋ kattā, no caţţhāne niyojako .


‘Yamhi etāni ţhānāni, saŋvijjantīdha puggale;


So mitto mittakāmena, atthakāmānukampato.


Api nāsiyamānena, bhajitabbo tathāvidho’ ti. Chaţţhaŋ.

7. Paţhamapaţisambhidāsuttaŋ
38. ‘Sattahi, bhikkhave, dhammehi samannāgato bhikkhu nacirasseva catasso paţisambhidā sayaŋ abhiññā sacchikatvā upasampajja vihareyya. Katamehi sattahi? Idha, bhikkhave, bhikkhu “idaŋ me cetaso līnattan” ti yathābhūtaŋ pajānāti; ajjhattaŋ sankhittaŋ vā cittaŋ “ajjhattaŋ me sankhittaŋ cittan” ti yathābhūtaŋ pajānāti; bahiddhā vikkhittaŋ vā cittaŋ “bahiddhā me vikkhittaŋ cittan” ti yathābhūtaŋ pajānāti; tassa viditā vedanā uppajjanti, viditā upaţţhahanti, viditā abbhatthaŋ gacchanti; viditā saññā uppajjanti, viditā upaţţhahanti, viditā abbhatthaŋ gacchanti; viditā vitakkā uppajjanti, viditā upaţţhahanti, viditā abbhatthaŋ gacchanti; sappāyāsappāyesu kho panassa dhammesu hīnappaņītesu kaņhasukkasappatibhāgesu nimittaŋ suggahitaŋ hoti sumanasikataŋ sūpadhāritaŋ suppaţividdhaŋ paññāya. Imehi kho, bhikkhave, sattahi dhammehi samannāgato bhikkhu nacirasseva catasso paţisambhidā sayaŋ abhiññā sacchikatvā upasampajja vihareyyā’ ti. Sattamaŋ.

8. Dutiyapaţisambhidāsuttaŋ
39. ‘Sattahi (p. 2.423) bhikkhave, dhammehi samannāgato sāriputto catasso paţisambhidā sayaŋ abhiññā sacchikatvā upasampajja viharati. Katamehi sattahi? Idha, bhikkhave, sāriputto “idaŋ me cetaso līnattan” ti yathābhūtaŋ pajānāti; ajjhattaŋ sankhittaŋ vā cittaŋ “ajjhattaŋ me sankhittaŋ cittan” ti yathābhūtaŋ pajānāti; bahiddhā vikkhittaŋ vā cittaŋ “bahiddhā me vikkhittaŋ cittan” ti yathābhūtaŋ pajānāti; tassa viditā vedanā uppajjanti, viditā upaţţhahanti, viditā abbhatthaŋ gacchanti; viditā saññā …pe… vitakkā uppajjanti, viditā upaţţhahanti, viditā abbhatthaŋ gacchanti; sappāyāsappāyesu kho panassa dhammesu hīnappaņītesu kaņhasukkasappatibhāgesu nimittaŋ suggahitaŋ sumanasikataŋ sūpadhāritaŋ suppaţividdhaŋ paññāya. Imehi kho, bhikkhave, sattahi dhammehi samannāgato sāriputto catasso paţisambhidā sayaŋ abhiññā sacchikatvā upasampajja viharatī’ ti. Aţţhamaŋ.

9. Paţhamavasasuttaŋ
40. ‘Sattahi bhikkhave, dhammehi samannāgato bhikkhu cittaŋ vase vatteti, no ca bhikkhu cittassa vasena vattati. Katamehi sattahi? Idha, bhikkhave, bhikkhu samādhikusalo hoti, samādhissa samāpattikusalo hoti, samādhissa ţhitikusalo hoti, samādhissa vuţţhānakusalo hoti, samādhissa kalyāņakusalo hoti, samādhissa gocarakusalo hoti, samādhissa abhinīhārakusalo hoti. Imehi kho, bhikkhave, sattahi dhammehi samannāgato bhikkhu cittaŋ vase vatteti, no ca bhikkhu cittassa vasena vattatī’ ti. Navamaŋ.

10. Dutiyavasasuttaŋ
41. ‘Sattahi, bhikkhave, dhammehi samannāgato sāriputto cittaŋ vase vatteti, no ca sāriputto cittassa vasena vattati. Katamehi sattahi? Idha, bhikkhave, sāriputto samādhikusalo hoti, samādhissa samāpattikusalo, samādhissa ţhitikusalo, samādhissa vuţţhānakusalo, samādhissa kalyāņakusalo, samādhissa gocarakusalo, samādhissa (p. 2.424) abhinīhārakusalo hoti. Imehi kho, bhikkhave sattahi dhammehi samannāgato sāriputto cittaŋ vase vatteti, no ca sāriputto cittassa vasena vattatī’ ti. Dasamaŋ.

11. Paţhamaniddasasuttaŋ
42. Atha kho āyasmā sāriputto pubbaņhasamayaŋ nivāsetvā pattacīvaramādāya sāvatthiŋ piņđāya pāvisi. Atha kho āyasmato sāriputtassa etadahosi– ‘atippago kho tāva sāvatthiyaŋ piņđāya carituŋ. Yaŋnūnāhaŋ yena aññatitthiyānaŋ paribbājakānaŋ ārāmo tenupasankameyyan’ ti. Atha kho āyasmā sāriputto yena aññatitthiyānaŋ paribbājakānaŋ ārāmo tenupasankami; upasankamitvā tehi aññatitthiyehi paribbājakehi saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Tena kho pana samayena tesaŋ aññatitthiyānaŋ paribbājakānaŋ sannisinnānaŋ sannipatitānaŋ ayamantarākathā udapādi– ‘yo hi koci, āvuso, dvādasavassāni paripuņņaŋ parisuddhaŋ brahmacariyaŋ carati, “niddaso bhikkhū” ti alaŋ vacanāyā’ ti.

Atha kho āyasmā sāriputto tesaŋ aññatitthiyānaŋ paribbājakānaŋ bhāsitaŋ neva abhinandi nappaţikkosi. Anabhinanditvā appaţikkositvā uţţhāyāsanā pakkāmi– ‘bhagavato santike etassa bhāsitassa atthaŋ ājānissāmī’ ti. Atha kho āyasmā sāriputto sāvatthiyaŋ piņđāya caritvā pacchābhattaŋ piņđapātapaţikkanto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā sāriputto bhagavantaŋ etadavoca–

‘Idhāhaŋ, bhante, pubbaņhasamayaŋ nivāsetvā pattacīvaramādāya sāvatthiŋ piņđāya pāvisiŋ. Tassa mayhaŋ, bhante, etadahosi– “atippago kho tāva sāvatthiyaŋ piņđāya carituŋ. Yaŋnūnāhaŋ yena aññatitthiyānaŋ paribbājakānaŋ ārāmo tenupasankameyyan” ti. Atha khvāhaŋ, bhante, yena aññatitthiyānaŋ paribbājakānaŋ ārāmo tenupasankamiŋ; upasankamitvā tehi aññatitthiyehi paribbājakehi saddhiŋ sammodiŋ. Sammodanīyaŋ kathaŋ sāraņīyaŋ vītisāretvā ekamantaŋ nisīdiŋ. Tena kho pana, bhante, samayena tesaŋ aññatitthiyānaŋ paribbājakānaŋ sannisinnānaŋ sannipatitānaŋ ayamantarākathā udapādi (p. 2.425) “yo hi koci, āvuso, dvādasavassāni paripuņņaŋ parisuddhaŋ brahmacariyaŋ carati, niddaso bhikkhūti alaŋ vacanāyā” ti. Atha khvāhaŋ, bhante, tesaŋ aññatitthiyānaŋ paribbājakānaŋ bhāsitaŋ neva abhinandiŋ nappaţikkosiŋ. Anabhinanditvā appaţikkositvā uţţhāyāsanā pakkamiŋ – “bhagavato santike etassa atthaŋ ājānissāmī” ti. Sakkā nu kho, bhante, imasmiŋ dhammavinaye kevalaŋ vassagaņanamattena niddaso bhikkhu paññāpetun’ ti?

‘Na kho, sāriputta, sakkā imasmiŋ dhammavinaye kevalaŋ vassagaņanamattena niddaso bhikkhu paññāpetuŋ. Satta kho imāni, sāriputta, niddasavatthūni mayā sayaŋ abhiññā sacchikatvā paveditāni.

‘Katamāni satta? Idha, sāriputta, bhikkhu sikkhāsamādāne tibbacchando hoti āyatiñca sikkhāsamādāne avigatapemo, dhammanisantiyā tibbacchando hoti āyatiñca dhammanisantiyā avigatapemo, icchāvinaye tibbacchando hoti āyatiñca icchāvinaye avigatapemo, paţisallāne tibbacchando hoti āyatiñca paţisallāne avigatapemo, vīriyārambhe tibbacchando hoti āyatiñca vīriyārambhe avigatapemo, satinepakke tibbacchando hoti āyatiñca satinepakke avigatapemo, diţţhipaţivedhe tibbacchando hoti āyatiñca diţţhipaţivedhe avigatapemo. Imāni kho, sāriputta, satta niddasavatthūni mayā sayaŋ abhiññā sacchikatvā paveditāni. Imehi kho, sāriputta, sattahi niddasavatthūhi samannāgato bhikkhu dvādasa cepi vassāni paripuņņaŋ parisuddhaŋ brahmacariyaŋ carati, “niddaso bhikkhū” ti alaŋ vacanāya; catubbīsati cepi vassāni paripuņņaŋ parisuddhaŋ brahmacariyaŋ carati, “niddaso bhikkhū” ti alaŋ vacanāya; chattiŋsati cepi vassāni paripuņņaŋ parisuddhaŋ brahmacariyaŋ carati, “niddaso bhikkhū” ti alaŋ vacanāya, aţţhacattārīsaŋ cepi vassāni paripuņņaŋ parisuddhaŋ brahmacariyaŋ carati, “niddaso bhikkhū” ti alaŋ vacanāyā’ ti. Ekādasamaŋ.

12. Dutiyaniddasasuttaŋ
43. Evaŋ me sutaŋ– ekaŋ samayaŋ bhagavā kosambiyaŋ viharati ghositārāme. Atha kho āyasmā ānando pubbaņhasamayaŋ nivāsetvā pattacīvaramādāya (p. 2.426) kosambiŋ piņđāya pāvisi. Atha kho āyasmato ānandassa etadahosi– ‘atippago kho tāva kosambiyaŋ piņđāya carituŋ. Yaŋnūnāhaŋ yena aññatitthiyānaŋ paribbājakānaŋ ārāmo tenupasankameyyan’ ti. Atha kho āyasmā ānando yena aññatitthiyānaŋ paribbājakānaŋ ārāmo tenupasankami upasankamitvā tehi aññatitthiyehi paribbājakehi saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi.

Tena kho pana samayena tesaŋ aññatitthiyānaŋ paribbājakānaŋ sannisinnānaŋ sannipatitānaŋ ayamantarākathā udapādi– ‘yo hi koci, āvuso, dvādasa vassāni paripuņņaŋ parisuddhaŋ brahmacariyaŋ carati, “niddaso bhikkhū” ti alaŋ vacanāyā’ ti.

Atha kho āyasmā ānando tesaŋ aññatitthiyānaŋ paribbājakānaŋ bhāsitaŋ neva abhinandi nappaţikkosi. Anabhinanditvā appaţikkositvā uţţhāyāsanā pakkāmi– ‘bhagavato santike etassa bhāsitassa atthaŋ ājānissāmī’ ti. Atha kho āyasmā ānando kosambiyaŋ piņđāya caritvā pacchābhattaŋ piņđapātapaţikkanto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca–

‘Idhāhaŋ, bhante, pubbaņhasamayaŋ nivāsetvā pattacīvaramādāya kosambiŋ piņđāya pāvisiŋ. Tassa mayhaŋ, bhante, etadahosi– “atippago kho tāva kosambiyaŋ piņđāya carituŋ. Yaŋnūnāhaŋ yena aññatitthiyānaŋ paribbājakānaŋ ārāmo tenupasankameyyan” ti …pe… tehi saddhiŋ sammodiŋ. Sammodanīyaŋ kathaŋ sāraņīyaŋ vītisāretvā ekamantaŋ nisīdiŋ.

‘Tena kho pana, bhante, samayena tesaŋ aññatitthiyānaŋ paribbājakānaŋ sannisinnānaŋ sannipatitānaŋ ayamantarākathā udapādi– “yo hi koci, āvuso, dvādasavassāni paripuņņaŋ parisuddhaŋ brahmacariyaŋ carati, niddaso bhikkhūti alaŋ vacanāyā” ti. Atha khvāhaŋ, bhante, tesaŋ aññatitthiyānaŋ paribbājakānaŋ bhāsitaŋ neva abhinandiŋ nappaţikkosiŋ. Anabhinanditvā, appaţikkositvā uţţhāyāsanā pakkamiŋ– “bhagavato santike etassa bhāsitassa (p. 2.427) atthaŋ ājānissāmī” ti. Sakkā nu kho, bhante, imasmiŋ dhammavinaye kevalaŋ vassagaņanamattena niddaso bhikkhu paññāpetun’ ti?

‘Na kho, ānanda, sakkā imasmiŋ dhammavinaye kevalaŋ vassagaņanamattena niddaso bhikkhu paññāpetuŋ. Satta kho imāni, ānanda, niddasavatthūni mayā sayaŋ abhiññā sacchikatvā paveditāni.

‘Katamāni satta? Idhānanda, bhikkhu, saddho hoti, hirīmā hoti, ottappī hoti, bahussuto hoti, āraddhavīriyo hoti, satimā hoti, paññavā hoti. Imāni kho, ānanda, satta niddasavatthūni mayā sayaŋ abhiññā sacchikatvā paveditāni. Imehi kho, ānanda, sattahi niddasavatthūhi samannāgato bhikkhu dvādasa cepi vassāni paripuņņaŋ parisuddhaŋ brahmacariyaŋ carati, “niddaso bhikkhū” ti alaŋ vacanāya; catubbīsati cepi vassāni paripuņņaŋ parisuddhaŋ brahmacariyaŋ carati, “niddaso bhikkhū” ti alaŋ vacanāya; chattiŋsati cepi vassāni paripuņņaŋ parisuddhaŋ brahmacariyaŋ carati, “niddaso bhikkhū” ti alaŋ vacanāya, aţţhacattārīsaŋ cepi vassāni paripuņņaŋ parisuddhaŋ brahmacariyaŋ carati, “niddaso bhikkhū” ti alaŋ vacanāyā’ ti. Dvādasamaŋ.

Devatāvaggo catuttho.

Tassuddānaŋ–

Appamādo hirī ceva, dve suvacā duve mittā;

Dve paţisambhidā dve vasā, duve niddasavatthunāti.

5. Mahāyaññavaggo

1. Sattaviññāņaţţhitisuttaŋ
44. ‘Sattimā bhikkhave, viññāņaţţhitiyo. Katamā satta? Santi, bhikkhave, sattā nānattakāyā nānattasaññino, seyyathāpi manussā, ekacce ca devā, ekacce ca vinipātikā. Ayaŋ paţhamā viññāņaţţhiti.

‘Santi bhikkhave, sattā nānattakāyā ekattasaññino, seyyathāpi devā brahmakāyikā paţhamābhinibbattā. Ayaŋ dutiyā viññāņaţţhiti.

‘Santi (p. 2.428) bhikkhave, sattā ekattakāyā nānattasaññino, seyyathāpi devā ābhassarā. Ayaŋ tatiyā viññāņaţţhiti.

‘Santi, bhikkhave, sattā ekattakāyā ekattasaññino, seyyathāpi devā subhakiņhā. Ayaŋ catutthā viññāņaţţhiti.

‘Santi, bhikkhave, sattā sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanūpagā. Ayaŋ pañcamā viññāņaţţhiti.

‘Santi, bhikkhave, sattā sabbaso ākāsānañcāyatanaŋ samatikkamma “anantaŋ viññāņan” ti viññāņañcāyatanūpagā Ayaŋ chaţţhā viññāņaţţhiti.

‘Santi, bhikkhave, sattā sabbaso viññāņañcāyatanaŋ samatikkamma “natthi kiñcī” ti ākiñcaññāyatanūpagā Ayaŋ sattamā viññāņaţţhiti. Imā kho, bhikkhave, satta viññāņaţţhitiyo’ ti. Paţhamaŋ.

2. Samādhiparikkhārasuttaŋ
45. ‘Sattime, bhikkhave, samādhiparikkhārā. Katame satta? Sammādiţţhi, sammāsankappo, sammāvācā, sammākammanto, sammā-ājīvo, sammāvāyāmo, sammāsati. Yā kho, bhikkhave, imehi sattahangehi cittassekaggatā parikkhatā, ayaŋ vuccati, bhikkhave, ariyo sammāsamādhi sa-upaniso itipi saparikkhāro itipī’ ti. Dutiyaŋ.

3. Paţhama-aggisuttaŋ
46. ‘Sattime bhikkhave, aggī. Katame satta? Rāgaggi, dosaggi, mohaggi, āhuneyyaggi, gahapataggi, dakkhiņeyyaggi, kaţţhaggi– ime kho, bhikkhave, satta aggī’ ti. Tatiyaŋ.

4. Dutiya-aggisuttaŋ
47. Tena kho pana samayena uggatasarīrassa brāhmaņassa mahāyañño upakkhaţo hoti. Pañca usabhasatāni thūņūpanītāni honti yaññatthāya (p. 2.429) pañca vacchatarasatāni thūņūpanītāni honti yaññatthāya, pañca vacchatarisatāni thūņūpanītāni honti yaññatthāya, pañca ajasatāni thūņūpanītāni honti yaññatthāya, pañca urabbhasatāni thūņūpanītāni honti yaññatthāya. Atha kho uggatasarīro brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho uggatasarīro brāhmaņo bhagavantaŋ etadavoca–

‘Sutaŋ metaŋ, bho gotama, aggissa ādānaŋ yūpassa ussāpanaŋ mahapphalaŋ hoti mahānisaŋsan’ ti. ‘Mayāpi kho etaŋ, brāhmaņa, sutaŋ aggissa ādānaŋ yūpassa ussāpanaŋ mahapphalaŋ hoti mahānisaŋsan’ ti. Dutiyampi kho uggatasarīro brāhmaņo …pe… tatiyampi kho uggatasarīro brāhmaņo bhagavantaŋ etadavoca– ‘sutaŋ metaŋ, bho gotama, aggissa ādānaŋ yūpassa ussāpanaŋ mahapphalaŋ hoti mahānisaŋsan’ ti. ‘Mayāpi kho etaŋ, brāhmaņa, sutaŋ aggissa ādānaŋ yūpassa ussāpanaŋ mahapphalaŋ hoti mahānisaŋsan’ ti. ‘Tayidaŋ, bho gotama sameti bhoto ceva gotamassa amhākañca, yadidaŋ sabbena sabbaŋ’.

Evaŋ vutte āyasmā ānando uggatasarīraŋ brāhmaņaŋ etadavoca– ‘na kho, brāhmaņa, tathāgatā evaŋ pucchitabbā– “sutaŋ metaŋ, bho gotama, aggissa ādānaŋ yūpassa ussāpanaŋ mahapphalaŋ hoti mahānisaŋsan” ti. Evaŋ kho, brāhmaņa, tathāgatā pucchitabbā– “ahañhi, bhante, aggiŋ ādātukāmo, yūpaŋ ussāpetukāmo. Ovadatu maŋ, bhante, bhagavā. Anusāsatu maŋ, bhante, bhagavā yaŋ mama assa dīgharattaŋ hitāya sukhāyā”’ ti.

Atha kho uggatasarīro brāhmaņo bhagavantaŋ etadavoca– ‘ahañhi, bho gotama, aggiŋ ādātukāmo yūpaŋ ussāpetukāmo. Ovadatu maŋ bhavaŋ gotamo. Anusāsatu maŋ bhavaŋ gotamo yaŋ mama assa dīgharattaŋ hitāya sukhāyā’ ti.

‘Aggiŋ, brāhmaņa, ādento yūpaŋ ussāpento pubbeva yaññā tīņi satthāni ussāpeti akusalāni dukkhudrayāni dukkhavipākāni. Katamāni tīņi (p. 2.430) Kāyasatthaŋ, vacīsatthaŋ, manosatthaŋ. Aggiŋ, brāhmaņa, ādento yūpaŋ ussāpento pubbeva yaññā evaŋ cittaŋ uppādesi – “ettakā usabhā haññantu yaññatthāya, ettakā vacchatarā haññantu yaññatthāya, ettakā vacchatariyo haññantu yaññatthāya, ettakā ajā haññantu yaññatthāya, ettakā urabbhā haññantu yaññatthāyā” ti. So “puññaŋ karomī” ti apuññaŋ karoti, “kusalaŋ karomī” ti akusalaŋ karoti, “sugatiyā maggaŋ pariyesāmī” ti duggatiyā maggaŋ pariyesati. Aggiŋ, brāhmaņa, ādento yūpaŋ ussāpento pubbeva yaññā idaŋ paţhamaŋ manosatthaŋ ussāpeti akusalaŋ dukkhudrayaŋ dukkhavipākaŋ.

‘Puna caparaŋ, brāhmaņa, aggiŋ ādento yūpaŋ ussāpento pubbeva yaññā evaŋ vācaŋ bhāsati– “ettakā usabhā haññantu yaññatthāya, ettakā vacchatarā haññantu yaññatthāya, ettakā vacchatariyo haññantu yaññatthāya, ettakā ajā haññantu yaññatthāya, ettakā urabbhā haññantu yaññatthāyā” ti. So “puññaŋ karomī” ti apuññaŋ karoti, “kusalaŋ karomī” ti akusalaŋ karoti, “sugatiyā maggaŋ pariyesāmī” ti duggatiyā maggaŋ pariyesati. Aggiŋ, brāhmaņa, ādento yūpaŋ ussāpento pubbeva yaññā idaŋ dutiyaŋ vacīsatthaŋ ussāpeti akusalaŋ dukkhudrayaŋ dukkhavipākaŋ.

‘Puna caparaŋ, brāhmaņa, aggiŋ ādento yūpaŋ ussāpento pubbeva yaññā sayaŋ paţhamaŋ samārambhati usabhā hantuŋ yaññatthāya, sayaŋ paţhamaŋ samārambhati vacchatarā hantuŋ yaññatthāya, sayaŋ paţhamaŋ samārambhati vacchatariyo hantuŋ yaññatthāya, sayaŋ paţhamaŋ samārambhati ajā hantuŋ yaññatthāya, sayaŋ paţhamaŋ samārambhati urabbhā hantuŋ yaññatthāya . So “puññaŋ karomī” ti apuññaŋ karoti, “kusalaŋ karomī” ti akusalaŋ karoti, “sugatiyā maggaŋ pariyesāmī” ti duggatiyā maggaŋ pariyesati. Aggiŋ, brāhmaņa, ādento yūpaŋ ussāpento pubbeva yaññā idaŋ tatiyaŋ kāyasatthaŋ ussāpeti akusalaŋ dukkhudrayaŋ dukkhavipākaŋ. Aggiŋ, brāhmaņa, ādento yūpaŋ ussāpento pubbeva yaññā imāni tīņi satthāni ussāpeti akusalāni dukkhudrayāni dukkhavipākāni.

‘Tayome (p. 2.431) brāhmaņa, aggī pahātabbā parivajjetabbā, na sevitabbā. Katame tayo? Rāgaggi dosaggi, mohaggi.

‘Kasmā cāyaŋ, brāhmaņa, rāgaggi pahātabbo parivajjetabbo, na sevitabbo? Ratto kho, brāhmaņa, rāgena abhibhūto pariyādinnacitto kāyena duccaritaŋ carati, vācāya duccaritaŋ carati, manasā duccaritaŋ carati. So kāyena duccaritaŋ caritvā, vācāya duccaritaŋ caritvā, manasā duccaritaŋ caritvā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati. Tasmāyaŋ rāgaggi pahātabbo parivajjetabbo, na sevitabbo.

‘Kasmā cāyaŋ, brāhmaņa, dosaggi pahātabbo parivajjetabbo, na sevitabbo? Duţţho kho, brāhmaņa, dosena abhibhūto pariyādinnacitto kāyena duccaritaŋ carati, vācāya duccaritaŋ carati, manasā duccaritaŋ carati. So kāyena duccaritaŋ caritvā, vācāya duccaritaŋ caritvā, manasā duccaritaŋ caritvā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati. Tasmāyaŋ dosaggi pahātabbo parivajjetabbo, na sevitabbo.

‘Kasmā cāyaŋ, brāhmaņa, mohaggi pahātabbo parivajjetabbo, na sevitabbo? Mūļho kho, brāhmaņa, mohena abhibhūto pariyādinnacitto kāyena duccaritaŋ carati, vācāya duccaritaŋ carati, manasā duccaritaŋ carati. So kāyena duccaritaŋ caritvā, vācāya duccaritaŋ caritvā, manasā duccaritaŋ caritvā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati. Tasmāyaŋ mohaggi pahātabbo parivajjetabbo, na sevitabbo. Ime kho tayo, brāhmaņa, aggī pahātabbā parivajjetabbā, na sevitabbā.

‘Tayo kho, brāhmaņa, aggī sakkatvā garuŋ katvā mānetvā pūjetvā sammā sukhaŋ parihātabbā. Katame tayo? Āhuneyyaggi gahapataggi, dakkhiņeyyaggi.

‘Katamo ca, brāhmaņa, āhuneyyaggi? Idha, brāhmaņa, yassa te honti mātāti vā pitāti vā, ayaŋ vuccati, brāhmaņa, āhuneyyaggi. Taŋ kissa hetu (p. 2.432) Atohayaŋ, brāhmaņa, āhuto sambhūto, tasmāyaŋ āhuneyyaggi sakkatvā garuŋ katvā mānetvā pūjetvā sammā sukhaŋ parihātabbo.

‘Katamo ca, brāhmaņa, gahapataggi? Idha, brāhmaņa, yassa te honti puttāti vā dārāti vā dāsāti vā pessāti vā kammakarāti vā, ayaŋ vuccati, brāhmaņa gahapataggi. Tasmāyaŋ gahapataggi sakkatvā garuŋ katvā mānetvā pūjetvā sammā sukhaŋ parihātabbo.

‘Katamo ca, brāhmaņa, dakkhiņeyyaggi? Idha, brāhmaņa, ye te samaņabrāhmaņā parappavādā paţiviratā khantisoracce niviţţhā ekamattānaŋ damenti, ekamattānaŋ samenti, ekamattānaŋ parinibbāpenti, ayaŋ vuccati, brāhmaņa, dakkhiņeyyaggi. Tasmāyaŋ dakkhiņeyyaggi sakkatvā garuŋ katvā mānetvā pūjetvā sammā sukhaŋ parihātabbo. Ime kho, brāhmaņa, tayo aggī sakkatvā garuŋ katvā mānetvā pūjetvā sammā sukhaŋ parihātabbā.

‘Ayaŋ kho pana, brāhmaņa, kaţţhaggi kālena kālaŋ ujjaletabbo, kālena kālaŋ ajjhupekkhitabbo, kālena kālaŋ nibbāpetabbo, kālena kālaŋ nikkhipitabbo’ ti.

Evaŋ vutte uggatasarīro brāhmaņo bhagavantaŋ etadavoca– ‘abhikkantaŋ, bho gotama; abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatanti. Esāhaŋ, bho gotama, pañca usabhasatāni muñcāmi jīvitaŋ demi, pañca vacchatarasatāni muñcāmi jīvitaŋ demi, pañca vacchatarisatāni muñcāmi jīvitaŋ demi, pañca ajasatāni muñcāmi jīvitaŋ demi, pañca urabbhasatāni muñcāmi jīvitaŋ demi. Haritāni ceva tiņāni khādantu, sītāni ca pānīyāni pivantu, sīto ca nesaŋ vāto upavāyatan’ ti . Catutthaŋ.

5. Paţhamasaññāsuttaŋ
48. ‘Sattimā, bhikkhave, saññā bhāvitā bahulīkatā mahapphalā honti mahānisaŋsā amatogadhā amatapariyosānā.

‘Katamā (p. 2.433) satta? Asubhasaññā maraņasaññā, āhāre paţikūlasaññā, sabbaloke anabhiratasaññā, aniccasaññā, anicce dukkhasaññā, dukkhe anattasaññā. Imā kho, bhikkhave, satta saññā bhāvitā bahulīkatā mahapphalā honti mahānisaŋsā amatogadhā amatapariyosānā’ ti. Pañcamaŋ.

6. Dutiyasaññāsuttaŋ
49. ‘Sattimā, bhikkhave, saññā bhāvitā bahulīkatā mahapphalā honti mahānisaŋsā amatogadhā amatapariyosānā. Katamā satta? Asubhasaññā, maraņasaññā, āhāre paţikūlasaññā, sabbaloke anabhiratasaññā, aniccasaññā, anicce dukkhasaññā, dukkhe anattasaññā. Imā kho, bhikkhave, satta saññā bhāvitā bahulīkatā mahapphalā honti mahānisaŋsā amatogadhā amatapariyosānāti.

‘“Asubhasaññā bhikkhave, bhāvitā bahulīkatā mahapphalā hoti mahānisaŋsā amatogadhā amatapariyosānā” ti. Iti kho panetaŋ vuttaŋ. Kiñcetaŋ paţicca vuttaŋ? Asubhasaññāparicitena, bhikkhave, bhikkhuno cetasā bahulaŋ viharato methunadhammasamāpattiyā cittaŋ patilīyati patikuţati pativattati, na sampasāriyati upekkhā vā pāţikulyatā vā saņţhāti. Seyyathāpi, bhikkhave, kukkuţapattaŋ vā nhārudaddulaŋ vā aggimhi pakkhittaŋ patilīyati patikuţati pativattati, na sampasāriyati. Evamevaŋ kho, bhikkhave, bhikkhuno asubhasaññāparicitena cetasā bahulaŋ viharato methunadhammasamāpattiyā cittaŋ patilīyati patikuţati pativattati, na sampasāriyati upekkhā vā pāţikulyatā vā saņţhāti.

‘Sace, bhikkhave, bhikkhuno asubhasaññāparicitena cetasā bahulaŋ viharato methunadhammasamāpattiyā cittaŋ anusandahati appaţikulyatā saņţhāti; veditabbametaŋ, bhikkhave, bhikkhunā “abhāvitā me asubhasaññā, natthi me pubbenāparaŋ viseso, appattaŋ me bhāvanābalan” ti. Itiha tattha sampajāno hoti. Sace pana, bhikkhave, bhikkhuno asubhasaññāparicitena cetasā bahulaŋ viharato methunadhammasamāpattiyā cittaŋ patilīyati patikuţati pativattati, na sampasāriyati upekkhā vā pāţikulyatā vā saņţhāti; veditabbametaŋ (p. 2.434) bhikkhave, bhikkhunā “subhāvitā me asubhasaññā, atthi me pubbenāparaŋ viseso, pattaŋ me bhāvanābalan” ti. Itiha tattha sampajāno hoti. “Asubhasaññā, bhikkhave, bhāvitā bahulīkatā mahapphalā hoti mahānisaŋsā amatogadhā amatapariyosānā” ti, iti yaŋ taŋ vuttaŋ idametaŋ paţicca vuttaŋ.

‘“Maraņasaññā, bhikkhave, bhāvitā bahulīkatā mahapphalā hoti mahānisaŋsā amatogadhā amatapariyosānā” ti, iti kho panetaŋ vuttaŋ kiñcetaŋ paţicca vuttaŋ? Maraņasaññāparicitena, bhikkhave, bhikkhuno cetasā bahulaŋ viharato jīvitanikantiyā cittaŋ patilīyati patikuţati pativattati, na sampasāriyati upekkhā vā pāţikulyatā vā saņţhāti. Seyyathāpi, bhikkhave, kukkuţapattaŋ vā nhārudaddulaŋ vā aggimhi pakkhittaŋ patilīyati patikuţati pativattati, na sampasāriyati. Evamevaŋ kho, bhikkhave, bhikkhuno maraņasaññāparicitena cetasā bahulaŋ viharato jīvitanikantiyā cittaŋ patilīyati patikuţati pativattati, na sampasāriyati upekkhā vā pāţikulyatā vā saņţhāti.

‘Sace bhikkhave, bhikkhuno maraņasaññāparicitena cetasā bahulaŋ viharato jīvitanikantiyā cittaŋ anusandahati appaţikulyatā saņţhāti; veditabbametaŋ, bhikkhave, bhikkhunā “abhāvitā me maraņasaññā, natthi me pubbenāparaŋ viseso, appattaŋ me bhāvanābalan” ti. Itiha tattha sampajāno hoti. Sace pana, bhikkhave, bhikkhuno maraņasaññāparicitena cetasā bahulaŋ viharato jīvitanikantiyā cittaŋ patilīyati patikuţati pativattati, na sampasāriyati upekkhā vā pāţikulyatā vā saņţhāti; veditabbametaŋ, bhikkhave, bhikkhunā “subhāvitā me maraņasaññā, atthi me pubbenāparaŋ viseso, pattaŋ me bhāvanābalan” ti. Itiha tattha sampajāno hoti. “Maraņasaññā, bhikkhave, bhāvitā bahulīkatā mahapphalā hoti mahānisaŋsā amatogadhā amatapariyosānā” ti, iti yaŋ taŋ vuttaŋ idametaŋ paţicca vuttaŋ.

‘“Āhāre paţikūlasaññā, bhikkhave, bhāvitā bahulīkatā mahapphalā hoti mahānisaŋsā amatogadhā amatapariyosānā” ti, iti kho panetaŋ vuttaŋ, kiñcetaŋ paţicca vuttaŋ? Āhāre paţikūlasaññāparicitena, bhikkhave, bhikkhuno cetasā bahulaŋ viharato rasataņhāya cittaŋ patilīyati (p. 2.435) …pe… upekkhā vā pāţikulyatā vā saņţhāti. Seyyathāpi, bhikkhave, kukkuţapattaŋ vā nhārudaddulaŋ vā aggimhi pakkhittaŋ patilīyati patikuţati pativattati, na sampasāriyati. Evamevaŋ kho, bhikkhave, bhikkhuno āhāre paţikūlasaññāparicitena cetasā bahulaŋ viharato rasataņhāya cittaŋ patilīyati …pe… upekkhā vā pāţikulyatā vā saņţhāti

‘Sace, bhikkhave, bhikkhuno āhāre paţikūlasaññāparicitena cetasā bahulaŋ viharato rasataņhāya cittaŋ anusandahati appaţikulyatā saņţhāti; veditabbametaŋ, bhikkhave, bhikkhunā “abhāvitā me āhāre paţikūlasaññā, natthi me pubbenāparaŋ viseso, appattaŋ me bhāvanābalan” ti. Itiha tattha sampajāno hoti. Sace pana, bhikkhave, bhikkhuno āhāre paţikūlasaññāparicitena cetasā bahulaŋ viharato rasataņhāya cittaŋ patilīyati …pe… upekkhā vā pāţikulyatā vā saņţhāti; veditabbametaŋ, bhikkhave, bhikkhunā “subhāvitā me āhāre paţikūlasaññā, atthi me pubbenāparaŋ viseso, pattaŋ me bhāvanābalan” ti. Itiha tattha sampajāno hoti. “Āhāre paţikūlasaññā bhikkhave, bhāvitā bahulīkatā mahapphalā hoti mahānisaŋsā amatogadhā amatapariyosānā” ti, iti yaŋ taŋ vuttaŋ idametaŋ paţicca vuttaŋ.

‘“Sabbaloke anabhiratasaññā, bhikkhave, bhāvitā bahulīkatā mahapphalā hoti mahānisaŋsā amatogadhā amatapariyosānā” ti, iti kho panetaŋ vuttaŋ. Kiñcetaŋ paţicca vuttaŋ? Sabbaloke anabhiratasaññāparicitena, bhikkhave, bhikkhuno cetasā bahulaŋ viharato lokacitresu cittaŋ patilīyati …pe… seyyathāpi bhikkhave …pe… patilīyati patikuţati pativattati, na sampasāriyati. Evamevaŋ kho, bhikkhave, bhikkhuno sabbaloke anabhiratasaññāparicitena cetasā bahulaŋ viharato lokacitresu cittaŋ patilīyati patikuţati pativattati, na sampasāriyati upekkhā vā pāţikulyatā vā saņţhāti.

‘Sace, bhikkhave, bhikkhuno sabbaloke anabhiratasaññāparicitena cetasā bahulaŋ viharato lokacitresu cittaŋ anusandahati appaţikulyatā saņţhāti; veditabbametaŋ, bhikkhave, bhikkhunā “abhāvitā me sabbaloke anabhiratasaññā, natthi me pubbenāparaŋ viseso, appattaŋ me (p. 2.436) bhāvanābalan” ti. Itiha tattha sampajāno hoti. Sace pana, bhikkhave, bhikkhuno sabbaloke anabhiratasaññāparicitena cetasā bahulaŋ viharato lokacitresu cittaŋ patilīyati …pe… upekkhā vā pāţikulyatā vā saņţhāti; veditabbametaŋ, bhikkhave, bhikkhunā “subhāvitā me sabbaloke anabhiratasaññā, atthi me pubbenāparaŋ viseso, pattaŋ me bhāvanābalan” ti. Itiha tattha sampajāno hoti. “Sabbaloke anabhiratasaññā, bhikkhave, bhāvitā bahulīkatā mahapphalā hoti mahānisaŋsā amatogadhā amatapariyosānā” ti, iti yaŋ taŋ vuttaŋ idametaŋ paţicca vuttaŋ.

‘“Aniccasaññā, bhikkhave, bhāvitā bahulīkatā mahapphalā hoti mahānisaŋsā amatogadhā amatapariyosānā” ti, iti kho panetaŋ vuttaŋ. Kiñcetaŋ paţicca vuttaŋ? Aniccasaññāparicitena, bhikkhave, bhikkhuno cetasā bahulaŋ viharato lābhasakkārasiloke cittaŋ patilīyati …pe… upekkhā vā pāţikulyatā vā saņţhāti. Seyyathāpi, bhikkhave, kukkuţapattaŋ vā nhārudaddulaŋ vā aggimhi pakkhittaŋ patilīyati patikuţati pativattati na sampasāriyati. Evamevaŋ kho, bhikkhave, bhikkhuno aniccasaññāparicitena cetasā bahulaŋ viharato lābhasakkārasiloke cittaŋ patilīyati …pe… upekkhā vā pāţikulyatā vā saņţhāti.

‘Sace, bhikkhave, bhikkhuno aniccasaññāparicitena cetasā bahulaŋ viharato lābhasakkārasiloke cittaŋ anusandahati appaţikulyatā saņţhāti; veditabbametaŋ, bhikkhave, bhikkhunā “abhāvitā me aniccasaññā, natthi me pubbenāparaŋ viseso, appattaŋ me bhāvanābalan” ti. Itiha tattha sampajāno hoti. Sace pana, bhikkhave, bhikkhuno aniccasaññāparicitena cetasā bahulaŋ viharato lābhasakkārasiloke cittaŋ patilīyati patikuţati pativattati, na sampasāriyati upekkhā vā pāţikulyatā vā saņţhāti; veditabbametaŋ, bhikkhave, bhikkhunā “subhāvitā me aniccasaññā, atthi me pubbenāparaŋ viseso, pattaŋ me bhāvanābalan” ti. Itiha tattha sampajāno hoti. “Aniccasaññā, bhikkhave, bhāvitā bahulīkatā mahapphalā hoti mahānisaŋsā amatogadhā amatapariyosānā” ti, iti yaŋ taŋ vuttaŋ idametaŋ paţicca vuttaŋ.

‘“Anicce (p. 2.437) dukkhasaññā, bhikkhave, bhāvitā bahulīkatā mahapphalā hoti mahānisaŋsā amatogadhā amatapariyosānā” ti, iti kho panetaŋ vuttaŋ. Kiñcetaŋ paţicca vuttaŋ? Anicce dukkhasaññāparicitena, bhikkhave, bhikkhuno cetasā bahulaŋ viharato ālasye kosajje vissaţţhiye pamāde ananuyoge apaccavekkhaņāya tibbā bhayasaññā paccupaţţhitā hoti, seyyathāpi, bhikkhave, ukkhittāsike vadhake.

‘Sace, bhikkhave, bhikkhuno anicce dukkhasaññāparicitena cetasā bahulaŋ viharato ālasye kosajje vissaţţhiye pamāde ananuyoge apaccavekkhaņāya tibbā bhayasaññā, na paccupaţţhitā hoti, seyyathāpi, bhikkhave, ukkhittāsike vadhake. Veditabbametaŋ, bhikkhave, bhikkhunā “abhāvitā me anicce dukkhasaññā, natthi me pubbenāparaŋ viseso, appattaŋ me bhāvanābalan” ti. Itiha tattha sampajāno hoti. Sace pana, bhikkhave, bhikkhuno anicce dukkhasaññāparicitena cetasā bahulaŋ viharato ālasye kosajje vissaţţhiye pamāde ananuyoge apaccavekkhaņāya tibbā bhayasaññā paccupaţţhitā hoti, seyyathāpi, bhikkhave, ukkhittāsike vadhake. Veditabbametaŋ, bhikkhave, bhikkhunā “subhāvitā me anicce dukkhasaññā, atthi me pubbenāparaŋ viseso, pattaŋ me bhāvanābalan” ti. Itiha tattha sampajāno hoti. “Anicce dukkhasaññā, bhikkhave, bhāvitā bahulīkatā mahapphalā hoti mahānisaŋsā amatogadhā amatapariyosānā” ti, iti yaŋ taŋ vuttaŋ idametaŋ paţicca vuttaŋ.

‘“Dukkhe anattasaññā, bhikkhave, bhāvitā bahulīkatā mahapphalā hoti mahānisaŋsā amatogadhā amatapariyosānā” ti, iti kho panetaŋ vuttaŋ. Kiñcetaŋ paţicca vuttaŋ? Dukkhe anattasaññāparicitena, bhikkhave, bhikkhuno cetasā bahulaŋ viharato imasmiñca saviññāņake kāye bahiddhā ca sabbanimittesu ahankāramamankāramānāpagataŋ mānasaŋ hoti vidhāsamatikkantaŋ santaŋ suvimuttaŋ.

‘Sace, bhikkhave, bhikkhuno dukkhe anattasaññāparicitena cetasā bahulaŋ viharato imasmiñca saviññāņake kāye bahiddhā ca sabbanimittesu na ahankāramamankāramānāpagataŋ mānasaŋ hoti vidhāsamatikkantaŋ santaŋ suvimuttaŋ. Veditabbametaŋ, bhikkhave, bhikkhunā “abhāvitā me dukkhe anattasaññā (p. 2.438) natthi me pubbenāparaŋ viseso, appattaŋ me bhāvanābalan” ti. Itiha tattha sampajāno hoti.

‘Sace pana, bhikkhave, bhikkhuno dukkhe anattasaññāparicitena cetasā bahulaŋ viharato imasmiñca saviññāņake kāye bahiddhā ca sabbanimittesu ahankāramamankāramānāpagataŋ mānasaŋ hoti vidhāsamatikkantaŋ santaŋ suvimuttaŋ. Veditabbametaŋ, bhikkhave, bhikkhunā “subhāvitā me dukkhe anattasaññā, atthi me pubbenāparaŋ viseso, pattaŋ me bhāvanābalan” ti. Itiha tattha sampajāno hoti. “Dukkhe anattasaññā, bhikkhave, bhāvitā bahulīkatā mahapphalā hoti mahānisaŋsā amatogadhā amatapariyosānā” ti, iti yaŋ taŋ vuttaŋ idametaŋ paţicca vuttaŋ.

‘Imā kho, bhikkhave, satta saññā bhāvitā bahulīkatā mahapphalā honti mahānisaŋsā amatogadhā amatapariyosānā’ ti. Chaţţhaŋ.

7. Methunasuttaŋ
50. Atha kho jāņussoņi brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho jāņussoņi brāhmaņo bhagavantaŋ etadavoca– ‘bhavampi no gotamo brahmacārī paţijānātī’ ti? ‘Yañhi taŋ, brāhmaņa, sammā vadamāno vadeyya– “akhaņđaŋ acchiddaŋ asabalaŋ akammāsaŋ paripuņņaŋ parisuddhaŋ brahmacariyaŋ caratī” ti, mameva taŋ, brāhmaņa, sammā vadamāno vadeyya– “ahañhi, brāhmaņa, akhaņđaŋ acchiddaŋ asabalaŋ akammāsaŋ paripuņņaŋ parisuddhaŋ brahmacariyaŋ carāmī”’ ti. ‘Kiŋ pana, bho gotama, brahmacariyassa khaņđampi chiddampi sabalampi kammāsampī’ ti?

‘Idha, brāhmaņa, ekacco samaņo vā brāhmaņo vā sammā brahmacārī paţijānamāno na heva kho mātugāmena saddhiŋ dvayaŋdvayasamāpattiŋ samāpajjati; api ca kho mātugāmassa ucchādanaparimaddananhāpanasambāhanaŋ sādiyati. So taŋ assādeti, taŋ nikāmeti, tena ca vittiŋ āpajjati. Idampi kho, brāhmaņa, brahmacariyassa khaņđampi chiddampi sabalampi kammāsampi. Ayaŋ vuccati, brāhmaņa, aparisuddhaŋ brahmacariyaŋ carati, saŋyutto methunena saŋyogena na parimuccati jātiyā jarāya maraņena sokehi (p. 2.439) paridevehi dukkhehi domanassehi upāyāsehi, na parimuccati dukkhasmāti vadāmi.

‘Puna caparaŋ, brāhmaņa, idhekacco samaņo vā brāhmaņo vā sammā brahmacārī paţijānamāno na heva kho mātugāmena saddhiŋ dvayaŋdvayasamāpattiŋ samāpajjati, napi mātugāmassa ucchādanaparimaddananhāpanasambāhanaŋ sādiyati; api ca kho mātugāmena saddhiŋ sañjagghati sankīļati sankelāyati …pe… napi mātugāmena saddhiŋ sañjagghati sankīļati sankelāyati; api ca kho mātugāmassa cakkhunā cakkhuŋ upanijjhāyati pekkhati …pe… napi mātugāmassa cakkhunā cakkhuŋ upanijjhāyati pekkhati; api ca kho mātugāmassa saddaŋ suņāti tirokuţţaŋ vā tiropākāraŋ vā hasantiyā vā bhaņantiyā vā gāyantiyā vā rodantiyā vā …pe… napi mātugāmassa saddaŋ suņāti tirokuţţaŋ vā tiropākāraŋ vā hasantiyā vā bhaņantiyā vā gāyantiyā vā rodantiyā vā; api ca kho yānissa tāni pubbe mātugāmena saddhiŋ hasitalapitakīļitāni tāni anussarati …pe… napi yānissa tāni pubbe mātugāmena saddhiŋ hasitalapitakīļitāni tāni anussarati; api ca kho passati gahapatiŋ vā gahapatiputtaŋ vā pañcahi kāmaguņehi samappitaŋ samangībhūtaŋ paricārayamānaŋ …pe… napi passati gahapatiŋ vā gahapatiputtaŋ vā pañcahi kāmaguņehi samappitaŋ samangībhūtaŋ paricārayamānaŋ; api ca kho aññataraŋ devanikāyaŋ paņidhāya brahmacariyaŋ carati imināhaŋ sīlena vā vatena vā tapena vā brahmacariyena vā devo vā bhavissāmi devaññataro vāti. So taŋ assādeti, taŋ nikāmeti, tena ca vittiŋ āpajjati. Idampi kho, brāhmaņa, brahmacariyassa khaņđampi chiddampi sabalampi kammāsampi. Ayaŋ vuccati, brāhmaņa, aparisuddhaŋ brahmacariyaŋ carati saŋyutto methunena saŋyogena, na parimuccati jātiyā jarāya maraņena sokehi paridevehi dukkhehi domanassehi upāyāsehi, na parimuccati dukkhasmāti vadāmi.

‘Yāvakīvañcāhaŋ, brāhmaņa, imesaŋ sattannaŋ methunasaŋyogānaŋ aññataraññataramethunasaŋyogaŋ attani appahīnaŋ samanupassiŋ, neva tāvāhaŋ, brāhmaņa, sadevake loke samārake sabrahmake sassamaņabrāhmaņiyā pajāya sadevamanussāya anuttaraŋ sammāsambodhiŋ abhisambuddhoti paccaññāsiŋ .

‘Yato (p. 2.440) ca khohaŋ, brāhmaņa, imesaŋ sattannaŋ methunasaŋyogānaŋ aññataraññataramethunasaŋyogaŋ attani appahīnaŋ na samanupassiŋ, athāhaŋ, brāhmaņa, sadevake loke samārake sabrahmake sassamaņabrāhmaņiyā pajāya sadevamanussāya anuttaraŋ sammāsambodhiŋ abhisambuddhoti paccaññāsiŋ. “Ñāņañca pana me dassanaŋ udapādi, akuppā me vimutti, ayamantimā jāti, natthi dāni punabbhavo”’ ti.

Evaŋ vutte jāņussoņi brāhmaņo bhagavantaŋ etadavoca– ‘abhikkantaŋ, bho gotama; abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti. Sattamaŋ.

8. Saŋyogasuttaŋ
51. ‘Saŋyogavisaŋyogaŋ vo, bhikkhave, dhammapariyāyaŋ desessāmi. Taŋ suņātha …pe… katamo ca so, bhikkhave, saŋyogo visaŋyogo dhammapariyāyo?

‘Itthī, bhikkhave, ajjhattaŋ itthindriyaŋ manasi karoti– itthikuttaŋ itthākappaŋ itthividhaŋ itthicchandaŋ itthissaraŋ itthālankāraŋ. Sā tattha rajjati tatrābhiramati. Sā tattha rattā tatrābhiratā bahiddhā purisindriyaŋ manasi karoti– purisakuttaŋ purisākappaŋ purisavidhaŋ purisacchandaŋ purisassaraŋ purisālankāraŋ. Sā tattha rajjati tatrābhiramati. Sā tattha rattā tatrābhiratā bahiddhā saŋyogaŋ ākankhati. Yañcassā saŋyogapaccayā uppajjati sukhaŋ somanassaŋ tañca ākankhati. Itthatte, bhikkhave, abhiratā sattā purisesu saŋyogaŋ gatā. Evaŋ kho, bhikkhave, itthī itthattaŋ nātivattati.

‘Puriso, bhikkhave, ajjhattaŋ purisindriyaŋ manasi karoti– purisakuttaŋ purisākappaŋ purisavidhaŋ purisacchandaŋ purisassaraŋ purisālankāraŋ. So tattha rajjati tatrābhiramati. So tattha ratto tatrābhirato bahiddhā itthindriyaŋ manasi karoti– itthikuttaŋ itthākappaŋ itthividhaŋ itthicchandaŋ itthissaraŋ itthālankāraŋ. So tattha rajjati tatrābhiramati. So tattha ratto tatrābhirato bahiddhā saŋyogaŋ ākankhati. Yañcassa saŋyogapaccayā uppajjati sukhaŋ somanassaŋ tañca ākankhati. Purisatte, bhikkhave, abhiratā sattā (p. 2.441) itthīsu saŋyogaŋ gatā. Evaŋ kho, bhikkhave, puriso purisattaŋ nātivattati. Evaŋ kho, bhikkhave, saŋyogo hoti.

‘Kathañca, bhikkhave, visaŋyogo hoti? Itthī, bhikkhave, ajjhattaŋ itthindriyaŋ na manasi karoti– itthikuttaŋ itthākappaŋ itthividhaŋ itthicchandaŋ itthissaraŋ itthālankāraŋ. Sā tattha na rajjati, sā tatra nābhiramati. Sā tattha arattā tatra anabhiratā bahiddhā purisindriyaŋ na manasi karoti– purisakuttaŋ purisākappaŋ purisavidhaŋ purisacchandaŋ purisassaraŋ purisālankāraŋ. Sā tattha na rajjati, tatra nābhiramati. Sā tattha arattā tatra anabhiratā bahiddhā saŋyogaŋ nākankhati. Yañcassā saŋyogapaccayā uppajjati sukhaŋ somanassaŋ tañca nākankhati. Itthatte, bhikkhave anabhiratā sattā purisesu visaŋyogaŋ gatā. Evaŋ kho, bhikkhave, itthī itthattaŋ ativattati.

‘Puriso, bhikkhave, ajjhattaŋ purisindriyaŋ na manasi karoti – purisakuttaŋ purisākappaŋ purisavidhaŋ purisacchandaŋ purisassaraŋ purisālankāraŋ. So tattha na rajjati, so tatra nābhiramati. So tattha aratto tatra anabhirato bahiddhā itthindriyaŋ na manasi karoti – itthikuttaŋ itthākappaŋ itthividhaŋ itthicchandaŋ itthissaraŋ itthālankāraŋ. So tattha na rajjati, tatra nābhiramati. So tattha aratto tatra anabhirato bahiddhā saŋyogaŋ nākankhati. Yañcassa saŋyogapaccayā uppajjati sukhaŋ somanassaŋ tañca nākankhati. Purisatte, bhikkhave, anabhiratā sattā itthīsu visaŋyogaŋ gatā. Evaŋ kho, bhikkhave, puriso purisattaŋ ativattati. Evaŋ kho, bhikkhave, visaŋyogo hoti. Ayaŋ kho, bhikkhave, saŋyogo visaŋyogo dhammapariyāyo’ ti. Aţţhamaŋ.

9. Dānamahapphalasuttaŋ
52. Ekaŋ samayaŋ bhagavā campāyaŋ viharati gaggarāya pokkharaņiyā tīre. Atha kho sambahulā campeyyakā upāsakā yena āyasmā sāriputto tenupasankamiŋsu; upasankamitvā āyasmantaŋ sāriputtaŋ abhivādetvā ekamantaŋ nisīdiŋsu. Ekamantaŋ nisinnā kho campeyyakā upāsakā āyasmantaŋ sāriputtaŋ etadavocuŋ– ‘cirassutā no, bhante, bhagavato (p. 2.442) sammukhā dhammīkathā. Sādhu mayaŋ, bhante, labheyyāma bhagavato sammukhā dhammiŋ kathaŋ savanāyā’ ti. ‘Tenahāvuso, tadahuposathe āgaccheyyātha, appeva nāma labheyyātha bhagavato sammukhā dhammiŋ kathaŋ savanāyā’ ti. ‘Evaŋ, bhante’ ti kho campeyyakā upāsakā āyasmato sāriputtassa paţissutvā uţţhāyāsanā āyasmantaŋ sāriputtaŋ abhivādetvā padakkhiņaŋ katvā pakkamiŋsu.

Atha kho campeyyakā upāsakā tadahuposathe yenāyasmā sāriputto tenupasankamiŋsu; upasankamitvā āyasmantaŋ sāriputtaŋ abhivādetvā ekamantaŋ aţţhaŋsu. Atha kho āyasmā sāriputto tehi campeyyakehi upāsakehi saddhiŋ yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā sāriputto bhagavantaŋ etadavoca–

‘Siyā nu kho, bhante, idhekaccassa tādisaŋyeva dānaŋ dinnaŋ na mahapphalaŋ hoti na mahānisaŋsaŋ; siyā pana, bhante, idhekaccassa tādisaŋyeva dānaŋ dinnaŋ mahapphalaŋ hoti mahānisaŋsan’ ti? ‘Siyā, sāriputta, idhekaccassa tādisaŋyeva dānaŋ dinnaŋ na mahapphalaŋ hoti na mahānisaŋsaŋ; siyā pana, sāriputta, idhekaccassa tādisaŋyeva dānaŋ dinnaŋ mahapphalaŋ hoti mahānisaŋsan’ ti. ‘Ko nu kho, bhante, hetu ko paccayo yena midhekaccassa tādisaŋyeva dānaŋ dinnaŋ na mahapphalaŋ hoti na mahānisaŋsaŋ; ko nu kho, bhante, hetu ko paccayo yena midhekaccassa tādisaŋyeva dānaŋ dinnaŋ mahapphalaŋ hoti mahānisaŋsan’ ti?

‘Idha, sāriputta, ekacco sāpekho dānaŋ deti, patibaddhacitto dānaŋ deti, sannidhipekho dānaŋ deti, “imaŋ pecca paribhuñjissāmī” ti dānaŋ deti. So taŋ dānaŋ deti samaņassa vā brāhmaņassa vā annaŋ pānaŋ vatthaŋ yānaŋ mālāgandhavilepanaŋ seyyāvasathapadīpeyyaŋ. Taŋ kiŋ maññasi, sāriputta, dadeyya idhekacco evarūpaŋ dānan’ ti? ‘Evaŋ, bhante’.

‘Tatra, sāriputta, yvāyaŋ sāpekho dānaŋ deti patibaddhacitto dānaŋ deti, sannidhipekho dānaŋ deti, “imaŋ pecca paribhuñjissāmī” ti dānaŋ deti. So (p. 2.443) taŋ dānaŋ datvā kāyassa bhedā paraŋ maraņā cātumahārājikānaŋ devānaŋ sahabyataŋ upapajjati. So taŋ kammaŋ khepetvā taŋ iddhiŋ taŋ yasaŋ taŋ ādhipaccaŋ āgāmī hoti āgantā itthattaŋ.

‘Idha pana, sāriputta, ekacco na heva kho sāpekho dānaŋ deti, na patibaddhacitto dānaŋ deti, na sannidhipekho dānaŋ deti, na “imaŋ pecca paribhuñjissāmī” ti dānaŋ deti; api ca kho “sāhu dānan” ti dānaŋ deti …pe… napi “sāhu dānan” ti dānaŋ deti; api ca kho “dinnapubbaŋ katapubbaŋ pitupitāmahehi na arahāmi porāņaŋ kulavaŋsaŋ hāpetun” ti dānaŋ deti …pe… napi “dinnapubbaŋ katapubbaŋ pitupitāmahehi na arahāmi porāņaŋ kulavaŋsaŋ hāpetun” ti dānaŋ deti; api ca kho “ahaŋ pacāmi, ime na pacanti, nārahāmi pacanto apacantānaŋ dānaŋ adātun” ti dānaŋ deti …pe… napi “ahaŋ pacāmi, ime na pacanti, nārahāmi pacanto apacantānaŋ dānaŋ adātun” ti dānaŋ deti; api ca kho “yathā tesaŋ pubbakānaŋ isīnaŋ tāni mahāyaññāni ahesuŋ, seyyathidaŋ– aţţhakassa vāmakassa vāmadevassa vessāmittassa yamadaggino angīrasassa bhāradvājassa vāseţţhassa kassapassa bhaguno, evaŋ me ayaŋ dānasaŋvibhāgo bhavissatī” ti dānaŋ deti …pe… napi “yathā tesaŋ pubbakānaŋ isīnaŋ tāni mahāyaññāni ahesuŋ, seyyathidaŋ– aţţhakassa vāmakassa vāmadevassa vessāmittassa yamadaggino angīrasassa bhāradvājassa vāseţţhassa kassapassa bhaguno, evaŋ me ayaŋ dānasaŋvibhāgo bhavissatī” ti dānaŋ deti; api ca kho “imaŋ me dānaŋ dadato cittaŋ pasīdati, attamanatā somanassaŋ upajāyatī” ti dānaŋ deti …pe… napi “imaŋ me dānaŋ dadato cittaŋ pasīdati, attamanatā somanassaŋ upajāyatī” ti dānaŋ deti; api ca kho cittālankāracittaparikkhāraŋ dānaŋ deti. So taŋ dānaŋ deti samaņassa vā brāhmaņassa vā annaŋ pānaŋ vatthaŋ yānaŋ mālāgandhavilepanaŋ seyyāvasathapadīpeyyaŋ. Taŋ kiŋ maññasi, sāriputta, dadeyya idhekacco evarūpaŋ dānan’ ti? ‘Evaŋ, bhante’.

‘Tatra, sāriputta, yvāyaŋ na heva sāpekho dānaŋ deti; na patibaddhacitto dānaŋ deti; na sannidhipekho dānaŋ deti; na “imaŋ pecca paribhuñjissāmī” ti dānaŋ deti; napi “sāhu dānan” ti dānaŋ deti; napi “dinnapubbaŋ katapubbaŋ pitupitāmahehi (p. 2.444) na arahāmi porāņaŋ kulavaŋsaŋ hāpetun” ti dānaŋ deti; napi “ahaŋ pacāmi, ime na pacanti, nārahāmi pacanto apacantānaŋ dānaŋ adātun” ti dānaŋ deti; napi “yathā tesaŋ pubbakānaŋ isīnaŋ tāni mahāyaññāni ahesuŋ, seyyathidaŋ– aţţhakassa vāmakassa vāmadevassa vessāmittassa yamadaggino angīrasassa bhāradvājassa vāseţţhassa kassapassa bhaguno, evaŋ me ayaŋ dānasaŋvibhāgo bhavissatī” ti dānaŋ deti; napi “imaŋ me dānaŋ dadato cittaŋ pasīdati, attamanatā somanassaŋ upajāyatī” ti dānaŋ deti; api ca kho cittālankāracittaparikkhāraŋ dānaŋ deti. So taŋ dānaŋ datvā kāyassa bhedā paraŋ maraņā brahmakāyikānaŋ devānaŋ sahabyataŋ upapajjati. So taŋ kammaŋ khepetvā taŋ iddhiŋ taŋ yasaŋ taŋ ādhipaccaŋ anāgāmī hoti anāgantā itthattaŋ. Ayaŋ kho, sāriputta, hetu ayaŋ paccayo yena midhekaccassa tādisaŋyeva dānaŋ dinnaŋ na mahapphalaŋ hoti na mahānisaŋsaŋ. Ayaŋ pana, sāriputta, hetu ayaŋ paccayo yena midhekaccassa tādisaŋyeva dānaŋ dinnaŋ mahapphalaŋ hoti mahānisaŋsan’ ti. Navamaŋ.

10. Nandamātāsuttaŋ
53. Evaŋ me sutaŋ– ekaŋ samayaŋ āyasmā ca sāriputto āyasmā ca mahāmoggallāno dakkhiņāgirismiŋ cārikaŋ caranti mahatā bhikkhusanghena saddhiŋ. Tena kho pana samayena veļukaņđakī nandamātā upāsikā rattiyā paccūsasamayaŋ paccuţţhāya pārāyanaŋ sarena bhāsati.

Tena kho pana samayena vessavaņo mahārājā uttarāya disāya dakkhiņaŋ disaŋ gacchati kenacideva karaņīyena. Assosi kho vessavaņo mahārājā nandamātāya upāsikāya pārāyanaŋ sarena bhāsantiyā, sutvā kathāpariyosānaŋ āgamayamāno aţţhāsi.

Atha kho nandamātā upāsikā pārāyanaŋ sarena bhāsitvā tuņhī ahosi. Atha kho vessavaņo mahārājā nandamātāya upāsikāya kathāpariyosānaŋ viditvā abbhānumodi– ‘sādhu bhagini, sādhu bhaginī’ ti! ‘Ko paneso, bhadramukhā’ ti? ‘Ahaŋ te, bhagini, bhātā vessavaņo, mahārājā’ ti. ‘Sādhu, bhadramukha, tena hi yo me ayaŋ dhammapariyāyo bhaņito (p. 2.445) idaŋ te hotu ātitheyyan’ ti. ‘Sādhu, bhagini, etañceva me hotu ātitheyyaŋ. Sveva sāriputtamoggallānappamukho bhikkhusangho akatapātarāso veļukaņđakaŋ āgamissati, tañca bhikkhusanghaŋ parivisitvā mama dakkhiņaŋ ādiseyyāsi. Etañceva me bhavissati ātitheyyan’ ti.

Atha kho nandamātā upāsikā tassā rattiyā accayena sake nivesane paņītaŋ khādanīyaŋ bhojanīyaŋ paţiyādāpesi. Atha kho sāriputtamoggallānappamukho bhikkhusangho akatapātarāso yena veļukaņđako tadavasari. Atha kho nandamātā upāsikā aññataraŋ purisaŋ āmantesi– ‘ehi tvaŋ, ambho purisa, ārāmaŋ gantvā bhikkhusanghassa kālaŋ ārocehi– “kālo, bhante, ayyāya nandamātuyā nivesane niţţhitaŋ bhattan”’ ti. ‘Evaŋ, ayye’ ti kho so puriso nandamātāya upāsikāya paţissutvā ārāmaŋ gantvā bhikkhusanghassa kālaŋ ārocesi– ‘kālo, bhante, ayyāya nandamātuyā nivesane niţţhitaŋ bhattan’ ti. Atha kho sāriputtamoggallānappamukho bhikkhusangho pubbaņhasamayaŋ nivāsetvā pattacīvaramādāya yena nandamātāya upāsikāya nivesanaŋ tenupasankami; upasankamitvā paññatte āsane nisīdi. Atha kho nandamātā upāsikā sāriputtamoggallānappamukhaŋ bhikkhusanghaŋ paņītena khādanīyena bhojanīyena sahatthā santappesi sampavāresi.

Atha kho nandamātā upāsikā āyasmantaŋ sāriputtaŋ bhuttāviŋ onītapattapāņiŋ ekamantaŋ nisīdi. Ekamantaŋ nisinnaŋ kho nandamātaraŋ upāsikaŋ āyasmā sāriputto etadavoca– ‘ko pana te, nandamāte, bhikkhusanghassa abbhāgamanaŋ ārocesī’ ti?

‘Idhāhaŋ, bhante rattiyā paccūsasamayaŋ paccuţţhāya pārāyanaŋ sarena bhāsitvā tuņhī ahosiŋ. Atha kho, bhante, vessavaņo mahārājā mama kathāpariyosānaŋ viditvā abbhānumodi– “sādhu, bhagini, sādhu, bhaginī” ti! “Ko paneso, bhadramukhā” ti? “Ahaŋ te, bhagini, bhātā vessavaņo, mahārājā” ti. “Sādhu, bhadramukha, tena hi yo me ayaŋ dhammapariyāyo (p. 2.446) bhaņito idaŋ te hotu ātitheyyan” ti. “Sādhu, bhagini, etañceva me hotu ātitheyyaŋ. Sveva sāriputtamoggallānappamukho bhikkhusangho akatapātarāso veļukaņđakaŋ āgamissati, tañca bhikkhusanghaŋ parivisitvā mama dakkhiņaŋ ādiseyyāsi. Etañceva me bhavissati ātitheyyan” ti. Yadidaŋ, bhante, dāne puññañca puññamahī ca taŋ vessavaņassa mahārājassa sukhāya hotū’ ti.

‘Acchariyaŋ, nandamāte, abbhutaŋ, nandamāte! Yatra hi nāma vessavaņena mahārājena evaŋmahiddhikena evaŋmahesakkhena devaputtena sammukhā sallapissasī’ ti.

‘Na kho me, bhante, eseva acchariyo abbhuto dhammo. Atthi me aññopi acchariyo abbhuto dhammo. Idha me, bhante, nando nāma ekaputtako piyo manāpo. Taŋ rājāno kismiñcideva pakaraņe okassa pasayha jīvitā voropesuŋ. Tasmiŋ kho panāhaŋ, bhante, dārake gahite vā gayhamāne vā vadhe vā vajjhamāne vā hate vā haññamāne vā nābhijānāmi cittassa aññathattan’ ti. ‘Acchariyaŋ, nandamāte, abbhutaŋ nandamāte! Yatra hi nāma cittuppādampi parisodhessasī’ ti.

‘Na kho me, bhante eseva acchariyo abbhuto dhammo. Atthi me aññopi acchariyo abbhuto dhammo. Idha me, bhante, sāmiko kālankato aññataraŋ yakkhayoniŋ upapanno. So me teneva purimena attabhāvena uddassesi. Na kho panāhaŋ, bhante, abhijānāmi tatonidānaŋ cittassa aññathattan’ ti. ‘Acchariyaŋ, nandamāte, abbhutaŋ, nandamāte! Yatra hi nāma cittuppādampi parisodhessasī’ ti.

‘Na kho me, bhante, eseva acchariyo abbhuto dhammo. Atthi me aññopi acchariyo abbhuto dhammo. Yatohaŋ, bhante, sāmikassa daharasseva daharā ānītā nābhijānāmi sāmikaŋ manasāpi aticaritā, kuto pana kāyenā’ ti! ‘Acchariyaŋ, nandamāte, abbhutaŋ, nandamāte! Yatra hi nāma cittuppādampi parisodhessasī’ ti.

‘Na (p. 2.447) kho me, bhante, eseva acchariyo abbhuto dhammo. Atthi me aññopi acchariyo abbhuto dhammo. Yadāhaŋ, bhante, upāsikā paţidesitā nābhijānāmi kiñci sikkhāpadaŋ sañcicca vītikkamitā’ ti. ‘Acchariyaŋ, nandamāte, abbhutaŋ, nandamāte’ ti!

‘Na kho me, bhante, eseva acchariyo abbhuto dhammo. Atthi me aññopi acchariyo abbhuto dhammo. Idhāhaŋ, bhante, yāvadeva ākankhāmi vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharāmi. Vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ vivekajaŋ pītisukhaŋ dutiyaŋ jhānaŋ upasampajja viharāmi. Pītiyā ca virāgā upekkhikā ca viharāmi satā ca sampajānā sukhañca kāye paţisaŋvedemi, yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ upasampajja viharāmi. Sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharāmī’ ti. ‘Acchariyaŋ, nandamāte, abbhutaŋ, nandamāte’ ti!

‘Na kho me, bhante, eseva acchariyo abbhuto dhammo. Atthi me aññopi acchariyo abbhuto dhammo. Yānimāni, bhante, bhagavatā desitāni pañcorambhāgiyāni saŋyojanāni nāhaŋ tesaŋ kiñci attani appahīnaŋ samanupassāmī’ ti. ‘Acchariyaŋ, nandamāte, abbhutaŋ, nandamāte’ ti!

Atha kho āyasmā sāriputto nandamātaraŋ upāsikaŋ dhammiyā kathāya sandassetvā samādapetvā samuttejetvā sampahaŋsetvā uţţhāyāsanā pakkāmīti. Dasamaŋ.

Mahāyaññavaggo pañcamo.

Tassuddānaŋ–

Ṭhiti ca parikkhāraŋ dve, aggī saññā ca dve parā;

Methunā saŋyogo dānaŋ, nandamātena te dasāti.

Paţhamapaņņāsakaŋ samattaŋ.

6. Abyākatavaggo

1. Abyākatasuttaŋ
54. Atha (p. 2.448) kho aññataro bhikkhu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca– ‘ko nu kho, bhante, hetu ko paccayo yena sutavato ariyasāvakassa vicikicchā nuppajjati abyākatavatthūsū’ ti?

‘Diţţhinirodhā kho, bhikkhu, sutavato ariyasāvakassa vicikicchā nuppajjati abyākatavatthūsu. “Hoti tathāgato paraŋ maraņā” ti kho, bhikkhu, diţţhigatametaŋ; “na hoti tathāgato paraŋ maraņā” ti kho, bhikkhu, diţţhigatametaŋ; “hoti ca na ca hoti tathāgato paraŋ maraņā” ti kho, bhikkhu, diţţhigatametaŋ; “neva hoti na na hoti tathāgato paraŋ maraņā” ti kho, bhikkhu, diţţhigatametaŋ. Assutavā, bhikkhu, puthujjano diţţhiŋ nappajānāti, diţţhisamudayaŋ nappajānāti, diţţhinirodhaŋ nappajānāti, diţţhinirodhagāminiŋ paţipadaŋ nappajānāti. Tassa sā diţţhi pavađđhati, so na parimuccati jātiyā jarāya maraņena sokehi paridevehi dukkhehi domanassehi upāyāsehi, na parimuccati dukkhasmāti vadāmi.

‘Sutavā ca kho, bhikkhu, ariyasāvako diţţhiŋ pajānāti, diţţhisamudayaŋ pajānāti, diţţhinirodhaŋ pajānāti, diţţhinirodhagāminiŋ paţipadaŋ pajānāti. Tassa sā diţţhi nirujjhati, so parimuccati jātiyā jarāya maraņena sokehi paridevehi dukkhehi domanassehi upāyāsehi, parimuccati dukkhasmāti vadāmi. Evaŋ jānaŋ kho, bhikkhu, sutavā ariyasāvako evaŋ passaŋ “hoti tathāgato paraŋ maraņā” tipi na byākaroti; “na hoti tathāgato paraŋ maraņā” tipi na byākaroti; “hoti ca na ca hoti tathāgato paraŋ maraņā” tipi na byākaroti; “neva hoti na na hoti tathāgato paraŋ maraņā” tipi na byākaroti. Evaŋ jānaŋ kho, bhikkhu, sutavā ariyasāvako evaŋ passaŋ evaŋ abyākaraņadhammo hoti abyākatavatthūsu Evaŋ jānaŋ kho, bhikkhu, sutavā ariyasāvako evaŋ passaŋ na chambhati, na kampati, na vedhati, na santāsaŋ āpajjati abyākatavatthūsu.

‘“Hoti (p. 2.449) tathāgato paraŋ maraņā” ti kho, bhikkhu, taņhāgatametaŋ …pe… saññāgatametaŋ …pe… maññitametaŋ …pe… papañcitametaŋ …pe… upādānagatametaŋ …pe… “hoti tathāgato paraŋ maraņā” ti kho, bhikkhu, vippaţisāro eso; “na hoti tathāgato paraŋ maraņā” ti kho, bhikkhu, vippaţisāro eso; “hoti ca na ca hoti tathāgato paraŋ maraņā” ti kho, bhikkhu, vippaţisāro eso; “neva hoti na na hoti tathāgato paraŋ maraņā” ti kho, bhikkhu, vippaţisāro eso. Assutavā, bhikkhu, puthujjano vippaţisāraŋ nappajānāti, vippaţisārasamudayaŋ nappajānāti, vippaţisāranirodhaŋ nappajānāti, vippaţisāranirodhagāminiŋ paţipadaŋ nappajānāti. Tassa so vippaţisāro pavađđhati, so na parimuccati jātiyā jarāya maraņena sokehi paridevehi dukkhehi domanassehi upāyāsehi, na parimuccati dukkhasmāti vadāmi.

‘Sutavā ca kho, bhikkhu, ariyasāvako vippaţisāraŋ pajānāti, vippaţisārasamudayaŋ pajānāti, vippaţisāranirodhaŋ pajānāti vippaţisāranirodhagāminiŋ paţipadaŋ pajānāti. Tassa so vippaţisāro nirujjhati, so parimuccati jātiyā …pe… dukkhasmāti vadāmi. Evaŋ jānaŋ kho, bhikkhu, sutavā ariyasāvako evaŋ passaŋ “hoti tathāgato paraŋ maraņā” tipi na byākaroti …pe… “neva hoti na na hoti tathāgato paraŋ maraņā” tipi na byākaroti. Evaŋ jānaŋ kho, bhikkhu, sutavā ariyasāvako evaŋ passaŋ evaŋ abyākaraņadhammo hoti abyākatavatthūsu. Evaŋ jānaŋ kho, bhikkhu, sutavā ariyasāvako evaŋ passaŋ na chambhati, na kampati, na vedhati, na santāsaŋ āpajjati abyākatavatthūsu. Ayaŋ kho, bhikkhu, hetu ayaŋ paccayo yena sutavato ariyasāvakassa vicikicchā nuppajjati abyākatavatthūsū’ ti. Paţhamaŋ.

2. Purisagatisuttaŋ
55. ‘Satta ca, bhikkhave, purisagatiyo desessāmi anupādā ca parinibbānaŋ . Taŋ suņātha sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca– ‘katamā ca, bhikkhave, satta purisagatiyo?

‘Idha (p. 2.450) bhikkhave, bhikkhu evaŋ paţipanno hoti– “no cassa no ca me siyā, na bhavissati na me bhavissati, yadatthi yaŋ bhūtaŋ taŋ pajahāmī” ti upekkhaŋ paţilabhati. So bhave na rajjati, sambhave na rajjati, atthuttari padaŋ santaŋ sammappaññāya passati. Tañca khvassa padaŋ na sabbena sabbaŋ sacchikataŋ hoti, tassa na sabbena sabbaŋ mānānusayo pahīno hoti, na sabbena sabbaŋ bhavarāgānusayo pahīno hoti, na sabbena sabbaŋ avijjānusayo pahīno hoti. So pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti. Seyyathāpi, bhikkhave, divasaŋsantatte ayokapāle haññamāne papaţikā nibbattitvā nibbāyeyya. Evamevaŋ kho, bhikkhave, bhikkhu evaŋ paţipanno hoti– “no cassa no ca me siyā, na bhavissati na me bhavissati, yadatthi yaŋ bhūtaŋ taŋ pajahāmī” ti upekkhaŋ paţilabhati. So bhave na rajjati, sambhave na rajjati, atthuttari padaŋ santaŋ sammappaññāya passati. Tañca khvassa padaŋ na sabbena sabbaŋ sacchikataŋ hoti, tassa na sabbena sabbaŋ mānānusayo pahīno hoti, na sabbena sabbaŋ bhavarāgānusayo pahīno hoti, na sabbena sabbaŋ avijjānusayo pahīno hoti. So pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti.

‘Idha pana, bhikkhave, bhikkhu evaŋ paţipanno hoti– “no cassa no ca me siyā, na bhavissati na me bhavissati, yadatthi yaŋ bhūtaŋ taŋ pajahāmī” ti upekkhaŋ paţilabhati. So bhave na rajjati, sambhave na rajjati, atthuttari padaŋ santaŋ sammappaññāya passati. Tañca khvassa padaŋ na sabbena sabbaŋ sacchikataŋ hoti, tassa na sabbena sabbaŋ mānānusayo pahīno hoti, na sabbena sabbaŋ bhavarāgānusayo pahīno hoti, na sabbena sabbaŋ avijjānusayo pahīno hoti. So pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti. Seyyathāpi, bhikkhave, divasaŋsantatte ayokapāle haññamāne papaţikā nibbattitvā uppatitvā nibbāyeyya. Evamevaŋ kho, bhikkhave, bhikkhu evaŋ paţipanno hoti– no cassa no ca me siyā …pe… so pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti.

‘Idha (p. 2.451) pana, bhikkhave, bhikkhu evaŋ paţipanno hoti– no cassa no ca me siyā …pe… so pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti. Seyyathāpi, bhikkhave, divasaŋsantatte ayokapāle haññamāne papaţikā nibbattitvā uppatitvā anupahacca talaŋ nibbāyeyya. Evamevaŋ kho, bhikkhave, bhikkhu evaŋ paţipanno hoti– no cassa no ca me siyā …pe… so pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti.

‘Idha pana, bhikkhave, bhikkhu evaŋ paţipanno hoti– no cassa no ca me siyā …pe… so pañcannaŋ orambhāgiyānaŋ saŋyojanānaŋ parikkhayā upahaccaparinibbāyī hoti. Seyyathāpi, bhikkhave, divasaŋsantatte ayokapāle haññamāne papaţikā nibbattitvā uppatitvā upahacca talaŋ nibbāyeyya. Evamevaŋ kho, bhikkhave, bhikkhu evaŋ paţipanno hoti– no cassa no ca me siyā …pe… so pañcannaŋ orambhāgiyānaŋ saŋyojanānaŋ parikkhayā upahaccaparinibbāyī hoti.

‘Idha pana, bhikkhave, bhikkhu evaŋ paţipanno hoti– no cassa no ca me siyā …pe… so pañcannaŋ orambhāgiyānaŋ saŋyojanānaŋ parikkhayā asankhāraparinibbāyī hoti. Seyyathāpi, bhikkhave, divasaŋsantatte ayokapāle haññamāne papaţikā nibbattitvā uppatitvā paritte tiņapuñje vā kaţţhapuñje vā nipateyya. Sā tattha aggimpi janeyya, dhūmampi janeyya, aggimpi janetvā dhūmampi janetvā tameva parittaŋ tiņapuñjaŋ vā kaţţhapuñjaŋ vā pariyādiyitvā anāhārā nibbāyeyya. Evamevaŋ kho, bhikkhave, bhikkhu evaŋ paţipanno hoti– no cassa no ca me siyā …pe… so pañcannaŋ orambhāgiyānaŋ saŋyojanānaŋ parikkhayā asankhāraparinibbāyī hoti.

‘Idha pana, bhikkhave, bhikkhu evaŋ paţipanno hoti– no cassa no ca me siyā …pe… so pañcannaŋ orambhāgiyānaŋ saŋyojanānaŋ parikkhayā sasankhāraparinibbāyī hoti. Seyyathāpi, bhikkhave, divasaŋsantatte ayokapāle haññamāne papaţikā nibbattitvā uppatitvā vipule tiņapuñje vā kaţţhapuñje vā nipateyya. Sā tattha aggimpi janeyya, dhūmampi janeyya, aggimpi janetvā dhūmampi janetvā tameva vipulaŋ tiņapuñjaŋ vā kaţţhapuñjaŋ vā pariyādiyitvā anāhārā nibbāyeyya. Evamevaŋ kho, bhikkhave, bhikkhu (p. 2.452) evaŋ paţipanno hoti– no cassa no ca me siyā …pe… so pañcannaŋ orambhāgiyānaŋ saŋyojanānaŋ parikkhayā sasankhāraparinibbāyī hoti.

‘Idha pana, bhikkhave, bhikkhu evaŋ paţipanno hoti– “no cassa no ca me siyā, na bhavissati na me bhavissati, yadatthi yaŋ bhūtaŋ taŋ pajahāmī” ti upekkhaŋ paţilabhati. So bhave na rajjati, sambhave na rajjati, atthuttari padaŋ santaŋ sammapaññāya passati. Tañca khvassa padaŋ na sabbena sabbaŋ sacchikataŋ hoti, tassa na sabbena sabbaŋ mānānusayo pahīno hoti, na sabbena sabbaŋ bhavarāgānusayo pahīno hoti, na sabbena sabbaŋ avijjānusayo pahīno hoti. So pañcannaŋ orambhāgiyānaŋ saŋyojanānaŋ parikkhayā uddhaŋsoto hoti akaniţţhagāmī. Seyyathāpi, bhikkhave, divasaŋsantatte ayokapāle haññamāne papaţikā nibbattitvā uppatitvā mahante tiņapuñje vā kaţţhapuñje vā nipateyya. Sā tattha aggimpi janeyya, dhūmampi janeyya, aggimpi janetvā dhūmampi janetvā tameva mahantaŋ tiņapuñjaŋ vā kaţţhapuñjaŋ vā pariyādiyitvā gacchampi daheyya, dāyampi daheyya, gacchampi dahitvā dāyampi dahitvā haritantaŋ vā pathantaŋ vā selantaŋ vā udakantaŋ vā ramaņīyaŋ vā bhūmibhāgaŋ āgamma anāhārā nibbāyeyya. Evamevaŋ kho, bhikkhave, bhikkhu evaŋ paţipanno hoti– no cassa no ca me siyā …pe… so pañcannaŋ orambhāgiyānaŋ saŋyojanānaŋ parikkhayā uddhaŋsoto hoti akaniţţhagāmī. Imā kho, bhikkhave, satta purisagatiyo.

‘Katamañca, bhikkhave, anupādāparinibbānaŋ? Idha, bhikkhave, bhikkhu evaŋ paţipanno hoti– “no cassa no ca me siyā, na bhavissati na me bhavissati, yadatthi yaŋ bhūtaŋ taŋ pajahāmī” ti upekkhaŋ paţilabhati. So bhave na rajjati, sambhave na rajjati, atthuttari padaŋ santaŋ sammappaññāya passati. Tañca khvassa padaŋ sabbena sabbaŋ sacchikataŋ hoti, tassa sabbena sabbaŋ mānānusayo pahīno hoti, sabbena sabbaŋ bhavarāgānusayo pahīno hoti, sabbena sabbaŋ avijjānusayo pahīno hoti. So āsavānaŋ khayā …pe… sacchikatvā upasampajja viharati. Idaŋ vuccati, bhikkhave, anupādāparinibbānaŋ. Imā kho, bhikkhave, satta purisagatiyo anupādā ca parinibbānan’ ti. Dutiyaŋ.

3. Tissabrahmāsuttaŋ
56. Evaŋ (p. 2.453) me sutaŋ– ekaŋ samayaŋ bhagavā rājagahe viharati gijjhakūţe pabbate. Atha kho dve devatā abhikkantāya rattiyā abhikkantavaņņā kevalakappaŋ gijjhakūţaŋ obhāsetvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ aţţhaŋsu. Ekamantaŋ ţhitā kho ekā devatā bhagavantaŋ etadavoca– ‘etā, bhante, bhikkhuniyo vimuttā’ ti. Aparā devatā bhagavantaŋ etadavoca– ‘etā, bhante, bhikkhuniyo anupādisesā suvimuttā’ ti. Idamavocuŋ tā devatā. Samanuñño satthā ahosi. Atha kho tā devatā ‘samanuñño satthā’ ti bhagavantaŋ abhivādetvā padakkhiņaŋ katvā tatthevantaradhāyiŋsu.

Atha kho bhagavā tassā rattiyā accayena bhikkhū āmantesi– ‘imaŋ, bhikkhave, rattiŋ dve devatā abhikkantāya rattiyā abhikkantavaņņā kevalakappaŋ gijjhakūţaŋ obhāsetvā yenāhaŋ tenupasankamiŋsu; upasankamitvā maŋ abhivādetvā ekamantaŋ aţţhaŋsu. Ekamantaŋ ţhitā kho, bhikkhave, ekā devatā maŋ etadavoca– “etā, bhante, bhikkhuniyo vimuttā” ti. Aparā devatā maŋ etadavoca “etā, bhante, bhikkhuniyo anupādisesā suvimuttā” ti. Idamavocuŋ, bhikkhave, tā devatā. Idaŋ vatvā maŋ abhivādetvā padakkhiņaŋ katvā tatthevantaradhāyiŋsū’ ti.

Tena kho pana samayena āyasmā mahāmoggallāno bhagavato avidūre nisinno hoti. Atha kho āyasmato mahāmoggallānassa etadahosi– ‘katamesānaŋ kho devānaŋ evaŋ ñāņaŋ hoti– “sa-upādisese vā sa-upādisesoti, anupādisese vā anupādiseso”’ ti? Tena kho pana samayena tisso nāma bhikkhu adhunākālankato aññataraŋ brahmalokaŋ upapanno hoti. Tatrāpi naŋ evaŋ jānanti– ‘ tisso brahmā mahiddhiko mahānubhāvo’ ti.

Atha kho āyasmā mahāmoggallāno– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evamevaŋ– gijjhakūţe pabbate antarahito tasmiŋ brahmaloke pāturahosi. Addasā kho tisso brahmā āyasmantaŋ mahāmoggallānaŋ dūratova (p. 2.454) āgacchantaŋ. Disvā āyasmantaŋ mahāmoggallānaŋ etadavoca– ‘ehi kho, mārisa moggallāna; svāgataŋ, mārisa moggallāna! Cirassaŋ kho, mārisa moggallāna, imaŋ pariyāyamakāsi yadidaŋ idhāgamanāya. Nisīda, mārisa moggallāna, idamāsanaŋ paññattan’ ti. Nisīdi kho āyasmā mahāmoggallāno paññatte āsane. Tissopi kho brahmā āyasmantaŋ mahāmoggallānaŋ abhivādetvā ekamantaŋ nisīdi. Ekamantaŋ nisinnaŋ kho tissaŋ brahmānaŋ āyasmā mahāmoggallāno etadavoca– ‘katamesānaŋ kho, tissa devānaŋ evaŋ ñāņaŋ hoti– “sa-upādisese vā sa-upādisesoti, anupādisese vā anupādiseso”’ ti? ‘Brahmakāyikānaŋ kho, mārisa moggallāna, devānaŋ evaŋ ñāņaŋ hoti– “sa-upādisese vā sa-upādisesoti, anupādisese vā anupādiseso”’ ti.

‘Sabbesaññeva kho, tissa, brahmakāyikānaŋ devānaŋ evaŋ ñāņaŋ hoti– “sa-upādisese vā sa-upādisesoti, anupādisese vā anupādiseso”’ ti? ‘Na kho, mārisa moggallāna, sabbesaŋ brahmakāyikānaŋ devānaŋ evaŋ ñāņaŋ hoti– “sa-upādisese vā sa-upādisesoti, anupādisese vā anupādiseso”’ ti.

‘Ye kho te, mārisa moggallāna, brahmakāyikā devā brahmena āyunā santuţţhā brahmena vaņņena brahmena sukhena brahmena yasena brahmena ādhipateyyena santuţţhā, te uttari nissaraņaŋ yathābhūtaŋ nappajānanti. Tesaŋ na evaŋ ñāņaŋ hoti– “sa-upādisese vā sa-upādisesoti, anupādisese vā anupādiseso” ti. Ye ca kho te, mārisa moggallāna, brahmakāyikā devā brahmena āyunā asantuţţhā, brahmena vaņņena brahmena sukhena brahmena yasena brahmena ādhipateyyena asantuţţhā, te ca uttari nissaraņaŋ yathābhūtaŋ pajānanti. Tesaŋ evaŋ ñāņaŋ hoti– “sa-upādisese vā sa-upādisesoti, anupādisese vā anupādiseso”’ ti.

‘Idha, mārisa moggallāna, bhikkhu ubhatobhāgavimutto hoti. Tamenaŋ te devā evaŋ jānanti– “ayaŋ kho āyasmā ubhatobhāgavimutto. Yāvassa kāyo ţhassati tāva naŋ dakkhanti devamanussā. Kāyassa bhedā na naŋ dakkhanti devamanussā” ti. Evampi kho, mārisa moggallāna (p. 2.455) tesaŋ devānaŋ ñāņaŋ hoti– “sa-upādisese vā sa-upādisesoti, anupādisese vā anupādiseso”’ ti.

‘Idha pana, mārisa moggallāna, bhikkhu paññāvimutto hoti. Tamenaŋ te devā evaŋ jānanti “ayaŋ kho āyasmā paññāvimutto. Yāvassa kāyo ţhassati tāva naŋ dakkhanti devamanussā. Kāyassa bhedā na naŋ dakkhanti devamanussā” ti. Evampi kho, mārisa moggallāna, tesaŋ devānaŋ ñāņaŋ hoti– “sa-upādisese vā sa-upādisesoti, anupādisese vā anupādiseso”’ ti.

‘Idha pana, mārisa moggallāna, bhikkhu kāyasakkhī hoti. Tamenaŋ devā evaŋ jānanti– “ayaŋ kho āyasmā kāyasakkhī. Appeva nāma ayamāyasmā anulomikāni senāsanāni paţisevamāno kalyāņamitte bhajamāno indriyāni samannānayamāno– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihareyyā” ti. Evampi kho, mārisa moggallāna, tesaŋ devānaŋ ñāņaŋ hoti– “sa-upādisese vā sa-upādisesoti, anupādisese vā anupādiseso”’ ti.

‘Idha pana, mārisa moggallāna, bhikkhu diţţhippatto hoti …pe… saddhāvimutto hoti …pe… dhammānusārī hoti. Tamenaŋ te devā evaŋ jānanti– “ayaŋ kho āyasmā dhammānusārī Appeva nāma ayamāyasmā anulomikāni senāsanāni paţisevamāno kalyāņamitte bhajamāno indriyāni samannānayamāno– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihareyyā” ti. Evampi kho, mārisa moggallāna, tesaŋ devānaŋ ñāņaŋ hoti– “sa-upādisese vā sa-upādisesoti, anupādisese vā anupādiseso”’ ti.

Atha kho āyasmā mahāmoggallāno tissassa brahmuno bhāsitaŋ abhinanditvā anumoditvā– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evamevaŋ – brahmaloke antarahito gijjhakūţe pabbate pāturahosi. Atha kho āyasmā mahāmoggallāno yena bhagavā tenupasankami; upasankamitvā bhagavantaŋ abhivādetvā (p. 2.456) ekamantaŋ nisīdi. Ekamantaŋ nisinno kho āyasmā mahāmoggallāno yāvatako ahosi tissena brahmunā saddhiŋ kathāsallāpo taŋ sabbaŋ bhagavato ārocesi.

‘Na hi pana te, moggallāna, tisso brahmā sattamaŋ animittavihāriŋ puggalaŋ deseti’. ‘Etassa, bhagavā, kālo; etassa, sugata, kālo! Yaŋ bhagavā sattamaŋ animittavihāriŋ puggalaŋ deseyya. Bhagavato sutvā bhikkhū dhāressantī’ ti. ‘Tena hi, moggallāna, suņāhi, sādhukaŋ manasi karohi; bhāsissāmī’ ti. ‘Evaŋ, bhante’ ti kho āyasmā mahāmoggallāno bhagavato paccassosi. Bhagavā etadavoca–

‘Idha, moggallāna, bhikkhu sabbanimittānaŋ amanasikārā animittaŋ cetosamādhiŋ upasampajja viharati. Tamenaŋ te devā evaŋ jānanti– “ayaŋ kho āyasmā sabbanimittānaŋ amanasikārā animittaŋ cetosamādhiŋ upasampajja viharati. Appeva nāma ayamāyasmā anulomikāni senāsanāni paţisevamāno kalyāņamitte bhajamāno indriyāni samannānayamāno– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihareyyā” ti. Evaŋ kho, moggallāna, tesaŋ devānaŋ ñāņaŋ hoti– “sa-upādisese vā sa-upādisesoti, anupādisese vā anupādiseso”’ ti. Tatiyaŋ.

4. Sīhasenāpatisuttaŋ
57. Evaŋ me sutaŋ– ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho sīho senāpati yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho sīho senāpati bhagavantaŋ etadavoca– ‘sakkā nu kho, bhante, sandiţţhikaŋ dānaphalaŋ paññāpetun’ ti?

‘Tena hi, sīha, taññevettha paţipucchissāmi, yathā te khameyya tathā naŋ byākareyyāsi. Taŋ kiŋ maññasi, sīha, idha dve purisā– eko puriso assaddho maccharī kadariyo paribhāsako, eko puriso saddho dānapati (p. 2.457) anuppadānarato. Taŋ kiŋ maññasi, sīha, kaŋ nu kho arahanto paţhamaŋ anukampantā anukampeyyuŋ– “yo vā so puriso assaddho maccharī kadariyo paribhāsako, yo vā so puriso saddho dānapati anuppadānarato”’ ti?

‘Yo so, bhante, puriso assaddho maccharī kadariyo paribhāsako, kintaŋ arahanto paţhamaŋ anukampantā anukampissanti! Yo ca kho so, bhante, puriso saddho dānapati anuppadānarato taŋyeva arahanto paţhamaŋ anukampantā anukampeyyuŋ’.

‘Taŋ kiŋ maññasi, sīha, kaŋ nu kho arahanto paţhamaŋ upasankamantā upasankameyyuŋ– “yo vā so puriso assaddho maccharī kadariyo paribhāsako, yo vā so puriso saddho dānapati anuppadānarato”’ ti? ‘Yo so, bhante, puriso assaddho maccharī kadariyo paribhāsako, kintaŋ arahanto paţhamaŋ upasankamantā upasankamissanti! Yo ca kho so, bhante, puriso saddho dānapati anuppadānarato taŋyeva arahanto paţhamaŋ upasankamantā upasankameyyuŋ’.

‘Taŋ kiŋ maññasi, sīha, kassa nu kho arahanto paţhamaŋ paţiggaņhantā paţiggaņheyyuŋ– “yo vā so puriso assaddho maccharī kadariyo paribhāsako, yo vā so puriso saddho dānapati anuppadānarato”’ ti? ‘Yo so, bhante, puriso assaddho maccharī kadariyo paribhāsako, kintaŋ tassa arahanto paţhamaŋ paţiggaņhantā paţiggaņhissanti! Yo ca kho so, bhante, puriso saddho dānapati anuppadānarato tasseva arahanto paţhamaŋ paţiggaņhantā paţiggaņheyyuŋ”’.

‘Taŋ kiŋ maññasi, sīha, kassa nu kho arahanto paţhamaŋ dhammaŋ desentā deseyyuŋ– “yo vā so puriso assaddho maccharī kadariyo paribhāsako, yo vā so puriso saddho dānapati anuppadānarato”’ ti? ‘Yo so, bhante, puriso assaddho maccharī kadariyo paribhāsako, kintaŋ tassa arahanto paţhamaŋ dhammaŋ desentā desessanti! Yo ca kho so, bhante, puriso saddho dānapati anuppadānarato tasseva arahanto paţhamaŋ dhammaŋ desentā deseyyuŋ’

‘Taŋ (p. 2.458) kiŋ maññasi, sīha, kassa nu kho kalyāņo kittisaddo abbhuggaccheyya– “yo vā so puriso assaddho maccharī kadariyo paribhāsako, yo vā so puriso saddho dānapati anuppadānarato”’ ti? ‘Yo so, bhante, puriso assaddho maccharī kadariyo paribhāsako, kintaŋ tassa kalyāņo kittisaddo abbhuggacchissati! Yo ca kho so, bhante, puriso saddho dānapati anuppadānarato tasseva kalyāņo kittisaddo abbhuggaccheyya’.

‘Taŋ kiŋ maññasi, sīha, ko nu kho yaŋyadeva parisaŋ upasankameyya, yadi khattiyaparisaŋ yadi brāhmaņaparisaŋ yadi gahapatiparisaŋ yadi samaņaparisaŋ visārado upasankameyya amankubhūto– “yo vā so puriso assaddho maccharī kadariyo paribhāsako, yo vā so puriso saddho dānapati anuppadānarato”’ ti? ‘Yo so, bhante, puriso assaddho maccharī kadariyo paribhāsako, kiŋ so yaŋyadeva parisaŋ upasankamissati, yadi khattiyaparisaŋ yadi brāhmaņaparisaŋ yadi gahapatiparisaŋ yadi samaņaparisaŋ visārado upasankamissati amankubhūto! Yo ca kho so, bhante, puriso saddho dānapati anuppadānarato so yaŋyadeva parisaŋ upasankameyya, yadi khattiyaparisaŋ yadi brāhmaņaparisaŋ yadi gahapatiparisaŋ yadi samaņaparisaŋ visārado upasankameyya amankubhūto’.

‘Taŋ kiŋ maññasi, sīha, ko nu kho kāyassa bhedā paraŋ maraņā sugatiŋ saggaŋ lokaŋ upapajjeyya– “yo vā so puriso assaddho maccharī kadariyo paribhāsako, yo vā so puriso saddho dānapati anuppadānarato”’ ti ‘Yo so, bhante, puriso assaddho maccharī kadariyo paribhāsako, kiŋ so kāyassa bhedā paraŋ maraņā sugatiŋ saggaŋ lokaŋ upapajjissati! Yo ca kho so, bhante, puriso saddho dānapati anuppadānarato so kāyassa bhedā paraŋ maraņā sugatiŋ saggaŋ lokaŋ upapajjeyya’.

‘Yānimāni, bhante, bhagavatā sandiţţhikāni dānaphalāni akkhātāni, nāhaŋ ettha bhagavato saddhāya gacchāmi. Ahampi etāni jānāmi. Ahaŋ, bhante, dāyako dānapati, maŋ arahanto paţhamaŋ anukampantā anukampanti. Ahaŋ, bhante, dāyako dānapati, maŋ arahanto paţhamaŋ upasankamantā upasankamanti. Ahaŋ, bhante, dāyako dānapati, mayhaŋ arahanto paţhamaŋ paţiggaņhantā paţiggaņhanti (p. 2.459) Ahaŋ, bhante, dāyako dānapati, mayhaŋ arahanto paţhamaŋ dhammaŋ desentā desenti. Ahaŋ, bhante, dāyako dānapati, mayhaŋ kalyāņo kittisaddo abbhuggato– “sīho senāpati dāyako kārako sanghupaţţhāko” ti Ahaŋ, bhante, dāyako dānapati yaŋyadeva parisaŋ upasankamāmi, yadi khattiyaparisaŋ …pe… yadi samaņaparisaŋ visārado upasankamāmi amankubhūto. Yānimāni, bhante, bhagavatā sandiţţhikāni dānaphalāni akkhātāni, nāhaŋ ettha bhagavato saddhāya gacchāmi. Ahampi etāni jānāmi. Yañca kho maŋ, bhante, bhagavā evamāha– “dāyako, sīha, dānapati kāyassa bhedā paraŋ maraņā sugatiŋ saggaŋ lokaŋ upapajjatī” ti Etāhaŋ na jānāmi, ettha ca panāhaŋ, bhagavato saddhāya gacchāmī’ ti. ‘Evametaŋ, sīha evametaŋ, sīha! Dāyako, sīha, dānapati kāyassa bhedā paraŋ maraņā sugatiŋ saggaŋ lokaŋ upapajjatī’ ti. Catutthaŋ.

5. Arakkheyyasuttaŋ
58. ‘Cattārimāni, bhikkhave, tathāgatassa arakkheyyāni, tīhi ca anupavajjo. Katamāni cattāri tathāgatassa arakkheyyāni? Parisuddhakāyasamācāro, bhikkhave, tathāgato; natthi tathāgatassa kāyaduccaritaŋ yaŋ tathāgato rakkheyya– “mā me idaŋ paro aññāsī” ti. Parisuddhavacīsamācāro, bhikkhave, tathāgato; natthi tathāgatassa vacīduccaritaŋ yaŋ tathāgato rakkheyya– “mā me idaŋ paro aññāsī” ti. Parisuddhamanosamācāro, bhikkhave, tathāgato; natthi tathāgatassa manoduccaritaŋ yaŋ tathāgato rakkheyya– “mā me idaŋ paro aññāsī” ti. Parisuddhājīvo, bhikkhave, tathāgato; natthi tathāgatassa micchā-ājīvo yaŋ tathāgato rakkheyya– “mā me idaŋ paro aññāsī” ti. Imāni cattāri tathāgatassa arakkheyyāni.

‘Katamehi tīhi anupavajjo? Svākkhātadhammo bhikkhave, tathāgato. Tatra vata maŋ samaņo vā brāhmaņo vā devo vā māro vā brahmā vā koci vā lokasmiŋ sahadhammena paţicodessati– “itipi tvaŋ na svākkhātadhammo” ti. Nimittametaŋ, bhikkhave, na samanupassāmi. Etamahaŋ, bhikkhave (p. 2.460) nimittaŋ asamanupassanto khemappatto abhayappatto vesārajjappatto viharāmi.

‘Supaññattā kho pana me, bhikkhave, sāvakānaŋ nibbānagāminī paţipadā. Yathāpaţipannā mama sāvakā āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharanti. Tatra vata maŋ samaņo vā brāhmaņo vā devo vā māro vā brahmā vā koci vā lokasmiŋ sahadhammena paţicodessati– “itipi te na supaññattā sāvakānaŋ nibbānagāminī paţipadā. Yathāpaţipannā tava sāvakā āsavānaŋ khayā …pe… sacchikatvā upasampajja viharantī” ti. Nimittametaŋ, bhikkhave, na samanupassāmi Etamahaŋ, bhikkhave, nimittaŋ asamanupassanto khemappatto abhayappatto vesārajjappatto viharāmi.

‘Anekasatā kho pana me, bhikkhave, sāvakaparisā āsavānaŋ khayā …pe… sacchikatvā upasampajja viharanti. Tatra vata maŋ samaņo vā brāhmaņo vā devo vā māro vā brahmā vā koci vā lokasmiŋ sahadhammena paţicodessati– “itipi te na anekasatā sāvakaparisā āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharantī” ti. Nimittametaŋ, bhikkhave, na samanupassāmi. Etamahaŋ, bhikkhave, nimittaŋ asamanupassanto khemappatto abhayappatto vesārajjappatto viharāmi. Imehi tīhi anupavajjo.

‘Imāni kho, bhikkhave, cattāri tathāgatassa arakkheyyāni, imehi ca tīhi anupavajjo’ ti. Pañcamaŋ.

6. Kimilasuttaŋ
59. Evaŋ me sutaŋ– ekaŋ samayaŋ bhagavā kimilāyaŋ viharati niculavane . Atha kho āyasmā kimilo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā kimilo bhagavantaŋ etadavoca– ‘ko nu kho, bhante, hetu ko paccayo yena tathāgate parinibbute saddhammo na ciraţţhitiko hotī’ ti?

‘Idha (p. 2.461) kimila, tathāgate parinibbute bhikkhū bhikkhuniyo upāsakā upāsikāyo satthari agāravā viharanti appatissā, dhamme agāravā viharanti appatissā, sanghe agāravā viharanti appatissā, sikkhāya agāravā viharanti appatissā, samādhismiŋ agāravā viharanti appatissā, appamāde agāravā viharanti appatissā, paţisanthāre agāravā viharanti appatissā. Ayaŋ kho, kimila, hetu ayaŋ paccayo yena tathāgate parinibbute saddhammo na ciraţţhitiko hotī’ ti.

‘Ko pana, bhante, hetu ko paccayo yena tathāgate parinibbute saddhammo ciraţţhitiko hotī’ ti? ‘Idha, kimila, tathāgate parinibbute bhikkhū bhikkhuniyo upāsakā upāsikāyo satthari sagāravā viharanti sappatissā, dhamme sagāravā viharanti sappatissā, sanghe sagāravā viharanti sappatissā, sikkhāya sagāravā viharanti sappatissā, samādhismiŋ sagāravā viharanti sappatissā, appamāde sagāravā viharanti sappatissā, paţisanthāre sagāravā viharanti sappatissā. Ayaŋ kho, kimila, hetu ayaŋ paccayo yena tathāgate parinibbute saddhammo ciraţţhitiko hotī’ ti. Chaţţhaŋ.

7. Sattadhammasuttaŋ
60. ‘Sattahi bhikkhave, dhammehi samannāgato bhikkhu nacirasseva āsavānaŋ khayā …pe… sacchikatvā upasampajja vihareyya. Katamehi sattahi Idha, bhikkhave, bhikkhu saddho hoti, sīlavā hoti, bahussuto hoti, paţisallīno hoti, āraddhavīriyo hoti, satimā hoti, paññavā hoti. Imehi kho, bhikkhave, sattahi dhammehi samannāgato bhikkhu nacirasseva āsavānaŋ khayā …pe… sacchikatvā upasampajja vihareyyā’ ti. Sattamaŋ.

8. Pacalāyamānasuttaŋ
61. Evaŋ me sutaŋ– ekaŋ samayaŋ bhagavā bhaggesu viharati susumāragire bhesakaļāvane migadāye. Tena kho pana samayena āyasmā mahāmoggallāno magadhesu kallavāļaputtagāme pacalāyamāno nisinno (p. 2.462) hoti. Addasā kho bhagavā dibbena cakkhunā visuddhena atikkantamānusakena āyasmantaŋ mahāmoggallānaŋ magadhesu kallavāļaputtagāme pacalāyamānaŋ nisinnaŋ. Disvā– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evamevaŋ– bhaggesu susumāragire bhesakaļāvane migadāye antarahito magadhesu kallavāļaputtagāme āyasmato mahāmoggallānassa sammukhe pāturahosi. Nisīdi bhagavā paññatte āsane. Nisajja kho bhagavā āyasmantaŋ mahāmoggallānaŋ etadavoca–

‘Pacalāyasi no tvaŋ, moggallāna, pacalāyasi no tvaŋ, moggallānā’ ti? ‘Evaŋ, bhante’ ‘Tasmātiha, moggallāna, yathāsaññissa te viharato taŋ middhaŋ okkamati, taŋ saññaŋ mā manasākāsi, taŋ saññaŋ mā bahulamakāsi . Ṭhānaŋ kho panetaŋ, moggallāna, vijjati yaŋ te evaŋ viharato taŋ middhaŋ pahīyetha’.

‘No ce te evaŋ viharato taŋ middhaŋ pahīyetha, tato tvaŋ, moggallāna, yathāsutaŋ yathāpariyattaŋ dhammaŋ cetasā anuvitakkeyyāsi anuvicāreyyāsi, manasā anupekkheyyāsi. Ṭhānaŋ kho panetaŋ vijjati yaŋ te evaŋ viharato taŋ middhaŋ pahīyetha.

‘No ce te evaŋ viharato taŋ middhaŋ pahīyetha, tato tvaŋ, moggallāna, yathāsutaŋ yathāpariyattaŋ dhammaŋ vitthārena sajjhāyaŋ kareyyāsi. Ṭhānaŋ kho panetaŋ vijjati yaŋ te evaŋ viharato taŋ middhaŋ pahīyetha.

‘No ce te evaŋ viharato taŋ middhaŋ pahīyetha, tato tvaŋ, moggallāna, ubho kaņņasotāni āviñcheyyāsi, pāņinā gattāni anumajjeyyāsi. Ṭhānaŋ kho panetaŋ vijjati yaŋ te evaŋ viharato taŋ middhaŋ pahīyetha.

‘No ce te evaŋ viharato taŋ middhaŋ pahīyetha, tato tvaŋ, moggallāna, uţţhāyāsanā udakena akkhīni anumajjitvā disā anuvilokeyyāsi (p. 2.463) nakkhattāni tārakarūpāni ullokeyyāsi. Ṭhānaŋ kho panetaŋ vijjati yaŋ te evaŋ viharato taŋ middhaŋ pahīyetha.

‘No ce te evaŋ viharato taŋ middhaŋ pahīyetha, tato tvaŋ, moggallāna, ālokasaññaŋ manasi kareyyāsi, divāsaññaŋ adhiţţhaheyyāsi– yathā divā tathā rattiŋ yathā rattiŋ tathā divā. Iti vivaţena cetasā apariyonaddhena sappabhāsaŋ cittaŋ bhāveyyāsi. Ṭhānaŋ kho panetaŋ vijjati yaŋ te evaŋ viharato taŋ middhaŋ pahīyetha.

‘No ce te evaŋ viharato taŋ middhaŋ pahīyetha, tato tvaŋ, moggallāna, pacchāpuresaññī cankamaŋ adhiţţhaheyyāsi antogatehi indriyehi abahigatena mānasena. Ṭhānaŋ kho panetaŋ vijjati yaŋ te evaŋ viharato taŋ middhaŋ pahīyetha.

‘No ce te evaŋ viharato taŋ middhaŋ pahīyetha, tato tvaŋ, moggallāna, dakkhiņena passena sīhaseyyaŋ kappeyyāsi pāde pādaŋ accādhāya sato sampajāno uţţhānasaññaŋ manasi karitvā. Paţibuddhena ca te, moggallāna, khippaññeva paccuţţhātabbaŋ– “na seyyasukhaŋ na passasukhaŋ na middhasukhaŋ anuyutto viharissāmī” ti. Evañhi te, moggallāna, sikkhitabbaŋ.

‘Tasmātiha, moggallāna, evaŋ sikkhitabbaŋ– “na uccāsoņđaŋ paggahetvā kulāni upasankamissāmī” ti. Evañhi te, moggallāna, sikkhitabbaŋ. Sace, moggallāna, bhikkhu uccāsoņđaŋ paggahetvā kulāni upasankamati, santi hi, moggallāna, kulesu kiccakaraņīyāni. Yehi manussā āgataŋ bhikkhuŋ na manasi karonti, tatra bhikkhussa evaŋ hoti– “kosu nāma idāni maŋ imasmiŋ kule paribhindi, virattarūpā dānime mayi manussā” ti. Itissa alābhena mankubhāvo, mankubhūtassa uddhaccaŋ, uddhatassa asaŋvaro, asaŋvutassa ārā cittaŋ samādhimhā.

‘Tasmātiha, moggallāna, evaŋ sikkhitabbaŋ– “na viggāhikakathaŋ kathessāmī” ti. Evañhi te, moggallāna, sikkhitabbaŋ. Viggāhikāya, moggallāna, kathāya sati (p. 2.464) kathābāhullaŋ pāţikankhaŋ, kathābāhulle sati uddhaccaŋ, uddhatassa asaŋvaro, asaŋvutassa ārā cittaŋ samādhimhā . Nāhaŋ, moggallāna, sabbeheva saŋsaggaŋ vaņņayāmi. Na panāhaŋ moggallāna, sabbeheva saŋsaggaŋ na vaņņayāmi. Sagahaţţhapabbajitehi kho ahaŋ, moggallāna, saŋsaggaŋ na vaņņayāmi . Yāni ca kho tāni senāsanāni appasaddāni appanigghosāni vijanavātāni manussarāhasseyyakāni paţisallānasāruppāni tathārūpehi senāsanehi saŋsaggaŋ vaņņayāmī’ ti.

Evaŋ vutte āyasmā mahāmoggallāno bhagavantaŋ etadavoca– ‘kittāvatā nu kho, bhante, bhikkhu sankhittena taņhāsankhayavimutto hoti accantaniţţho accantayogakkhemī accantabrahmacārī accantapariyosāno seţţho devamanussānan’ ti?

‘Idha, moggallāna, bhikkhuno sutaŋ hoti– “sabbe dhammā nālaŋ abhinivesāyā” ti; evañcetaŋ, moggallāna, bhikkhuno sutaŋ hoti – “sabbe dhammā nālaŋ abhinivesāyā” ti. So sabbaŋ dhammaŋ abhijānāti, sabbaŋ dhammaŋ abhiññāya sabbaŋ dhammaŋ parijānāti. Sabbaŋ dhammaŋ pariññāya yankiñci vedanaŋ vediyati sukhaŋ vā dukkhaŋ vā adukkhamasukhaŋ vā. So tāsu vedanāsu aniccānupassī viharati, virāgānupassī viharati, nirodhānupassī viharati, paţinissaggānupassī viharati. So tāsu vedanāsu aniccānupassī viharanto virāgānupassī viharanto nirodhānupassī viharanto paţinissaggānupassī viharanto na kiñci loke upādiyati, anupādiyaŋ na paritassati, aparitassaŋ paccattaŋyeva parinibbāyati. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāti. Ettāvatā kho, moggallāna, bhikkhu sankhittena taņhāsankhayavimutto hoti accantaniţţho accantayogakkhemī accantabrahmacārī accantapariyosāno seţţho devamanussānan’ ti. Aţţhamaŋ.

9. Mettasuttaŋ
62. ‘Mā (p. 2.465) bhikkhave, puññānaŋ bhāyittha. Sukhassetaŋ, bhikkhave adhivacanaŋ yadidaŋ puññāni . Abhijānāmi kho panāhaŋ, bhikkhave, dīgharattaŋ katānaŋ puññānaŋ dīgharattaŋ iţţhaŋ kantaŋ manāpaŋ vipākaŋ paccanubhūtaŋ. Satta vassāni mettaŋ cittaŋ bhāvesiŋ Satta vassāni mettaŋ cittaŋ bhāvetvā satta saŋvaţţavivaţţakappe nayimaŋ lokaŋ punāgamāsiŋ. Saŋvaţţamāne sudāhaŋ, bhikkhave, loke ābhassarūpago homi, vivaţţamāne loke suññaŋ brahmavimānaŋ upapajjāmi.

‘Tatra sudaŋ, bhikkhave, brahmā homi mahābrahmā abhibhū anabhibhūto aññadatthudaso vasavattī. Chattiŋsakkhattuŋ kho panāhaŋ, bhikkhave, sakko ahosiŋ devānamindo; anekasatakkhattuŋ rājā ahosiŋ cakkavattī dhammiko dhammarājā cāturanto vijitāvī janapadatthāvariyappatto sattaratanasamannāgato. Tassa mayhaŋ, bhikkhave, imāni satta ratanāni ahesuŋ, seyyathidaŋ– cakkaratanaŋ, hatthiratanaŋ, assaratanaŋ, maņiratanaŋ, itthiratanaŋ, gahapatiratanaŋ, pariņāyakaratanameva sattamaŋ. Parosahassaŋ kho pana me, bhikkhave, puttā ahesuŋ sūrā vīrangarūpā parasenappamaddanā. So imaŋ pathaviŋ sāgarapariyantaŋ adaņđena asatthena dhammena abhivijiya ajjhāvasin’ ti .


‘Passa puññānaŋ vipākaŋ, kusalānaŋ sukhesino;


Mettaŋ cittaŋ vibhāvetvā, satta vassāni bhikkhavo .


Sattasaŋvaţţavivaţţakappe nayimaŋ lokaŋ punāgamiŋ .


‘Saŋvaţţamāne lokamhi, homi ābhassarūpago;


Vivaţţamāne lokasmiŋ, suññabrahmūpago ahuŋ.


‘Sattakkhattuŋ mahābrahmā, vasavattī tadā ahuŋ;


Chattiŋsakkhattuŋ devindo, devarajjamakārayiŋ.


‘Cakkavattī (p. 2.466) ahuŋ rājā, jambumaņđassa issaro.


Muddhāvasitto khattiyo, manussādhipatī ahuŋ.


‘Adaņđena asatthena, vijeyya pathaviŋ imaŋ;


Asāhasena kammena, samena anusāsi taŋ.


‘Dhammena rajjaŋ kāretvā, asmiŋ pathavimaņđale;


Mahaddhane mahābhoge, ađđhe ajāyihaŋ kule.


‘Sabbakāmehi sampanne, ratanehi ca sattahi;


Buddhā sangāhakā loke, tehi etaŋ sudesitaŋ.


‘Eso hetu mahantassa, pathabyo me na vipajjati .


Pahūtavittūpakaraņo, rājā hoti patāpavā.


‘Iddhimā yasavā hoti, jambumaņđassa issaro.


Ko sutvā nappasīdeyya, api kaņhābhijātiyo.


‘Tasmā hi attakāmena, mahattamabhikankhatā.


Saddhammo garukātabbo, saraŋ buddhānasāsanan’ ti. Navamaŋ.

10. Bhariyāsuttaŋ
63. Atha kho bhagavā pubbaņhasamayaŋ nivāsetvā pattacīvaramādāya yena anāthapiņđikassa gahapatissa nivesanaŋ tenupasankami; upasankamitvā paññatte āsane nisīdi. Tena kho pana samayena anāthapiņđikassa gahapatissa nivesane manussā uccāsaddā mahāsaddā honti. Atha kho anāthapiņđiko gahapati yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho anāthapiņđikaŋ gahapatiŋ bhagavā etadavoca–

‘Kiŋ (p. 2.467) nu te, gahapati, nivesane manussā uccāsaddā mahāsaddā kevaţţā maññe macchavilope’ ti? ‘Ayaŋ, bhante, sujātā gharasuņhā ađđhakulā ānītā. Sā neva sassuŋ ādiyati, na sasuraŋ ādiyati, na sāmikaŋ ādiyati, bhagavantampi na sakkaroti na garuŋ karoti na māneti na pūjetī’ ti.

Atha kho bhagavā sujātaŋ gharasuņhaŋ āmantesi– ‘ehi, sujāte’ ti! ‘Evaŋ, bhante’ ti kho sujātā gharasuņhā bhagavato paţissutvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho sujātaŋ gharasuņhaŋ bhagavā etadavoca

‘Satta kho imā, sujāte, purisassa bhariyāyo. Katamā satta? Vadhakasamā, corīsamā, ayyasamā, mātāsamā, bhaginīsamā, sakhīsamā, dāsīsamā. Imā kho, sujāte, satta purisassa bhariyāyo. Tāsaŋ tvaŋ katamā’ ti? ‘Na kho ahaŋ, bhante, imassa bhagavatā sankhittena bhāsitassa vitthārena atthaŋ ājānāmi. Sādhu me, bhante, bhagavā tathā dhammaŋ desetu yathāhaŋ imassa bhagavatā sankhittena bhāsitassa vitthārena atthaŋ jāneyyan’ ti. ‘Tena hi, sujāte, suņāhi, sādhukaŋ manasi karohi; bhāsissāmī’ ti. ‘Evaŋ, bhante’ ti kho sujātā gharasuņhā bhagavato paccassosi. Bhagavā etadavoca–


‘Paduţţhacittā ahitānukampinī,


Aññesu rattā atimaññate patiŋ.


Dhanena kītassa vadhāya ussukā,


Yā evarūpā purisassa bhariyā.


“Vadhā ca bhariyā” ti ca sā pavuccati.


‘Yaŋ itthiyā vindati sāmiko dhanaŋ,


Sippaŋ vaņijjañca kasiŋ adhiţţhahaŋ.


Appampi tassa apahātumicchati,


Yā evarūpā purisassa bhariyā.


“Corī ca bhariyā” ti ca sā pavuccati.


‘Akammakāmā (p. 2.468) alasā mahagghasā,


Pharusā ca caņđī duruttavādinī.


Uţţhāyakānaŋ abhibhuyya vattati,


Yā evarūpā purisassa bhariyā.


“Ayyā ca bhariyā” ti ca sā pavuccati.


‘Yā sabbadā hoti hitānukampinī,


Mātāva puttaŋ anurakkhate patiŋ.


Tato dhanaŋ sambhatamassa rakkhati,


Yā evarūpā purisassa bhariyā.


“Mātā ca bhariyā” ti ca sā pavuccati.


‘Yathāpi jeţţhā bhaginī kaniţţhakā,


Sagāravā hoti sakamhi sāmike.


Hirīmanā bhattuvasānuvattinī,


Yā evarūpā purisassa bhariyā.”Bhaginī ca bhariyā” ti ca sā pavuccati.


‘Yācīdha disvāna patiŋ pamodati,


Sakhī sakhāraŋva cirassamāgataŋ.


Koleyyakā sīlavatī patibbatā,


Yā evarūpā purisassa bhariyā.


“Sakhī ca bhariyā” ti ca sā pavuccati.


‘Akkuddhasantā vadhadaņđatajjitā,


Aduţţhacittā patino titikkhati.


Akkodhanā bhattuvasānuvattinī,


Yā evarūpā purisassa bhariyā.


“Dāsī ca bhariyā” ti ca sā pavuccati.


‘Yācīdha bhariyā vadhakāti vuccati,


“Corī ca ayyā” ti ca yā pavuccati.


Dussīlarūpā pharusā anādarā,


Kāyassa bhedā nirayaŋ vajanti tā.


‘Yācīdha (p. 2.469) mātā bhaginī sakhīti ca,


“Dāsī ca bhariyā” ti ca sā pavuccati.


Sīle ţhitattā cirarattasaŋvutā,


Kāyassa bhedā sugatiŋ vajanti tā’ ti.

‘Imā kho, sujāte, satta purisassa bhariyāyo. Tāsaŋ tvaŋ katamā’ ti? ‘Ajjatagge maŋ, bhante, bhagavā dāsīsamaŋ sāmikassa bhariyaŋ dhāretū’ ti. Dasamaŋ.

11. Kodhanasuttaŋ
64. ‘Sattime bhikkhave, dhammā sapattakantā sapattakaraņā kodhanaŋ āgacchanti itthiŋ vā purisaŋ vā. Katame satta? Idha, bhikkhave, sapatto sapattassa evaŋ icchati– “aho vatāyaŋ dubbaņņo assā” ti! Taŋ kissa hetu? Na, bhikkhave, sapatto sapattassa vaņņavatāya nandati. Kodhanoyaŋ, bhikkhave, purisapuggalo kodhābhibhūto kodhapareto, kiñcāpi so hoti sunhāto suvilitto kappitakesamassu odātavatthavasano; atha kho so dubbaņņova hoti kodhābhibhūto. Ayaŋ, bhikkhave, paţhamo dhammo sapattakanto sapattakaraņo kodhanaŋ āgacchati itthiŋ vā purisaŋ vā.

‘Puna caparaŋ, bhikkhave, sapatto sapattassa evaŋ icchati– “aho vatāyaŋ dukkhaŋ sayeyyā” ti! Taŋ kissa hetu? Na, bhikkhave, sapatto sapattassa sukhaseyyāya nandati. Kodhanoyaŋ, bhikkhave, purisapuggalo kodhābhibhūto kodhapareto, kiñcāpi so pallanke seti gonakatthate paţalikatthate kadalimigapavarapaccattharaņe sa-uttaracchade ubhatolohitakūpadhāne; atha kho so dukkhaññeva seti kodhābhibhūto. Ayaŋ, bhikkhave, dutiyo dhammo sapattakanto sapattakaraņo kodhanaŋ āgacchati itthiŋ vā purisaŋ vā.

‘Puna caparaŋ, bhikkhave, sapatto sapattassa evaŋ icchati– “aho vatāyaŋ na pacurattho assā” ti! Taŋ kissa hetu? Na, bhikkhave, sapatto sapattassa pacuratthatāya nandati Kodhanoyaŋ bhikkhave, purisapuggalo kodhābhibhūto kodhapareto, anatthampi gahetvā “attho me gahito” ti maññati (p. 2.470) atthampi gahetvā “anattho me gahito” ti maññati. Tassime dhammā aññamaññaŋ vipaccanīkā gahitā dīgharattaŋ ahitāya dukkhāya saŋvattanti kodhābhibhūtassa. Ayaŋ, bhikkhave, tatiyo dhammo sapattakanto sapattakaraņo kodhanaŋ āgacchati itthiŋ vā purisaŋ vā.

‘Puna caparaŋ, bhikkhave, sapatto sapattassa evaŋ icchati– “aho vatāyaŋ na bhogavā assā” ti! Taŋ kissa hetu? Na, bhikkhave, sapatto sapattassa bhogavatāya nandati. Kodhanassa, bhikkhave, purisapuggalassa kodhābhibhūtassa kodhaparetassa, yepissa te honti bhogā uţţhānavīriyādhigatā bāhābalaparicitā sedāvakkhittā dhammikā dhammaladdhā, tepi rājāno rājakosaŋ pavesenti kodhābhibhūtassa. Ayaŋ, bhikkhave, catuttho dhammo sapattakanto sapattakaraņo kodhanaŋ āgacchati itthiŋ vā purisaŋ vā.

‘Puna caparaŋ, bhikkhave, sapatto sapattassa evaŋ icchati– “aho vatāyaŋ na yasavā assā” ti! Taŋ kissa hetu? Na, bhikkhave, sapatto sapattassa yasavatāya nandati. Kodhanoyaŋ, bhikkhave, purisapuggalo kodhābhibhūto kodhapareto, yopissa so hoti yaso appamādādhigato, tamhāpi dhaŋsati kodhābhibhūto. Ayaŋ, bhikkhave, pañcamo dhammo sapattakanto sapattakaraņo kodhanaŋ āgacchati itthiŋ vā purisaŋ vā.

‘Puna caparaŋ, bhikkhave, sapatto sapattassa evaŋ icchati– “aho vatāyaŋ na mittavā assā” ti! Taŋ kissa hetu? Na, bhikkhave, sapatto sapattassa mittavatāya nandati. Kodhanaŋ, bhikkhave, purisapuggalaŋ kodhābhibhūtaŋ kodhaparetaŋ, yepissa te honti mittāmaccā ñātisālohitā, tepi ārakā parivajjanti kodhābhibhūtaŋ. Ayaŋ, bhikkhave, chaţţho dhammo sapattakanto sapattakaraņo kodhanaŋ āgacchati itthiŋ vā purisaŋ vā.

‘Puna caparaŋ, bhikkhave, sapatto sapattassa evaŋ icchati– “aho vatāyaŋ kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjeyyā” ti! Taŋ kissa hetu? Na, bhikkhave, sapatto sapattassa sugatigamane nandati. Kodhanoyaŋ, bhikkhave, purisapuggalo kodhābhibhūto kodhapareto kāyena duccaritaŋ carati, vācāya duccaritaŋ carati, manasā duccaritaŋ carati. So kāyena duccaritaŋ caritvā vācāya …pe… kāyassa (p. 2.471) bhedā paraŋ maraņā apāyaŋ duggatiŋ vinipātaŋ nirayaŋ upapajjati kodhābhibhūto. Ayaŋ, bhikkhave, sattamo dhammo sapattakanto sapattakaraņo kodhanaŋ āgacchati itthiŋ vā purisaŋ vā. Ime kho, bhikkhave, satta dhammā sapattakantā sapattakaraņā kodhanaŋ āgacchanti itthiŋ vā purisaŋ vā’ ti.


‘Kodhano dubbaņņo hoti, atho dukkhampi seti so;


Atho atthaŋ gahetvāna, anatthaŋ adhipajjati .


‘Tato kāyena vācāya, vadhaŋ katvāna kodhano;


Kodhābhibhūto puriso, dhanajāniŋ nigacchati.


‘Kodhasammadasammatto āyasakyaŋ nigacchati;


Ñātimittā suhajjā ca, parivajjanti kodhanaŋ.


 ‘Anatthajanano kodho, kodho cittappakopano;


Bhayamantarato jātaŋ, taŋ jano nāvabujjhati.


‘Kuddho atthaŋ na jānāti, kuddho dhammaŋ na passati;


Andhatamaŋ tadā hoti, yaŋ kodho sahate naraŋ.


‘Yaŋ kuddho uparodheti, sukaraŋ viya dukkaraŋ.


Pacchā so vigate kodhe, aggidađđhova tappati.


‘Dummankuyaŋ padasseti, dhūmaŋ dhūmīva pāvako;


Yato patāyati kodho, yena kujjhanti mānavā.


‘Nāssa hirī na ottappaŋ, na vāco hoti gāravo;


Kodhena abhibhūtassa, na dīpaŋ hoti kiñcanaŋ.


‘Tapanīyāni kammāni, yāni dhammehi ārakā;


Tāni ārocayissāmi, taŋ suņātha yathā tathaŋ.


‘Kuddho hi pitaraŋ hanti, hanti kuddho samātaraŋ;


Kuddho hi brāhmaņaŋ hanti, hanti kuddho puthujjanaŋ.


‘Yāya (p. 2.472) mātu bhato poso, imaŋ lokaŋ avekkhati;


Tampi pāņadadiŋ santiŋ, hanti kuddho puthujjano.


‘Attūpamā hi te sattā, attā hi paramo piyo;


Hanti kuddho puthuttānaŋ, nānārūpesu mucchito.


‘Asinā hanti attānaŋ, visaŋ khādanti mucchitā;


Rajjuyā bajjha mīyanti, pabbatāmapi kandare.


‘Bhūnahaccāni kammāni, attamāraņiyāni ca.


Karontā nāvabujjhanti, kodhajāto parābhavo.


‘Itāyaŋ kodharūpena, maccupāso guhāsayo;


Taŋ damena samucchinde, paññāvīriyena diţţhiyā.


‘Yathā metaŋ akusalaŋ, samucchindetha paņđito;


Tatheva dhamme sikkhetha, mā no dummankuyaŋ ahu.


‘Vītakodhā anāyāsā, vītalobhā anussukā .


Dantā kodhaŋ pahantvāna, parinibbanti anāsavā’ ti

. Ekādasamaŋ.

Abyākatavaggo chaţţho.

Tassuddānaŋ–

Abyākato purisagati, tissa sīha arakkhiyaŋ;

Kimilaŋ satta pacalā, mettā bhariyā kodhekādasāti.

7. Mahāvaggo

1. Hirī-ottappasuttaŋ
65. ‘Hirottappe bhikkhave, asati hirottappavipannassa hatūpaniso hoti indriyasaŋvaro; indriyasaŋvare asati indriyasaŋvaravipannassa hatūpanisaŋ (p. 2.473) hoti sīlaŋ; sīle asati sīlavipannassa hatūpaniso hoti sammāsamādhi; sammāsamādhimhi asati sammāsamādhivipannassa hatūpanisaŋ hoti yathābhūtañāņadassanaŋ; yathābhūtañāņadassane asati yathābhūtañāņadassanavipannassa hatūpaniso hoti nibbidāvirāgo; nibbidāvirāge asati nibbidāvirāgavipannassa hatūpanisaŋ hoti vimuttiñāņadassanaŋ. Seyyathāpi, bhikkhave, rukkho sākhāpalāsavipanno. Tassa papaţikāpi na pāripūriŋ gacchati, tacopi pheggupi sāropi na pāripūriŋ gacchati. Evamevaŋ kho, bhikkhave, hirottappe asati hirottappavipannassa hatūpaniso hoti indriyasaŋvaro; indriyasaŋvare asati indriyasaŋvaravipannassa hatūpanisaŋ hoti sīlaŋ; sīle asati sīlavipannassa hatūpaniso hoti sammāsamādhi; sammāsamādhimhi asati sammāsamādhivipannassa hatūpanisaŋ hoti yathābhūtañāņadassanaŋ; yathābhūtañāņadassane asati yathābhūtañāņadassanavipannassa hatūpaniso hoti nibbidāvirāgo; nibbidāvirāge asati nibbidāvirāgavipannassa hatūpanisaŋ hoti vimuttiñāņadassanaŋ.

‘Hirottappe, bhikkhave, sati hirottappasampannassa upanisasampanno hoti indriyasaŋvaro; indriyasaŋvare sati indriyasaŋvarasampannassa upanisasampannaŋ hoti sīlaŋ; sīle sati sīlasampannassa upanisasampanno hoti sammāsamādhi; sammāsamādhimhi sati sammāsamādhisampannassa upanisasampannaŋ hoti yathābhūtañāņadassanaŋ; yathābhūtañāņadassane sati yathābhūtañāņadassanasampannassa upanisasampanno hoti nibbidāvirāgo; nibbidāvirāge sati nibbidāvirāgasampannassa upanisasampannaŋ hoti vimuttiñāņadassanaŋ. Seyyathāpi, bhikkhave, rukkho sākhāpalāsasampanno. Tassa papaţikāpi pāripūriŋ gacchati, tacopi pheggupi sāropi pāripūriŋ gacchati Evamevaŋ kho, bhikkhave, hirottappe sati hirottappasampannassa upanisasampanno hoti …pe… vimuttiñāņadassanan’ ti. Paţhamaŋ.

2. Sattasūriyasuttaŋ
66. Evaŋ me sutaŋ– ekaŋ samayaŋ bhagavā vesāliyaŋ viharati ambapālivane. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Aniccā (p. 2.474) bhikkhave, sankhārā; adhuvā, bhikkhave, sankhārā; anassāsikā, bhikkhave, sankhārā. Yāvañcidaŋ, bhikkhave, alameva sabbasankhāresu nibbindituŋ alaŋ virajjituŋ alaŋ vimuccituŋ.

‘Sineru, bhikkhave, pabbatarājā caturāsītiyojanasahassāni āyāmena, caturāsītiyojanasahassāni vitthārena, caturāsītiyojanasahassāni mahāsamudde ajjhogāļho, caturāsītiyojanasahassāni mahāsamuddā accuggato. Hoti kho so, bhikkhave, samayo yaŋ kadāci karahaci dīghassa addhuno accayena bahūni vassāni bahūni vassasatāni bahūni vassasahassāni bahūni vassasatasahassāni devo na vassati. Deve kho pana, bhikkhave, avassante ye kecime bījagāmabhūtagāmā osadhitiņavanappatayo te ussussanti visussanti, na bhavanti. Evaŋ aniccā, bhikkhave, sankhārā; evaŋ adhuvā, bhikkhave, sankhārā …pe… alaŋ vimuccituŋ.

‘Hoti kho so, bhikkhave, samayo yaŋ kadāci karahaci dīghassa addhuno accayena dutiyo sūriyo pātubhavati. Dutiyassa, bhikkhave, sūriyassa pātubhāvā yā kāci kunnadiyo kusobbhā tā ussussanti visussanti, na bhavanti Evaŋ aniccā, bhikkhave, sankhārā …pe… alaŋ vimuccituŋ.

‘Hoti kho so, bhikkhave, samayo yaŋ kadāci karahaci dīghassa addhuno accayena tatiyo sūriyo pātubhavati. Tatiyassa, bhikkhave, sūriyassa pātubhāvā yā kāci mahānadiyo, seyyathidaŋ– gangā, yamunā, aciravatī, sarabhū, mahī, tā ussussanti visussanti, na bhavanti. Evaŋ aniccā, bhikkhave, sankhārā …pe… alaŋ vimuccituŋ.

‘Hoti kho so, bhikkhave, samayo yaŋ kadāci karahaci dīghassa addhuno accayena catuttho sūriyo pātubhavati. Catutthassa, bhikkhave, sūriyassa pātubhāvā ye te mahāsarā yato imā mahānadiyo pavattanti, seyyathidaŋ– anotattā, sīhapapātā, rathakārā, kaņņamuņđā, kuņālā, chaddantā, mandākiniyā, tā ussussanti visussanti, na bhavanti. Evaŋ aniccā, bhikkhave, sankhārā …pe… alaŋ vimuccituŋ.

‘Hoti kho so, bhikkhave, samayo yaŋ kadāci karahaci dīghassa addhuno accayena pañcamo sūriyo pātubhavati. Pañcamassa, bhikkhave, sūriyassa (p. 2.475) pātubhāvā yojanasatikānipi mahāsamudde udakāni ogacchanti, dviyojanasatikānipi mahāsamudde udakāni ogacchanti, tiyojanasatikānipi, catuyojanasatikānipi, pañcayojanasatikānipi, chayojanasatikānipi, sattayojanasatikānipi mahāsamudde udakāni ogacchanti; sattatālampi mahāsamudde udakaŋ saņţhāti, chatālampi, pañcatālampi, catutālampi, titālampi, dvitālampi tālamattampi mahāsamudde udakaŋ saņţhāti; sattaporisampi mahāsamudde udakaŋ saņţhāti, chaporisampi, pañcaporisampi, catuporisampi, tiporisampi, dviporisampi, porisampi, ađđhaporisampi, kaţimattampi, jaņņukāmattampi, gopphakamattampi mahāsamudde udakaŋ saņţhāti. Seyyathāpi, bhikkhave, saradasamaye thullaphusitake deve vassante tattha tattha gopadesu udakāni ţhitāni honti; evamevaŋ kho, bhikkhave, tattha tattha gopphakamattāni mahāsamudde udakāni ţhitāni honti. Pañcamassa, bhikkhave, sūriyassa pātubhāvā angulipabbamattampi mahāsamudde udakaŋ na hoti. Evaŋ aniccā, bhikkhave, sankhārā …pe… alaŋ vimuccituŋ.

‘Hoti kho so, bhikkhave, samayo yaŋ kadāci karahaci dīghassa addhuno accayena chaţţho sūriyo pātubhavati. Chaţţhassa, bhikkhave, sūriyassa pātubhāvā ayañca mahāpathavī sineru ca pabbatarājā dhūmāyanti saŋdhūmāyanti sampadhūmāyanti . Seyyathāpi, bhikkhave, kumbhakārapāko ālepito paţhamaŋ dhūmeti saŋdhūmeti sampadhūmeti; evamevaŋ kho, bhikkhave, chaţţhassa sūriyassa pātubhāvā ayañca mahāpathavī sineru ca pabbatarājā dhūmāyanti saŋdhūmāyanti sampadhūmāyanti. Evaŋ aniccā, bhikkhave, sankhārā …pe… alaŋ vimuccituŋ.

‘Hoti kho so, bhikkhave, samayo yaŋ kadāci karahaci dīghassa addhuno accayena sattamo sūriyo pātubhavati. Sattamassa bhikkhave, sūriyassa pātubhāvā ayañca mahāpathavī sineru ca pabbatarājā ādippanti pajjalanti ekajālā bhavanti. Imissā ca, bhikkhave, mahāpathaviyā sinerussa (p. 2.476) ca pabbatarājassa jhāyamānānaŋ dayhamānānaŋ acci vātena khittā yāva brahmalokāpi gacchati. Sinerussa, bhikkhave, pabbatarājassa jhāyamānassa dayhamānassa vinassamānassa mahatā tejokhandhena abhibhūtassa yojanasatikānipi kūţāni palujjanti dviyojanasatikānipi, tiyojanasatikānipi, catuyojanasatikānipi, pañcayojanasatikānipi kūţāni palujjanti. Imissā ca, bhikkhave, mahāpathaviyā sinerussa ca pabbatarājassa jhāyamānānaŋ dayhamānānaŋ neva chārikā paññāyati na masi. Seyyathāpi, bhikkhave, sappissa vā telassa vā jhāyamānassa dayhamānassa neva chārikā paññāyati na masi; evamevaŋ kho, bhikkhave, imissā ca mahāpathaviyā sinerussa ca pabbatarājassa jhāyamānānaŋ dayhamānānaŋ neva chārikā paññāyati na masi. Evaŋ aniccā, bhikkhave, sankhārā; evaŋ adhuvā, bhikkhave, sankhārā; evaŋ anassāsikā, bhikkhave, sankhārā. Yāvañcidaŋ, bhikkhave, alameva sabbasankhāresu nibbindituŋ alaŋ virajjituŋ alaŋ vimuccituŋ.

‘Tatra, bhikkhave, ko mantā ko saddhātā– “ayañca pathavī sineru ca pabbatarājā dayhissanti vinassissanti, na bhavissantī” ti aññatra diţţhapadehi?

‘Bhūtapubbaŋ, bhikkhave, sunetto nāma satthā ahosi titthakaro kāmesu vītarāgo. Sunettassa kho pana, bhikkhave satthuno anekāni sāvakasatāni ahesuŋ. Sunetto, bhikkhave, satthā sāvakānaŋ brahmalokasahabyatāya dhammaŋ desesi. Ye kho pana, bhikkhave, sunettassa satthuno brahmalokasahabyatāya dhammaŋ desentassa sabbena sabbaŋ sāsanaŋ ājāniŋsu te kāyassa bhedā paraŋ maraņā sugatiŋ brahmalokaŋ upapajjiŋsu. Ye na sabbena sabbaŋ sāsanaŋ ājāniŋsu te kāyassa bhedā paraŋ maraņā appekacce paranimmitavasavattīnaŋ devānaŋ sahabyataŋ upapajjiŋsu, appekacce nimmānaratīnaŋ devānaŋ sahabyataŋ upapajjiŋsu, appekacce tusitānaŋ devānaŋ sahabyataŋ upapajjiŋsu, appekacce yāmānaŋ devānaŋ sahabyataŋ upapajjiŋsu appekacce tāvatiŋsānaŋ devānaŋ sahabyataŋ upapajjiŋsu appekacce cātumahārājikānaŋ devānaŋ sahabyataŋ upapajjiŋsu, appekacce khattiyamahāsālānaŋ sahabyataŋ upapajjiŋsu, appekacce brāhmaņamahāsālānaŋ sahabyataŋ upapajjiŋsu, appekacce gahapatimahāsālānaŋ sahabyataŋ upapajjiŋsu.

‘Atha (p. 2.477) kho, bhikkhave, sunettassa satthuno etadahosi– “na kho metaŋ patirūpaŋ yohaŋ sāvakānaŋ samasamagatiyo assaŋ abhisamparāyaŋ, yaŋnūnāhaŋ uttari mettaŋ bhāveyyan”’ ti.

‘Atha kho, bhikkhave, sunetto satthā satta vassāni mettaŋ cittaŋ bhāvesi. Satta vassāni mettaŋ cittaŋ bhāvetvā satta saŋvaţţavivaţţakappe nayimaŋ lokaŋ punarāgamāsi. Saŋvaţţamāne sudaŋ, bhikkhave loke ābhassarūpago hoti. Vivaţţamāne loke suññaŋ brahmavimānaŋ upapajjati. Tatra sudaŋ, bhikkhave, brahmā hoti mahābrahmā abhibhū anabhibhūto aññadatthudaso vasavattī. Chattiŋsakkhattuŋ kho pana, bhikkhave, sakko ahosi devānamindo. Anekasatakkhattuŋ rājā ahosi cakkavattī dhammiko dhammarājā cāturanto vijitāvī janapadatthāvariyappatto sattaratanasamannāgato. Parosahassaŋ kho panassa puttā ahesuŋ sūrā vīrangarūpā parasenappamaddanā. So imaŋ pathaviŋ sāgarapariyantaŋ adaņđena asatthena dhammena abhivijiya ajjhāvasi. So hi nāma, bhikkhave, sunetto satthā evaŋ dīghāyuko samāno evaŋ ciraţţhitiko aparimutto ahosi– “jātiyā jarāya maraņena sokehi paridevehi dukkhehi domanassehi upāyāsehi, aparimutto dukkhasmā” ti vadāmi’.

‘Taŋ kissa hetu? Catunnaŋ dhammānaŋ ananubodhā appaţivedhā. Katamesaŋ catunnaŋ? Ariyassa, bhikkhave, sīlassa ananubodhā appaţivedhā, ariyassa samādhissa ananubodhā appaţivedhā, ariyāya paññāya ananubodhā appaţivedhā, ariyāya vimuttiyā ananubodhā appaţivedhā. Tayidaŋ, bhikkhave, ariyaŋ sīlaŋ anubuddhaŋ paţividdhaŋ, ariyo samādhi anubodho paţividdho, ariyā paññā anubodhā paţividdhā, ariyā vimutti anubodhā paţividdhā, ucchinnā bhavataņhā, khīņā bhavanetti, natthi dāni punabbhavo’ ti. Idamavoca bhagavā. Idaŋ vatvāna sugato athāparaŋ etadavoca satthā–


‘Sīlaŋ samādhi paññā ca, vimutti ca anuttarā;


Anubuddhā ime dhammā, gotamena yasassinā.


‘Iti buddho abhiññāya, dhammamakkhāsi bhikkhunaŋ;


Dukkhassantakaro satthā, cakkhumā parinibbuto’ ti. Dutiyaŋ.

3. Nagaropamasuttaŋ
67. ‘Yato (p. 2.478) kho, bhikkhave, rañño paccantimaŋ nagaraŋ sattahi nagaraparikkhārehi suparikkhataŋ hoti, catunnañca āhārānaŋ nikāmalābhī hoti akicchalābhī akasiralābhī. Idaŋ vuccati, bhikkhave, rañño paccantimaŋ nagaraŋ akaraņīyaŋ bāhirehi paccatthikehi paccāmittehi.

‘Katamehi sattahi nagaraparikkhārehi suparikkhataŋ hoti? Idha, bhikkhave, rañño paccantime nagare esikā hoti gambhīranemā sunikhātā acalā asampavedhī . Iminā paţhamena nagaraparikkhārena suparikkhataŋ hoti rañño paccantimaŋ nagaraŋ abbhantarānaŋ guttiyā bāhirānaŋ paţighātāya.

‘Puna caparaŋ, bhikkhave, rañño paccantime nagare parikhā hoti gambhīrā ceva vitthatā ca. Iminā dutiyena nagaraparikkhārena suparikkhataŋ hoti rañño paccantimaŋ nagaraŋ abbhantarānaŋ guttiyā bāhirānaŋ paţighātāya.

‘Puna caparaŋ, bhikkhave, rañño paccantime nagare anupariyāyapatho hoti ucco ceva vitthato ca. Iminā tatiyena nagaraparikkhārena suparikkhataŋ hoti rañño paccantimaŋ nagaraŋ abbhantarānaŋ guttiyā bāhirānaŋ paţighātāya.

‘Puna caparaŋ, bhikkhave, rañño paccantime nagare bahuŋ āvudhaŋ sannicitaŋ hoti salākañceva jevanikañca . Iminā catutthena nagaraparikkhārena suparikkhataŋ hoti rañño paccantimaŋ nagaraŋ abbhantarānaŋ guttiyā bāhirānaŋ paţighātāya.

‘Puna caparaŋ, bhikkhave, rañño paccantime nagare bahubalakāyo paţivasati, seyyathidaŋ– hatthārohā assārohā rathikā dhanuggahā celakā calakā piņđadāyakā uggā rājaputtā pakkhandino mahānāgā sūrā cammayodhino dāsakaputtā. Iminā pañcamena nagaraparikkhārena suparikkhataŋ hoti rañño paccantimaŋ nagaraŋ abbhantarānaŋ guttiyā bāhirānaŋ paţighātāya.

‘Puna caparaŋ, bhikkhave, rañño paccantime nagare dovāriko hoti paņđito byatto medhāvī aññātānaŋ nivāretā ñātānaŋ pavesetā. Iminā (p. 2.479) chaţţhena nagaraparikkhārena suparikkhataŋ hoti rañño paccantimaŋ nagaraŋ abbhantarānaŋ guttiyā bāhirānaŋ paţighātāya.

‘Puna caparaŋ, bhikkhave, rañño paccantime nagare pākāro hoti ucco ceva vitthato ca vāsanalepanasampanno ca. Iminā sattamena nagaraparikkhārena suparikkhataŋ hoti rañño paccantimaŋ nagaraŋ abbhantarānaŋ guttiyā bāhirānaŋ paţighātāya. Imehi sattahi nagaraparikkhārehi suparikkhataŋ hoti.

‘Katamesaŋ catunnaŋ āhārānaŋ nikāmalābhī hoti akicchalābhī akasiralābhī? Idha, bhikkhave, rañño paccantime nagare bahuŋ tiņakaţţhodakaŋ sannicitaŋ hoti abbhantarānaŋ ratiyā aparitassāya phāsuvihārāya bāhirānaŋ paţighātāya.

‘Puna caparaŋ, bhikkhave, rañño paccantime nagare bahuŋ sāliyavakaŋ sannicitaŋ hoti abbhantarānaŋ ratiyā aparitassāya phāsuvihārāya bāhirānaŋ paţighātāya.

‘Puna caparaŋ, bhikkhave, rañño paccantime nagare bahuŋ tilamuggamāsāparaņņaŋ sannicitaŋ hoti abbhantarānaŋ ratiyā aparitassāya phāsuvihārāya bāhirānaŋ paţighātāya.

‘Puna caparaŋ, bhikkhave, rañño paccantime nagare bahuŋ bhesajjaŋ sannicitaŋ hoti, seyyathidaŋ sappi navanītaŋ telaŋ madhu phāņitaŋ loņaŋ abbhantarānaŋ ratiyā aparitassāya phāsuvihārāya bāhirānaŋ paţighātāya. Imesaŋ kho, bhikkhave, catunnaŋ āhārānaŋ nikāmalābhī hoti akicchalābhī akasiralābhī.

‘Yato kho, bhikkhave, rañño paccantimaŋ nagaraŋ imehi sattahi nagaraparikkhārehi suparikkhataŋ hoti, imesañca catunnaŋ āhārānaŋ nikāmalābhī hoti akicchalābhī akasiralābhī. Idaŋ vuccati, bhikkhave, rañño paccantimaŋ nagaraŋ akaraņīyaŋ bāhirehi paccatthikehi paccāmittehi. Evamevaŋ kho, bhikkhave, yato ariyasāvako sattahi saddhammehi samannāgato hoti, catunnañca jhānānaŋ ābhicetasikānaŋ diţţhadhammasukhavihārānaŋ nikāmalābhī hoti (p. 2.480) akicchalābhī akasiralābhī. Ayaŋ vuccati, bhikkhave, ariyasāvako akaraņīyo mārassa akaraņīyo pāpimato. Katamehi sattahi saddhammehi samannāgato hoti?

‘Seyyathāpi, bhikkhave, rañño paccantime nagare esikā hoti gambhīranemā sunikhātā acalā asampavedhī abbhantarānaŋ guttiyā bāhirānaŋ paţighātāya. Evamevaŋ kho, bhikkhave, ariyasāvako saddho hoti, saddahati tathāgatassa bodhiŋ “itipi so …pe… buddho bhagavā” ti. Saddhesiko, bhikkhave, ariyasāvako akusalaŋ pajahati, kusalaŋ bhāveti; sāvajjaŋ pajahati, anavajjaŋ bhāveti; suddhaŋ attānaŋ pariharati. Iminā paţhamena saddhammena samannāgato hoti.

‘Seyyathāpi, bhikkhave, rañño paccantime nagare parikkhā hoti gambhīrā ceva vitthatā ca abbhantarānaŋ guttiyā bāhirānaŋ paţighātāya. Evamevaŋ kho, bhikkhave, ariyasāvako hirīmā hoti, hirīyati kāyaduccaritena vacīduccaritena manoduccaritena, hirīyati pāpakānaŋ akusalānaŋ dhammānaŋ samāpattiyā. Hirīparikkho kho, bhikkhave, ariyasāvako akusalaŋ pajahati, kusalaŋ bhāveti; sāvajjaŋ pajahati, anavajjaŋ bhāveti; suddhaŋ attānaŋ pariharati. Iminā dutiyena saddhammena samannāgato hoti.

‘Seyyathāpi, bhikkhave, rañño paccantime nagare anupariyāyapatho hoti ucco ceva vitthato ca abbhantarānaŋ guttiyā bāhirānaŋ paţighātāya. Evamevaŋ kho, bhikkhave, ariyasāvako ottappī hoti, ottappati kāyaduccaritena vacīduccaritena manoduccaritena, ottappati pāpakānaŋ akusalānaŋ dhammānaŋ samāpattiyā. Ottappapariyāyapatho bhikkhave, ariyasāvako akusalaŋ pajahati, kusalaŋ bhāveti sāvajjaŋ pajahati, anavajjaŋ bhāveti; suddhaŋ attānaŋ pariharati. Iminā tatiyena saddhammena samannāgato hoti.

‘Seyyathāpi, bhikkhave, rañño paccantime nagare bahuŋ āvudhaŋ sannicitaŋ hoti salākañceva jevanikañca abbhantarānaŋ guttiyā bāhirānaŋ paţighātāya. Evamevaŋ kho, bhikkhave, ariyasāvako bahussuto hoti …pe… diţţhiyā suppaţividdhā. Sutāvudho, bhikkhave, ariyasāvako akusalaŋ (p. 2.481) pajahati, kusalaŋ bhāveti; sāvajjaŋ pajahati, anavajjaŋ bhāveti; suddhaŋ attānaŋ pariharati. Iminā catutthena saddhammena samannāgato hoti.

‘Seyyathāpi, bhikkhave, rañño paccantime nagare bahubalakāyo paţivasati, seyyathidaŋ– hatthārohā assārohā rathikā dhanuggahā celakā calakā piņđadāyakā uggā rājaputtā pakkhandino mahānāgā sūrā cammayodhino dāsakaputtā abbhantarānaŋ guttiyā bāhirānaŋ paţighātāya. Evamevaŋ kho, bhikkhave, ariyasāvako āraddhavīriyo viharati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu. Vīriyabalakāyo, bhikkhave, ariyasāvako akusalaŋ pajahati, kusalaŋ bhāveti; sāvajjaŋ pajahati, anavajjaŋ bhāveti; suddhaŋ attānaŋ pariharati. Iminā pañcamena saddhammena samannāgato hoti.

‘Seyyathāpi, bhikkhave, rañño paccantime nagare dovāriko hoti paņđito byatto medhāvī aññātānaŋ nivāretā ñātānaŋ pavesetā abbhantarānaŋ guttiyā bāhirānaŋ paţighātāya Evamevaŋ kho, bhikkhave, ariyasāvako satimā hoti paramena satinepakkena samannāgato cirakatampi cirabhāsitampi saritā anussaritā. Satidovāriko, bhikkhave, ariyasāvako akusalaŋ pajahati, kusalaŋ bhāveti; sāvajjaŋ pajahati, anavajjaŋ bhāveti; suddhaŋ attānaŋ pariharati. Iminā chaţţhena saddhammena samannāgato hoti.

‘Seyyathāpi, bhikkhave, rañño paccantime nagare pākāro hoti ucco ceva vitthato ca vāsanalepanasampanno ca abbhantarānaŋ guttiyā bāhirānaŋ paţighātāya. Evamevaŋ kho, bhikkhave, ariyasāvako paññavā hoti udayatthagāminiyā paññāya samannāgato ariyāya nibbedhikāya sammā dukkhakkhayagāminiyā. Paññāvāsanalepanasampanno, bhikkhave, ariyasāvako akusalaŋ pajahati, kusalaŋ bhāveti; sāvajjaŋ pajahati, anavajjaŋ bhāveti; suddhaŋ attānaŋ pariharati. Iminā sattamena saddhammena samannāgato hoti. Imehi sattahi saddhammehi samannāgato hoti.

‘Katamesaŋ (p. 2.482) catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī? Seyyathāpi, bhikkhave, rañño paccantime nagare bahuŋ tiņakaţţhodakaŋ sannicitaŋ hoti abbhantarānaŋ ratiyā aparitassāya phāsuvihārāya bāhirānaŋ paţighātāya. Evamevaŋ kho, bhikkhave, ariyasāvako vivicceva kāmehi …pe… paţhamaŋ jhānaŋ upasampajja viharati attano ratiyā aparitassāya phāsuvihārāya okkamanāya nibbānassa.

‘Seyyathāpi, bhikkhave, rañño paccantime nagare bahuŋ sāliyavakaŋ sannicitaŋ hoti abbhantarānaŋ ratiyā aparitassāya phāsuvihārāya bāhirānaŋ paţighātāya. Evamevaŋ kho, bhikkhave, ariyasāvako vitakkavicārānaŋ vūpasamā …pe… dutiyaŋ jhānaŋ upasampajja viharati attano ratiyā aparitassāya phāsuvihārāya okkamanāya nibbānassa.

‘Seyyathāpi, bhikkhave, rañño paccantime nagare bahuŋ tilamuggamāsāparaņņaŋ sannicitaŋ hoti abbhantarānaŋ ratiyā aparitassāya phāsuvihārāya bāhirānaŋ paţighātāya. Evamevaŋ kho, bhikkhave, ariyasāvako pītiyā ca virāgā …pe… tatiyaŋ jhānaŋ upasampajja viharati attano ratiyā aparitassāya phāsuvihārāya okkamanāya nibbānassa.

‘Seyyathāpi, bhikkhave, rañño paccantime nagare bahuŋ bhesajjaŋ sannicitaŋ hoti, seyyathidaŋ– sappi navanītaŋ telaŋ madhu phāņitaŋ loņaŋ abbhantarānaŋ ratiyā aparitassāya phāsuvihārāya bāhirānaŋ paţighātāya. Evamevaŋ kho bhikkhave, ariyasāvako sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati attano ratiyā aparitassāya phāsuvihārāya okkamanāya nibbānassa. Imesaŋ catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī.

‘Yato kho, bhikkhave, ariyasāvako imehi sattahi saddhammehi samannāgato hoti, imesañca catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī. Ayaŋ (p. 2.483) vuccati, bhikkhave, ariyasāvako akaraņīyo mārassa akaraņīyo pāpimato’ ti. Tatiyaŋ.

4. Dhammaññūsuttaŋ
68. ‘Sattahi, bhikkhave, dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassa. Katamehi sattahi? Idha, bhikkhave, bhikkhu dhammaññū ca hoti atthaññū ca attaññū ca mattaññū ca kālaññū ca parisaññū ca puggalaparoparaññū ca.

‘Kathañca, bhikkhave, bhikkhu dhammaññū hoti? Idha, bhikkhave, bhikkhu dhammaŋ jānāti– suttaŋ geyyaŋ veyyākaraņaŋ gāthaŋ udānaŋ itivuttakaŋ jātakaŋ abbhutadhammaŋ vedallaŋ. No ce, bhikkhave, bhikkhu dhammaŋ jāneyya– suttaŋ geyyaŋ …pe… abbhutadhammaŋ vedallaŋ, nayidha “dhammaññū” ti vucceyya. Yasmā ca kho, bhikkhave, bhikkhu dhammaŋ jānāti– suttaŋ geyyaŋ …pe… abbhutadhammaŋ vedallaŋ, tasmā “dhammaññū” ti vuccati. Iti dhammaññū.

‘Atthaññū ca kathaŋ hoti? Idha, bhikkhave, bhikkhu tassa tasseva bhāsitassa atthaŋ jānāti– “ayaŋ imassa bhāsitassa attho, ayaŋ imassa bhāsitassa attho” ti. No ce, bhikkhave, bhikkhu tassa tasseva bhāsitassa atthaŋ jāneyya– “ayaŋ imassa bhāsitassa attho, ayaŋ imassa bhāsitassa attho” ti, nayidha “atthaññū” ti vucceyya. Yasmā ca kho, bhikkhave, bhikkhu tassa tasseva bhāsitassa atthaŋ jānāti– “ayaŋ imassa bhāsitassa attho, ayaŋ imassa bhāsitassa attho” ti, tasmā “atthaññū” ti vuccati. Iti dhammaññū, atthaññū.

‘Attaññū ca kathaŋ hoti? Idha, bhikkhave, bhikkhu attānaŋ jānāti– “ettakomhi saddhāya sīlena sutena cāgena paññāya paţibhānenā” ti. No ce, bhikkhave, bhikkhu attānaŋ jāneyya– “ettakomhi saddhāya sīlena sutena cāgena paññāya paţibhānenā” ti, nayidha “attaññū” ti vucceyya. Yasmā ca, bhikkhave bhikkhu attānaŋ jānāti– “ettakomhi saddhāya sīlena sutena cāgena paññāya paţibhānenā” ti, tasmā “attaññū” ti vuccati. Iti dhammaññū, atthaññū, attaññū.

‘Mattaññū (p. 2.484) ca kathaŋ hoti? Idha, bhikkhave, bhikkhu mattaŋ jānāti cīvarapiņđapātasenāsanagilānappaccayabhesajjaparikkhārānaŋ paţiggahaņāya. No ce, bhikkhave, bhikkhu mattaŋ jāneyya cīvarapiņđapātasenāsanagilānappaccayabhesajjaparikkhārānaŋ paţiggahaņāya, nayidha “mattaññū” ti vucceyya. Yasmā ca kho, bhikkhave, bhikkhu mattaŋ jānāti cīvarapiņđapātasenāsanagilānappaccayabhesajjaparikkhārānaŋ paţiggahaņāya, tasmā “mattaññū” ti vuccati. Iti dhammaññū, atthaññū, attaññū, mattaññū.

‘Kālaññū ca kathaŋ hoti? Idha, bhikkhave, bhikkhu, kālaŋ jānāti– “ayaŋ kālo uddesassa, ayaŋ kālo paripucchāya, ayaŋ kālo yogassa, ayaŋ kālo paţisallānassā” ti. No ce, bhikkhave, bhikkhu kālaŋ jāneyya– “ayaŋ kālo uddesassa, ayaŋ kālo paripucchāya, ayaŋ kālo yogassa, ayaŋ kālo paţisallānassā” ti, nayidha “kālaññū” ti vucceyya. Yasmā ca kho, bhikkhave, bhikkhu kālaŋ jānāti– “ayaŋ kālo uddesassa, ayaŋ kālo paripucchāya, ayaŋ kālo yogassa, ayaŋ kālo paţisallānassā” ti, tasmā “kālaññū” ti vuccati. Iti dhammaññū, atthaññū, attaññū, mattaññū, kālaññū.

‘Parisaññū ca kathaŋ hoti? Idha, bhikkhave, bhikkhu parisaŋ jānāti– “ayaŋ khattiyaparisā, ayaŋ brāhmaņaparisā, ayaŋ gahapatiparisā, ayaŋ samaņaparisā. Tattha evaŋ upasankamitabbaŋ, evaŋ ţhātabbaŋ evaŋ kattabbaŋ, evaŋ nisīditabbaŋ, evaŋ bhāsitabbaŋ, evaŋ tuņhī bhavitabban” ti. No ce, bhikkhave, bhikkhu parisaŋ jāneyya– “ayaŋ khattiyaparisā …pe… evaŋ tuņhī bhavitabban” ti, nayidha “parisaññū” ti vucceyya. Yasmā ca kho, bhikkhave, bhikkhu parisaŋ jānāti– “ayaŋ khattiyaparisā, ayaŋ brāhmaņaparisā, ayaŋ gahapatiparisā, ayaŋ samaņaparisā Tattha evaŋ upasankamitabbaŋ, evaŋ ţhātabbaŋ, evaŋ kattabbaŋ, evaŋ nisīditabbaŋ, evaŋ bhāsitabbaŋ, evaŋ tuņhī bhavitabban” ti, tasmā “parisaññū” ti vuccati. Iti dhammaññū, atthaññū, attaññū, mattaññū, kālaññū, parisaññū.

‘Puggalaparoparaññū ca kathaŋ hoti? Idha, bhikkhave, bhikkhuno dvayena puggalā viditā honti. Dve puggalā– eko ariyānaŋ dassanakāmo, eko ariyānaŋ na dassanakāmo. Yvāyaŋ puggalo ariyānaŋ na dassanakāmo (p. 2.485) evaŋ so tenangena gārayho. Yvāyaŋ puggalo ariyānaŋ dassanakāmo, evaŋ so tenangena pāsaŋso.

‘Dve puggalā ariyānaŋ dassanakāmā– eko saddhammaŋ sotukāmo, eko saddhammaŋ na sotukāmo. Yvāyaŋ puggalo saddhammaŋ na sotukāmo, evaŋ so tenangena gārayho. Yvāyaŋ puggalo saddhammaŋ sotukāmo, evaŋ so tenangena pāsaŋso.

‘Dve puggalā saddhammaŋ sotukāmā– eko ohitasoto dhammaŋ suņāti, eko anohitasoto dhammaŋ suņāti. Yvāyaŋ puggalo anohitasoto dhammaŋ suņāti, evaŋ so tenangena gārayho. Yvāyaŋ puggalo ohitasoto dhammaŋ suņāti, evaŋ so tenangena pāsaŋso.

‘Dve puggalā ohitasotā dhammaŋ suņanti – eko sutvā dhammaŋ dhāreti, eko sutvā dhammaŋ na dhāreti. Yvāyaŋ puggalo sutvā na dhammaŋ dhāreti, evaŋ so tenangena gārayho. Yvāyaŋ puggalo sutvā dhammaŋ dhāreti, evaŋ so tenangena pāsaŋso.

‘Dve puggalā sutvā dhammaŋ dhārenti – eko dhātānaŋ dhammānaŋ atthaŋ upaparikkhati, eko dhātānaŋ dhammānaŋ atthaŋ na upaparikkhati. Yvāyaŋ puggalo dhātānaŋ dhammānaŋ atthaŋ na upaparikkhati, evaŋ so tenangena gārayho. Yvāyaŋ puggalo dhātānaŋ dhammānaŋ atthaŋ upaparikkhati, evaŋ so tenangena pāsaŋso.

‘Dve puggalā dhātānaŋ dhammānaŋ atthaŋ upaparikkhanti – eko atthamaññāya dhammamaññāya dhammānudhammappaţipanno, eko atthamaññāya dhammamaññāya na dhammānudhammappaţipanno. Yvāyaŋ puggalo atthamaññāya dhammamaññāya na dhammānudhammappaţipanno, evaŋ so tenangena gārayho. Yvāyaŋ puggalo atthamaññāya dhammamaññāya dhammānudhammappaţipanno, evaŋ so tenangena pāsaŋso.

‘Dve puggalā atthamaññāya dhammamaññāya dhammānudhammappaţipannā – eko attahitāya paţipanno no parahitāya, eko attahitāya ca paţipanno (p. 2.486) parahitāya ca. Yvāyaŋ puggalo attahitāya paţipanno no parahitāya, evaŋ so tenangena gārayho. Yvāyaŋ puggalo atthahitāya ca paţipanno parahitāya ca, evaŋ so tenangena pāsaŋso. Evaŋ kho, bhikkhave, bhikkhuno dvayena puggalā viditā honti. Evaŋ, bhikkhave, bhikkhu puggalaparoparaññū hoti. ‘Imehi kho, bhikkhave, sattahi dhammehi samannāgato bhikkhu āhuneyyo hoti pāhuneyyo …pe… anuttaraŋ puññakkhettaŋ lokassā’ ti. Catutthaŋ.

5. Pāricchattakasuttaŋ
69. ‘Yasmiŋ, bhikkhave, samaye devānaŋ tāvatiŋsānaŋ pāricchattako koviļāro paņđupalāso hoti, attamanā, bhikkhave, devā tāvatiŋsā tasmiŋ samaye honti– “paņđupalāso dāni pāricchattako koviļāro nacirasseva dāni pannapalāso bhavissatī”’ ti.

‘Yasmiŋ, bhikkhave, samaye devānaŋ tāvatiŋsānaŋ pāricchattako koviļāro pannapalāso hoti, attamanā, bhikkhave, devā tāvatiŋsā tasmiŋ samaye honti– “pannapalāso dāni pāricchattako koviļāro nacirasseva dāni jālakajāto bhavissatī”’ ti.

‘Yasmiŋ, bhikkhave, samaye devānaŋ tāvatiŋsānaŋ pāricchattako koviļāro jālakajāto hoti, attamanā, bhikkhave, devā tāvatiŋsā tasmiŋ samaye honti– “jālakajāto dāni pāricchattako koviļāro nacirasseva dāni khārakajāto bhavissatī”’ ti.

‘Yasmiŋ, bhikkhave, samaye devānaŋ tāvatiŋsānaŋ pāricchattako koviļāro khārakajāto hoti, attamanā, bhikkhave, devā tāvatiŋsā tasmiŋ samaye honti– “khārakajāto dāni pāricchattako koviļāro nacirasseva dāni kuţumalakajāto bhavissatī”’ ti.

‘Yasmiŋ bhikkhave, samaye devānaŋ tāvatiŋsānaŋ pāricchattako koviļāro kuţumalakajāto hoti attamanā, bhikkhave, devā tāvatiŋsā (p. 2.487) tasmiŋ samaye honti– “kuţumalakajāto dāni pāricchattako koviļāro nacirasseva dāni korakajāto bhavissatī”’ ti.

‘Yasmiŋ, bhikkhave, samaye devānaŋ tāvatiŋsānaŋ pāricchattako koviļāro korakajāto hoti, attamanā, bhikkhave, devā tāvatiŋsā tasmiŋ samaye honti– “korakajāto dāni pāricchattako koviļāro nacirasseva dāni sabbaphāliphullo bhavissatī”’ ti.

‘Yasmiŋ, bhikkhave, samaye devānaŋ tāvatiŋsānaŋ pāricchattako koviļāro sabbaphāliphullo hoti, attamanā, bhikkhave, devā tāvatiŋsā pāricchattakassa koviļārassa mūle dibbe cattāro māse pañcahi kāmaguņehi samappitā samangībhūtā paricārenti.

‘Sabbaphāliphullassa kho pana, bhikkhave, pāricchattakassa koviļārassa samantā paññāsayojanāni ābhāya phuţaŋ hoti, anuvātaŋ yojanasataŋ gandho gacchati, ayamānubhāvo pāricchattakassa koviļārassa.

‘Evamevaŋ kho, bhikkhave, yasmiŋ samaye ariyasāvako agārasmā anagāriyaŋ pabbajjāya ceteti, paņđupalāso, bhikkhave, ariyasāvako tasmiŋ samaye hoti devānaŋva tāvatiŋsānaŋ pāricchattako koviļāro.

‘Yasmiŋ, bhikkhave, samaye ariyasāvako kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajito hoti, pannapalāso, bhikkhave, ariyasāvako tasmiŋ samaye hoti devānaŋva tāvatiŋsānaŋ pāricchattako koviļāro.

‘Yasmiŋ, bhikkhave, samaye ariyasāvako vivicceva kāmehi …pe… paţhamaŋ jhānaŋ upasampajja viharati, jālakajāto, bhikkhave, ariyasāvako tasmiŋ samaye hoti devānaŋva tāvatiŋsānaŋ pāricchattako koviļāro.

‘Yasmiŋ (p. 2.488) bhikkhave, samaye ariyasāvako vitakkavicārānaŋ vūpasamā …pe… dutiyaŋ jhānaŋ upasampajja viharati, khārakajāto, bhikkhave, ariyasāvako tasmiŋ samaye hoti devānaŋva tāvatiŋsānaŋ pāricchattako koviļāro.

‘Yasmiŋ, bhikkhave, samaye ariyasāvako pītiyā ca virāgā …pe… tatiyaŋ jhānaŋ upasampajja viharati, kuţumalakajāto, bhikkhave, ariyasāvako tasmiŋ samaye hoti devānaŋva tāvatiŋsānaŋ pāricchattako koviļāro.

‘Yasmiŋ, bhikkhave, samaye ariyasāvako sukhassa ca pahānā dukkhassa ca pahānā …pe… catutthaŋ jhānaŋ upasampajja viharati, korakajāto, bhikkhave, ariyasāvako tasmiŋ samaye hoti devānaŋva tāvatiŋsānaŋ pāricchattako koviļāro.

‘Yasmiŋ, bhikkhave, samaye ariyasāvako āsavānaŋ khayā …pe… sacchikatvā upasampajja viharati, sabbaphāliphullo, bhikkhave, ariyasāvako tasmiŋ samaye hoti devānaŋva tāvatiŋsānaŋ pāricchattako koviļāro.

‘Tasmiŋ, bhikkhave, samaye bhummā devā saddamanussāventi– “eso itthannāmo āyasmā itthannāmassa āyasmato saddhivihāriko amukamhā gāmā vā nigamā vā agārasmā anagāriyaŋ pabbajito āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī” ti. Bhummānaŋ devānaŋ saddaŋ sutvā cātumahārājikā devā …pe… tāvatiŋsā devā… yāmā devā… tusitā devā… nimmānaratī devā… paranimmitavasavattī devā… brahmakāyikā devā saddamanussāventi– “eso itthannāmo āyasmā itthannāmassa āyasmato saddhivihāriko amukamhā gāmā vā nigamā vā agārasmā anagāriyaŋ pabbajito āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī” ti. Itiha tena khaņena tena muhuttena yāva brahmalokā saddo abbhuggacchati ayamānubhāvo khīņāsavassa bhikkhuno’ ti. Pañcamaŋ.

6. Sakkaccasuttaŋ
70. Atha (p. 2.489) kho āyasmato sāriputtassa rahogatassa paţisallīnassa evaŋ cetaso parivitakko udapādi– ‘kiŋ nu kho, bhikkhu, sakkatvā garuŋ katvā upanissāya viharanto akusalaŋ pajaheyya, kusalaŋ bhāveyyā’ ti? Atha kho āyasmato sāriputtassa etadahosi – ‘satthāraŋ kho, bhikkhu, sakkatvā garuŋ katvā upanissāya viharanto akusalaŋ pajaheyya, kusalaŋ bhāveyya. Dhammaŋ kho, bhikkhu …pe… sanghaŋ kho, bhikkhu …pe… sikkhaŋ kho, bhikkhu …pe… samādhiŋ kho, bhikkhu …pe… appamādaŋ kho, bhikkhu …pe… paţisanthāraŋ kho, bhikkhu sakkatvā garuŋ katvā upanissāya viharanto akusalaŋ pajaheyya, kusalaŋ bhāveyyā’ ti.

Atha kho āyasmato sāriputtassa etadahosi– ‘ime kho me dhammā parisuddhā pariyodātā, yaŋnūnāhaŋ ime dhamme gantvā bhagavato āroceyyaŋ. Evaŋ me ime dhammā parisuddhā ceva bhavissanti parisuddhasankhātatarā ca. Seyyathāpi nāma puriso suvaņņanikkhaŋ adhigaccheyya parisuddhaŋ pariyodātaŋ. Tassa evamassa– “ayaŋ kho me suvaņņanikkho parisuddho pariyodāto, yaŋnūnāhaŋ imaŋ suvaņņanikkhaŋ gantvā kammārānaŋ dasseyyaŋ. Evaŋ me ayaŋ suvaņņanikkho sakammāragato parisuddho ceva bhavissati parisuddhasankhātataro ca. Evamevaŋ me ime dhammā parisuddhā pariyodātā, yaŋnūnāhaŋ ime dhamme gantvā bhagavato āroceyyaŋ. Evaŋ me ime dhammā parisuddhā ceva bhavissanti parisuddhasankhātatarā cā”’ ti.

Atha kho āyasmā sāriputto sāyanhasamayaŋ paţisallānā vuţţhito yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā sāriputto bhagavantaŋ etadavoca–

‘Idha mayhaŋ, bhante, rahogatassa paţisallīnassa evaŋ cetaso parivitakko udapādi– “kiŋ nu kho, bhikkhu, sakkatvā garuŋ katvā upanissāya viharanto akusalaŋ pajaheyya, kusalaŋ bhāveyyā” ti? Atha kho tassa mayhaŋ, bhante, etadahosi– “satthāraŋ kho, bhikkhu, sakkatvā garuŋ (p. 2.490) katvā upanissāya viharanto akusalaŋ pajaheyya, kusalaŋ bhāveyya. Dhammaŋ kho, bhikkhu …pe… paţisanthāraŋ kho, bhikkhu sakkatvā …pe… kusalaŋ bhāveyyā” ti. Atha kho tassa mayhaŋ, bhante, etadahosi– “ime kho me dhammā parisuddhā pariyodātā, yaŋnūnāhaŋ ime dhamme gantvā bhagavato āroceyyaŋ. Evaŋ me ime dhammā parisuddhā ceva bhavissanti parisuddhasankhātatarā ca. Seyyathāpi nāma puriso suvaņņanikkhaŋ adhigaccheyya parisuddhaŋ pariyodātaŋ. Tassa evamassa – ayaŋ kho me suvaņņanikkho parisuddho pariyodāto, yaŋnūnāhaŋ imaŋ suvaņņanikkhaŋ gantvā kammārānaŋ dasseyyaŋ. Evaŋ me ayaŋ suvaņņanikkho sakammāragato parisuddho ceva bhavissati parisuddhasankhātataro ca. Evamevaŋ me ime dhammā parisuddhā pariyodātā, yaŋnūnāhaŋ ime dhamme gantvā bhagavato āroceyyaŋ. Evaŋ me ime dhammā parisuddhā ceva bhavissanti parisuddhasankhātatarā cā”’ ti.

‘Sādhu sādhu, sāriputta Satthāraŋ kho, sāriputta, bhikkhu sakkatvā garuŋ katvā upanissāya viharanto akusalaŋ pajaheyya, kusalaŋ bhāveyya. Dhammaŋ kho, sāriputta, bhikkhu sakkatvā garuŋ katvā upanissāya viharanto akusalaŋ pajaheyya, kusalaŋ bhāveyya. Sanghaŋ kho …pe… sikkhaŋ kho… samādhiŋ kho… appamādaŋ kho… paţisanthāraŋ kho, sāriputta, bhikkhu sakkatvā garuŋ katvā upanissāya viharanto akusalaŋ pajaheyya, kusalaŋ bhāveyyā’ ti.

Evaŋ vutte āyasmā sāriputto bhagavantaŋ etadavoca– ‘imassa kho ahaŋ, bhante, bhagavatā sankhittena bhāsitassa evaŋ vitthārena atthaŋ ājānāmi. So vata, bhante, bhikkhu satthari agāravo dhamme sagāravo bhavissatīti netaŋ ţhānaŋ vijjati. Yo so, bhante, bhikkhu satthari agāravo dhammepi so agāravo’.

‘So vata, bhante, bhikkhu satthari agāravo dhamme agāravo sanghe sagāravo bhavissatīti netaŋ ţhānaŋ vijjati. Yo so, bhante, bhikkhu satthari agāravo dhamme agāravo sanghepi so agāravo.

‘So vata, bhante, bhikkhu satthari agāravo dhamme agāravo sanghe agāravo sikkhāya sagāravo bhavissatīti netaŋ ţhānaŋ vijjati. Yo so, bhante, bhikkhu satthari agāravo dhamme agāravo sanghe agāravo sikkhāyapi so agāravo.

‘So (p. 2.491) vata, bhante, bhikkhu satthari agāravo dhamme agāravo sanghe agāravo sikkhāya agāravo samādhismiŋ sagāravo bhavissatīti netaŋ ţhānaŋ vijjati. Yo so, bhante, bhikkhu satthari agāravo dhamme agāravo sanghe agāravo sikkhāya agāravo samādhismimpi so agāravo.

‘So vata, bhante, bhikkhu satthari agāravo dhamme agāravo sanghe agāravo sikkhāya agāravo samādhismiŋ agāravo appamāde sagāravo bhavissatīti netaŋ ţhānaŋ vijjati. Yo so, bhante, bhikkhu satthari agāravo dhamme agāravo sanghe agāravo sikkhāya agāravo samādhismiŋ agāravo appamādepi so agāravo.

‘So vata, bhante, bhikkhu satthari agāravo dhamme agāravo sanghe agāravo sikkhāya agāravo samādhismiŋ agāravo appamāde agāravo paţisanthāre sagāravo bhavissatīti netaŋ ţhānaŋ vijjati. Yo so, bhante, bhikkhu satthari agāravo …pe… appamāde agāravo paţisanthārepi so agāravo.

‘So vata, bhante, bhikkhu satthari sagāravo dhamme agāravo bhavissatīti netaŋ ţhānaŋ vijjati. Yo so, bhante, bhikkhu satthari sagāravo dhammepi so sagāravo …pe….

‘So vata, bhante, bhikkhu satthari sagāravo …pe. … appamāde sagāravo paţisanthāre agāravo bhavissatīti netaŋ ţhānaŋ vijjati. Yo so, bhante, bhikkhu satthari sagāravo …pe… appamāde sagāravo paţisanthārepi so sagāravo.

‘So vata, bhante, bhikkhu satthari sagāravo dhammepi sagāravo bhavissatīti ţhānametaŋ vijjati. Yo so, bhante, bhikkhu satthari sagāravo dhammepi so sagāravo …pe….

‘So vata, bhante, bhikkhu satthari sagāravo …pe… appamāde sagāravo paţisanthārepi sagāravo bhavissatīti ţhānametaŋ vijjati. Yo so, bhante, bhikkhu satthari sagāravo dhamme sagāravo sanghe sagāravo sikkhāya sagāravo samādhismiŋ sagāravo appamāde sagāravo paţisanthārepi so sagāravo’ ti.

‘Imassa (p. 2.492) kho ahaŋ, bhante, bhagavatā sankhittena bhāsitassa evaŋ vitthārena atthaŋ ājānāmī’ ti.

‘Sādhu sādhu, sāriputta! Sādhu kho tvaŋ, sāriputta, imassa mayā sankhittena bhāsitassa evaŋ vitthārena atthaŋ ājānāsi. So vata, sāriputta, bhikkhu satthari agāravo dhamme sagāravo bhavissatīti netaŋ ţhānaŋ vijjati …pe… yo so, sāriputta, bhikkhu satthari agāravo dhamme agāravo sanghe agāravo sikkhāya agāravo samādhismiŋ agāravo appamādepi so agāravo.

‘So vata, sāriputta, bhikkhu satthari agāravo dhamme agāravo sanghe agāravo sikkhāya agāravo samādhismiŋ agāravo appamāde agāravo paţisanthāre sagāravo bhavissatīti netaŋ ţhānaŋ vijjati. Yo so, sāriputta, bhikkhu satthari agāravo dhamme agāravo sanghe agāravo sikkhāya agāravo samādhismiŋ agāravo appamāde agāravo paţisanthārepi so agāravo.

‘So vata, sāriputta, bhikkhu satthari sagāravo dhamme agāravo bhavissatīti netaŋ ţhānaŋ vijjati …pe… yo so, sāriputta, bhikkhu satthari sagāravo dhammepi so sagāravo …pe….

‘So vata, sāriputta, bhikkhu satthari sagāravo dhamme sagāravo …pe… appamāde sagāravo paţisanthāre agāravo bhavissatīti netaŋ ţhānaŋ vijjati. Yo so, sāriputta, bhikkhu satthari sagāravo …pe… appamāde sagāravo paţisanthārepi so sagāravo.

‘So vata, sāriputta, bhikkhu satthari sagāravo dhammepi sagāravo bhavissatīti ţhānametaŋ vijjati. Yo so, sāriputta, bhikkhu satthari sagāravo dhammepi so sagāravo …pe….

‘So vata, sāriputta, bhikkhu satthari sagāravo …pe… appamāde sagāravo paţisanthārepi so sagāravo bhavissatīti ţhānametaŋ vijjati. Yo so, sāriputta, bhikkhu satthari sagāravo …pe… appamāde sagāravo paţisanthārepi so sagāravo’ ti.

‘Imassa (p. 2.493) kho, sāriputta, mayā sankhittena bhāsitassa evaŋ vitthārena attho daţţhabbo’ ti. Chaţţhaŋ.

7. Bhāvanāsuttaŋ
71. ‘Bhāvanaŋ ananuyuttassa, bhikkhave, bhikkhuno viharato kiñcāpi evaŋ icchā uppajjeyya– “aho vata me anupādāya āsavehi cittaŋ vimucceyyā” ti, atha khvassa neva anupādāya āsavehi cittaŋ vimuccati. Taŋ kissa hetu? “Abhāvitattā” tissa vacanīyaŋ. Kissa abhāvitattā? Catunnaŋ satipaţţhānānaŋ, catunnaŋ sammappadhānānaŋ, catunnaŋ iddhipādānaŋ, pañcannaŋ indriyānaŋ, pañcannaŋ balānaŋ, sattannaŋ bojjhangānaŋ, ariyassa aţţhangikassa maggassa.

‘Seyyathāpi, bhikkhave, kukkuţiyā aņđāni aţţha vā dasa vā dvādasa vā. Tānassu kukkuţiyā na sammā adhisayitāni, na sammā pariseditāni, na sammā paribhāvitāni Kiñcāpi tassā kukkuţiyā evaŋ icchā uppajjeyya– “aho vata me kukkuţapotakā pādanakhasikhāya vā mukhatuņđakena vā aņđakosaŋ padāletvā sotthinā abhinibbhijjeyyun” ti, atha kho abhabbāva te kukkuţapotakā pādanakhasikhāya vā mukhatuņđakena vā aņđakosaŋ padāletvā sotthinā abhinibbhijjituŋ. Taŋ kissa hetu? Tathā hi, bhikkhave, kukkuţiyā aņđāni na sammā adhisayitāni, na sammā pariseditāni, na sammā paribhāvitāni. Evamevaŋ kho, bhikkhave, bhāvanaŋ ananuyuttassa bhikkhuno viharato kiñcāpi evaŋ icchā uppajjeyya– “aho vata me anupādāya āsavehi cittaŋ vimucceyyā” ti, atha khvassa neva anupādāya āsavehi cittaŋ vimuccati. Taŋ kissa hetu? “Abhāvitattā” tissa vacanīyaŋ. Kissa abhāvitattā? Catunnaŋ satipaţţhānānaŋ, catunnaŋ sammappadhānānaŋ, catunnaŋ iddhipādānaŋ, pañcannaŋ indriyānaŋ, pañcannaŋ balānaŋ, sattannaŋ bojjhangānaŋ, ariyassa aţţhangikassa maggassa.

‘Bhāvanaŋ anuyuttassa, bhikkhave, bhikkhuno viharato kiñcāpi na evaŋ icchā uppajjeyya– “aho vata me anupādāya āsavehi cittaŋ vimucceyyā” ti, atha khvassa anupādāya āsavehi cittaŋ vimuccati. Taŋ kissa hetu? “Bhāvitattā” tissa vacanīyaŋ. Kissa bhāvitattā? Catunnaŋ satipaţţhānānaŋ, catunnaŋ sammappadhānānaŋ, catunnaŋ iddhipādānaŋ, pañcannaŋ indriyānaŋ, pañcannaŋ balānaŋ, sattannaŋ bojjhangānaŋ, ariyassa aţţhangikassa maggassa.

‘Seyyathāpi (p. 2.494) bhikkhave, kukkuţiyā aņđāni aţţha vā dasa vā dvādasa vā. Tānassu kukkuţiyā sammā adhisayitāni, sammā pariseditāni, sammā paribhāvitāni Kiñcāpi tassā kukkuţiyā na evaŋ icchā uppajjeyya– “aho vata me kukkuţapotakā pādanakhasikhāya vā mukhatuņđakena vā aņđakosaŋ padāletvā sotthinā abhinibbhijjeyyun” ti, atha kho bhabbāva te kukkuţapotakā pādanakhasikhāya vā mukhatuņđakena vā aņđakosaŋ padāletvā sotthinā abhinibbhijjituŋ. Taŋ kissa hetu? Tathā hi, bhikkhave, kukkuţiyā aņđāni sammā adhisayitāni, sammā pariseditāni, sammā paribhāvitāni. Evamevaŋ kho, bhikkhave, bhāvanaŋ anuyuttassa bhikkhuno viharato kiñcāpi na evaŋ icchā uppajjeyya– “aho vata me anupādāya āsavehi cittaŋ vimucceyyā” ti, atha khvassa anupādāya āsavehi cittaŋ vimuccati. Taŋ kissa hetu? “Bhāvitattā” tissa vacanīyaŋ. Kissa bhāvitattā? Catunnaŋ satipaţţhānānaŋ …pe… ariyassa aţţhangikassa maggassa.

‘Seyyathāpi, bhikkhave, phalagaņđassa vā phalagaņđantevāsikassa vā dissanteva vāsijaţe angulipadāni dissati anguţţhapadaŋ . No ca khvassa evaŋ ñāņaŋ hoti– “ettakaŋ me ajja vāsijaţassa khīņaŋ, ettakaŋ hiyyo, ettakaŋ pare” ti, atha khvassa khīņe “khīņan”teva ñāņaŋ hoti. Evamevaŋ kho, bhikkhave, bhāvanaŋ anuyuttassa bhikkhuno viharato kiñcāpi na evaŋ ñāņaŋ hoti– “ettakaŋ me ajja āsavānaŋ khīņaŋ, ettakaŋ hiyyo, ettakaŋ pare” ti, atha khvassa khīņe “khīņan”teva ñāņaŋ hoti.

‘Seyyathāpi bhikkhave, sāmuddikāya nāvāya vettabandhanabaddhāya cha māsāni udake pariyādāya hemantikena thale ukkhittāya vātātapaparetāni bandhanāni, tāni pāvussakena meghena abhippavuţţhāni appakasireneva parihāyanti, pūtikāni bhavanti. Evamevaŋ kho, bhikkhave, bhāvanaŋ anuyuttassa bhikkhuno viharato appakasireneva saŋyojanāni paţippassambhanti, pūtikāni bhavantī’ ti. Sattamaŋ.

8. Aggikkhandhopamasuttaŋ
72. Evaŋ (p. 2.495) me sutaŋ– ekaŋ samayaŋ bhagavā kosalesu cārikaŋ carati mahatā bhikkhusanghena saddhiŋ. Addasā kho bhagavā addhānamaggappaţipanno aññatarasmiŋ padese mahantaŋ aggikkhandhaŋ ādittaŋ sampajjalitaŋ sajotibhūtaŋ . Disvāna maggā okkamma aññatarasmiŋ rukkhamūle paññatte āsane nisīdi. Nisajja kho bhagavā bhikkhū āmantesi– ‘passatha no tumhe, bhikkhave, amuŋ mahantaŋ aggikkhandhaŋ ādittaŋ sampajjalitaŋ sajotibhūtan’ ti? ‘Evaŋ, bhante’ ti.

‘Taŋ kiŋ maññatha, bhikkhave, katamaŋ nu kho varaŋ– yaŋ amuŋ mahantaŋ aggikkhandhaŋ ādittaŋ sampajjalitaŋ sajotibhūtaŋ ālingetvā upanisīdeyya vā upanipajjeyya vā, yaŋ vā khattiyakaññaŋ vā brāhmaņakaññaŋ vā gahapatikaññaŋ vā mudutalunahatthapādaŋ ālingetvā upanisīdeyya vā upanipajjeyya vā’ ti? ‘Etadeva, bhante, varaŋ– yaŋ khattiyakaññaŋ vā brāhmaņakaññaŋ vā gahapatikaññaŋ vā mudutalunahatthapādaŋ ālingetvā upanisīdeyya vā upanipajjeyya vā, dukkhañhetaŋ, bhante, yaŋ amuŋ mahantaŋ aggikkhandhaŋ ādittaŋ sampajjalitaŋ sajotibhūtaŋ ālingetvā upanisīdeyya vā upanipajjeyya vā’ ti.

‘Ārocayāmi vo, bhikkhave, paţivedayāmi vo, bhikkhave, yathā etadeva tassa varaŋ dussīlassa pāpadhammassa asucisankassarasamācārassa paţicchannakammantassa assamaņassa samaņapaţiññassa abrahmacārissa brahmacāripaţiññassa antopūtikassa avassutassa kasambujātassa yaŋ amuŋ mahantaŋ aggikkhandhaŋ ādittaŋ sampajjalitaŋ sajotibhūtaŋ ālingetvā upanisīdeyya vā upanipajjeyya vā. Taŋ kissa hetu? Tatonidānañhi so, bhikkhave, maraņaŋ vā nigaccheyya maraņamattaŋ vā dukkhaŋ, na tveva tappaccayā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjeyya.

‘Yañca kho so, bhikkhave, dussīlo pāpadhammo asucisankassarasamācāro …pe… kasambujāto khattiyakaññaŋ vā brāhmaņakaññaŋ vā gahapatikaññaŋ vā mudutalunahatthapādaŋ ālingetvā upanisīdati vā upanipajjati vā, tañhi tassa, bhikkhave, hoti dīgharattaŋ ahitāya dukkhāya kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati.

‘Taŋ (p. 2.496) kiŋ maññatha, bhikkhave, katamaŋ nu kho varaŋ– yaŋ balavā puriso daļhāya vālarajjuyā ubho janghā veţhetvā ghaŋseyya– sā chaviŋ chindeyya chaviŋ chetvā cammaŋ chindeyya cammaŋ chetvā maŋsaŋ chindeyya maŋsaŋ chetvā nhāruŋ chindeyya nhāruŋ chetvā aţţhiŋ chindeyya aţţhiŋ chetvā aţţhimiñjaŋ āhacca tiţţheyya, yaŋ vā khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā abhivādanaŋ sādiyeyyā’ ti? ‘Etadeva bhante, varaŋ– yaŋ khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā abhivādanaŋ sādiyeyya, dukkhañhetaŋ, bhante, yaŋ balavā puriso daļhāya vālarajjuyā …pe… aţţhimiñjaŋ āhacca tiţţheyyā’ ti.

‘Ārocayāmi vo, bhikkhave, paţivedayāmi vo, bhikkhave, yathā etadeva tassa varaŋ dussīlassa …pe… kasambujātassa yaŋ balavā puriso daļhāya vālarajjuyā ubho janghā veţhetvā …pe… aţţhimiñjaŋ āhacca tiţţheyya. Taŋ kissa hetu? Tatonidānañhi so, bhikkhave, maraņaŋ vā nigaccheyya maraņamattaŋ vā dukkhaŋ, na tveva tappaccayā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjeyya. Yañca kho so, bhikkhave, dussīlo …pe… kasambujāto khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā abhivādanaŋ sādiyati, tañhi tassa, bhikkhave, hoti dīgharattaŋ ahitāya dukkhāya kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati.

‘Taŋ kiŋ maññatha, bhikkhave, katamaŋ nu kho varaŋ– yaŋ balavā puriso tiņhāya sattiyā teladhotāya paccorasmiŋ pahareyya, yaŋ vā khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā añjalikammaŋ sādiyeyyā’ ti? ‘Etadeva, bhante, varaŋ– yaŋ khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā añjalikammaŋ sādiyeyya, dukkhañhetaŋ, bhante, yaŋ balavā puriso tiņhāya sattiyā teladhotāya paccorasmiŋ pahareyyā’ ti.

‘Ārocayāmi vo, bhikkhave, paţivedayāmi vo, bhikkhave, yathā etadeva tassa varaŋ dussīlassa …pe… kasambujātassa yaŋ balavā puriso tiņhāya sattiyā teladhotāya paccorasmiŋ pahareyya. Taŋ kissa hetu? Tatonidānañhi so, bhikkhave, maraņaŋ vā nigaccheyya maraņamattaŋ vā dukkhaŋ, na tveva tappaccayā kāyassa bhedā paraŋ maraņā apāyaŋ duggatiŋ vinipātaŋ (p. 2.497) nirayaŋ upapajjeyya. Yañca kho so, bhikkhave, dussīlo pāpadhammo …pe… kasambujāto khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā añjalikammaŋ sādiyati, tañhi tassa, bhikkhave, hoti dīgharattaŋ ahitāya dukkhāya kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati.

‘Taŋ kiŋ maññatha, bhikkhave, katamaŋ nu kho varaŋ– yaŋ balavā puriso tattena ayopaţţena ādittena sampajjalitena sajotibhūtena kāyaŋ sampaliveţheyya, yaŋ vā khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā saddhādeyyaŋ cīvaraŋ paribhuñjeyyā’ ti? ‘Etadeva, bhante, varaŋ– yaŋ khattiyamahāsālānaŋ vā …pe… saddhādeyyaŋ cīvaraŋ paribhuñjeyya, dukkhañhetaŋ, bhante, yaŋ balavā puriso tattena ayopaţţena ādittena sampajjalitena sajotibhūtena kāyaŋ sampaliveţheyyā’ ti.

‘Ārocayāmi vo, bhikkhave, paţivedayāmi vo, bhikkhave, yathā etadeva tassa varaŋ dussīlassa …pe… kasambujātassa yaŋ balavā puriso tattena ayopaţţena ādittena sampajjalitena sajotibhūtena kāyaŋ sampaliveţheyya. Taŋ kissa hetu? Tatonidānañhi so, bhikkhave, maraņaŋ vā nigaccheyya maraņamattaŋ vā dukkhaŋ, na tveva tappaccayā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjeyya. Yañca kho so, bhikkhave, dussīlo …pe… kasambujāto khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā saddhādeyyaŋ cīvaraŋ paribhuñjati, tañhi tassa, bhikkhave, hoti dīgharattaŋ ahitāya dukkhāya kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati.

‘Taŋ kiŋ maññatha, bhikkhave, katamaŋ nu kho varaŋ– yaŋ balavā puriso tattena ayosankunā mukhaŋ vivaritvā tattaŋ lohaguļaŋ ādittaŋ sampajjalitaŋ sajotibhūtaŋ mukhe pakkhipeyya– taŋ tassa oţţhampi daheyya mukhampi daheyya jivhampi daheyya kaņţhampi daheyya urampi daheyya antampi antaguņampi ādāya adhobhāgā nikkhameyya, yaŋ vā khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā saddhādeyyaŋ piņđapātaŋ (p. 2.498) paribhuñjeyyā’ ti? ‘Etadeva, bhante, varaŋ– yaŋ khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā saddhādeyyaŋ piņđapātaŋ paribhuñjeyya, dukkhañhetaŋ, bhante, yaŋ balavā puriso tattena ayosankunā mukhaŋ vivaritvā tattaŋ lohaguļaŋ ādittaŋ sampajjalitaŋ sajotibhūtaŋ mukhe pakkhipeyya– taŋ tassa oţţhampi daheyya mukhampi daheyya jivhampi daheyya kaņţhampi daheyya urampi daheyya antampi antaguņampi ādāya adhobhāgaŋ nikkhameyyā’ ti.

‘Ārocayāmi vo, bhikkhave, paţivedayāmi vo, bhikkhave, yathā etadeva tassa varaŋ dussīlassa …pe… kasambujātassa yaŋ balavā puriso tattena ayosankunā mukhaŋ vivaritvā tattaŋ lohaguļaŋ ādittaŋ sampajjalitaŋ sajotibhūtaŋ mukhe pakkhipeyya– taŋ tassa oţţhampi daheyya mukhampi daheyya jivhampi daheyya kaņţhampi daheyya urampi daheyya antampi antaguņampi ādāya adhobhāgaŋ nikkhameyya. Taŋ kissa hetu? Tatonidānañhi so, bhikkhave, maraņaŋ vā nigaccheyya maraņamattaŋ vā dukkhaŋ, na tveva tappaccayā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjeyya. Yañca kho so, bhikkhave, dussīlo pāpadhammo …pe… kasambujāto khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā saddhādeyyaŋ piņđapātaŋ paribhuñjati, tañhi tassa hoti dīgharattaŋ ahitāya dukkhāya kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati.

‘Taŋ kiŋ maññatha, bhikkhave, katamaŋ nu kho varaŋ– yaŋ balavā puriso sīse vā gahetvā khandhe vā gahetvā tattaŋ ayomañcaŋ vā ayopīţhaŋ vā abhinisīdāpeyya vā abhinipajjāpeyya vā, yaŋ vā khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā saddhādeyyaŋ mañcapīţhaŋ paribhujjeyyā’ ti? ‘Etadeva, bhante, varaŋ– yaŋ khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā saddhādeyyaŋ mañcapīţhaŋ paribhuñjeyya, dukkhañhetaŋ, bhante, yaŋ balavā puriso sīse vā gahetvā khandhe vā gahetvā tattaŋ ayomañcaŋ vā ayopīţhaŋ vā abhinisīdāpeyya vā abhinipajjāpeyya vā’ ti.

‘Ārocayāmi (p. 2.499) vo, bhikkhave, paţivedayāmi vo, bhikkhave, yathā etadeva tassa varaŋ dussīlassa …pe… kasambujātassa yaŋ balavā puriso sīse vā gahetvā khandhe vā gahetvā tattaŋ ayomañcaŋ vā ayopīţhaŋ vā abhinisīdāpeyya vā abhinipajjāpeyya vā. Taŋ kissa hetu? Tatonidānañhi so, bhikkhave, maraņaŋ vā nigaccheyya maraņamattaŋ vā dukkhaŋ, na tveva tappaccayā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjeyya. Yañca kho so, bhikkhave, dussīlo pāpadhammo …pe… kasambujāto khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā saddhādeyyaŋ mañcapīţhaŋ paribhuñjati. Tañhi tassa, bhikkhave, hoti dīgharattaŋ ahitāya dukkhāya kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati.

‘Taŋ kiŋ maññatha, bhikkhave, katamaŋ nu kho varaŋ– yaŋ balavā puriso uddhaŋpādaŋ adhosiraŋ gahetvā tattāya lohakumbhiyā pakkhipeyya ādittāya sampajjalitāya sajotibhūtāya– so tattha pheņuddehakaŋ paccamāno sakimpi uddhaŋ gaccheyya sakimpi adho gaccheyya sakimpi tiriyaŋ gaccheyya, yaŋ vā khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā saddhādeyyaŋ vihāraŋ paribhuñjeyyā’ ti? ‘Etadeva, bhante, varaŋ– yaŋ khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā saddhādeyyaŋ vihāraŋ paribhuñjeyya, dukkhañhetaŋ, bhante, yaŋ balavā puriso uddhaŋpādaŋ adhosiraŋ gahetvā tattāya lohakumbhiyā pakkhipeyya ādittāya sampajjalitāya sajotibhūtāya– so tattha pheņuddehakaŋ paccamāno sakimpi uddhaŋ gaccheyya sakimpi adho gaccheyya sakimpi tiriyaŋ gaccheyyā’ ti.

‘Ārocayāmi vo, bhikkhave, paţivedayāmi vo, bhikkhave, yathā etadeva tassa varaŋ dussīlassa pāpadhammassa …pe… kasambujātassa yaŋ balavā puriso uddhaŋpādaŋ adhosiraŋ gahetvā …pe… sakimpi tiriyaŋ gaccheyya. Taŋ kissa hetu? Tatonidānañhi so, bhikkhave, maraņaŋ vā nigaccheyya maraņamattaŋ vā dukkhaŋ, na tveva tappaccayā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjeyya. Yañca kho so, bhikkhave, dussīlo pāpadhammo …pe… kasambujāto khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā saddhādeyyaŋ vihāraŋ paribhuñjati (p. 2.500) Tañhi tassa, bhikkhave, hoti dīgharattaŋ ahitāya dukkhāya kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati.

‘Tasmātiha, bhikkhave, evaŋ sikkhitabbaŋ– “yesañca mayaŋ paribhuñjāma cīvarapiņđapātasenāsanagilānappaccayabhesajjaparikkhāraŋ tesaŋ te kārā mahapphalā bhavissanti mahānisaŋsā, amhākañcevāyaŋ pabbajjā avañjhā bhavissati saphalā sa-udrayā” ti. Evañhi vo, bhikkhave, sikkhitabbaŋ– “attatthaŋ vā, bhikkhave, sampassamānena alameva appamādena sampādetuŋ; paratthaŋ vā, bhikkhave, sampassamānena alameva appamādena sampādetuŋ; ubhayatthaŋ vā, bhikkhave, sampassamānena alameva appamādena sampādetun”’ ti.

Idamavoca bhagavā . Imasmiñca pana veyyākaraņasmiŋ bhaññamāne saţţhimattānaŋ bhikkhūnaŋ uņhaŋ lohitaŋ mukhato uggañchi . Saţţhimattā bhikkhū sikkhaŋ paccakkhāya hīnāyāvattiŋsu– ‘sudukkaraŋ bhagavā, sudukkaraŋ bhagavā’ ti. Saţţhimattānaŋ bhikkhūnaŋ anupādāya āsavehi cittāni vimucciŋsūti. Aţţhamaŋ.

9. Sunettasuttaŋ
73. ‘Bhūtapubbaŋ, bhikkhave, sunetto nāma satthā ahosi titthakaro kāmesu vītarāgo. Sunettassa kho pana, bhikkhave, satthuno anekāni sāvakasatāni ahesuŋ. Sunetto satthā sāvakānaŋ brahmalokasahabyatāya dhammaŋ desesi. Ye kho pana, bhikkhave, sunettassa satthuno brahmalokasahabyatāya dhammaŋ desentassa cittāni nappasādesuŋ te kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjiŋsu. Ye kho pana, bhikkhave, sunettassa satthuno brahmalokasahabyatāya dhammaŋ desentassa cittāni pasādesuŋ te kāyassa bhedā paraŋ maraņā sugatiŋ saggaŋ lokaŋ upapajjiŋsu.

‘Bhūtapubbaŋ bhikkhave, mūgapakkho nāma satthā ahosi …pe… aranemi nāma satthā ahosi …pe… kuddālako nāma satthā ahosi …pe… hatthipālo nāma satthā ahosi …pe… jotipālo nāma satthā ahosi …pe… arako nāma satthā ahosi titthakaro kāmesu vītarāgo (p. 2.501) Arakassa kho pana, bhikkhave, satthuno anekāni sāvakasatāni ahesuŋ. Arako nāma satthā sāvakānaŋ brahmalokasahabyatāya dhammaŋ desesi. Ye kho pana, bhikkhave, arakassa satthuno brahmalokasahabyatāya dhammaŋ desentassa cittāni nappasādesuŋ, te kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjiŋsu. Ye kho pana, bhikkhave, arakassa satthuno brahmalokasahabyatāya dhammaŋ desentassa cittāni pasādesuŋ, te kāyassa bhedā paraŋ maraņā sugatiŋ saggaŋ lokaŋ upapajjiŋsu.

‘Taŋ kiŋ maññatha, bhikkhave, yo ime satta satthāre titthakare kāmesu vītarāge anekasataparivāre sasāvakasanghe paduţţhacitto akkoseyya paribhāseyya, bahuŋ so apuññaŋ pasaveyyā’ ti? ‘Evaŋ, bhante’. ‘Yo, bhikkhave, ime satta satthāre titthakare kāmesu vītarāge anekasataparivāre sasāvakasanghe paduţţhacitto akkoseyya paribhāseyya, bahuŋ so apuññaŋ pasaveyya. Yo ekaŋ diţţhisampannaŋ puggalaŋ paduţţhacitto akkosati paribhāsati, ayaŋ tato bahutaraŋ apuññaŋ pasavati. Taŋ kissa hetu? Nāhaŋ, bhikkhave, ito bahiddhā evarūpiŋ khantiŋ vadāmi yathāmaŋ sabrahmacārīsu’.

‘Tasmātiha, bhikkhave, evaŋ sikkhitabbaŋ– “na no sabrahmacārīsu cittāni paduţţhāni bhavissantī” ti. Evañhi vo, bhikkhave, sikkhitabban’ ti. Navamaŋ.

10. Arakasuttaŋ
74. ‘Bhūtapubbaŋ, bhikkhave, arako nāma satthā ahosi titthakaro kāmesu vītarāgo. Arakassa kho pana, bhikkhave, satthuno anekāni sāvakasatāni ahesuŋ. Arako satthā sāvakānaŋ evaŋ dhammaŋ deseti– appakaŋ, brāhmaņa, jīvitaŋ manussānaŋ parittaŋ lahukaŋ bahudukkhaŋ bahupāyāsaŋ mantāyaŋ boddhabbaŋ kattabbaŋ kusalaŋ, caritabbaŋ brahmacariyaŋ, natthi jātassa amaraņaŋ.

‘Seyyathāpi (p. 2.502) brāhmaņa, tiņagge ussāvabindu sūriye uggacchante khippaŋyeva paţivigacchati, na ciraţţhitikaŋ hoti; evamevaŋ kho, brāhmaņa, ussāvabindūpamaŋ jīvitaŋ manussānaŋ parittaŋ lahukaŋ bahudukkhaŋ bahupāyāsaŋ mantāyaŋ boddhabbaŋ, kattabbaŋ kusalaŋ, caritabbaŋ brahmacariyaŋ, natthi jātassa amaraņaŋ.

‘Seyyathāpi, brāhmaņa, thullaphusitake deve vassante udakabubbuļaŋ khippaŋyeva paţivigacchati, na ciraţţhitikaŋ hoti; evamevaŋ kho, brāhmaņa, udakabubbuļūpamaŋ jīvitaŋ manussānaŋ parittaŋ lahukaŋ bahudukkhaŋ bahupāyāsaŋ mantāyaŋ boddhabbaŋ, kattabbaŋ kusalaŋ, caritabbaŋ brahmacariyaŋ, natthi jātassa amaraņaŋ.

‘Seyyathāpi, brāhmaņa, udake daņđarāji khippaŋyeva paţivigacchati, na ciraţţhitikā hoti; evamevaŋ kho, brāhmaņa, udake daņđarājūpamaŋ jīvitaŋ manussānaŋ parittaŋ …pe… natthi jātassa amaraņaŋ.

‘Seyyathāpi, brāhmaņa, nadī pabbateyyā dūrangamā sīghasotā hārahārinī, natthi so khaņo vā layo vā muhutto vā yaŋ sā āvattati, atha kho sā gacchateva vattateva sandateva; evamevaŋ kho, brāhmaņa, nadīpabbateyyūpamaŋ jīvitaŋ manussānaŋ parittaŋ lahukaŋ …pe… natthi jātassa amaraņaŋ.

‘Seyyathāpi, brāhmaņa, balavā puriso jivhagge kheļapiņđaŋ saŋyūhitvā akasireneva vameyya; evamevaŋ kho, brāhmaņa, kheļapiņđūpamaŋ jīvitaŋ manussānaŋ parittaŋ …pe… natthi jātassa amaraņaŋ.

‘Seyyathāpi, brāhmaņa, divasaŋsantatte ayokaţāhe maŋsapesi pakkhittā khippaŋyeva paţivigacchati, na ciraţţhitikā hoti; evamevaŋ kho, brāhmaņa, maŋsapesūpamaŋ jīvitaŋ manussānaŋ parittaŋ …pe… natthi jātassa amaraņaŋ.

‘Seyyathāpi, brāhmaņa, gāvī vajjhā āghātanaŋ nīyamānā yaŋ yadeva pādaŋ uddharati, santikeva hoti vadhassa santikeva maraņassa; evamevaŋ kho, brāhmaņa, govajjhūpamaŋ jīvitaŋ manussānaŋ parittaŋ lahukaŋ bahudukkhaŋ bahupāyāsaŋ (p. 2.503) mantāyaŋ boddhabbaŋ, kattabbaŋ kusalaŋ, caritabbaŋ brahmacariyaŋ, natthi jātassa amaraņan’ ti.

‘Tena kho pana, bhikkhave, samayena manussānaŋ saţţhivassasahassāni āyuppamāņaŋ ahosi, pañcavassasatikā kumārikā alaŋpateyyā ahosi. Tena kho pana, bhikkhave, samayena manussānaŋ chaļeva ābādhā ahesuŋ– sītaŋ, uņhaŋ, jighacchā, pipāsā, uccāro, passāvo. So hi nāma, bhikkhave, arako satthā evaŋ dīghāyukesu manussesu evaŋ ciraţţhitikesu evaŋ appābādhesu sāvakānaŋ evaŋ dhammaŋ desessati– “appakaŋ, brāhmaņa, jīvitaŋ manussānaŋ parittaŋ lahukaŋ bahudukkhaŋ bahupāyāsaŋ mantāyaŋ boddhabbaŋ, kattabbaŋ kusalaŋ, caritabbaŋ brahmacariyaŋ, natthi jātassa amaraņan”’ ti.

‘Etarahi taŋ, bhikkhave, sammā vadamāno vadeyya– “appakaŋ jīvitaŋ manussānaŋ parittaŋ lahukaŋ bahudukkhaŋ bahupāyāsaŋ mantāyaŋ boddhabbaŋ, kattabbaŋ kusalaŋ, caritabbaŋ brahmacariyaŋ, natthi jātassa amaraņan” ti. Etarahi, bhikkhave yo ciraŋ jīvati so vassasataŋ appaŋ vā bhiyyo. Vassasataŋ kho pana, bhikkhave, jīvanto tīņiyeva utusatāni jīvati– utusataŋ hemantānaŋ, utusataŋ gimhānaŋ, utusataŋ vassānaŋ. Tīņi kho pana, bhikkhave, utusatāni jīvanto dvādasa yeva māsasatāni jīvati– cattāri māsasatāni hemantānaŋ cattāri māsasatāni gimhānaŋ, cattāri māsasatāni vassānaŋ. Dvādasa kho pana, bhikkhave, māsasatāni jīvanto catuvīsatiyeva addhamāsasatāni jīvati– aţţhaddhamāsasatāni hemantānaŋ, aţţhaddhamāsasatāni gimhānaŋ, aţţhaddhamāsasatāni vassānaŋ. Catuvīsati kho pana, bhikkhave, addhamāsasatāni jīvanto chattiŋsaŋyeva rattisahassāni jīvati– dvādasa rattisahassāni hemantānaŋ, dvādasa rattisahassāni gimhānaŋ, dvādasa rattisahassāni vassānaŋ. Chattiŋsaŋ kho pana, bhikkhave, rattisahassāni jīvanto dvesattatiyeva bhattasahassāni bhuñjati– catuvīsati bhattasahassāni hemantānaŋ, catuvīsati bhattasahassāni gimhānaŋ, catuvīsati bhattasahassāni vassānaŋ saddhiŋ mātuthaññāya saddhiŋ bhattantarāyena.

‘Tatrime bhattantarāyā kapimiddhopi bhattaŋ na bhuñjati, dukkhitopi bhattaŋ na bhuñjati, byādhitopi bhattaŋ na bhuñjati, uposathikopi bhattaŋ na bhuñjati (p. 2.504) alābhakenapi bhattaŋ na bhuñjati. Iti kho, bhikkhave, mayā vassasatāyukassa manussassa āyupi sankhāto, āyuppamāņampi sankhātaŋ, utūpi sankhātā, saŋvaccharāpi sankhātā, māsāpi sankhātā, addhamāsāpi sankhātā, rattipi sankhātā, divāpi sankhātā, bhattāpi sankhātā, bhattantarāyāpi sankhātā. Yaŋ, bhikkhave, satthārā karaņīyaŋ sāvakānaŋ hitesinā anukampakena anukampaŋ upādāya; kataŋ vo taŋ mayā etāni, bhikkhave, rukkhamūlāni etāni suññāgārāni. Jhāyatha, bhikkhave, mā pamādattha; mā pacchā vippaţisārino ahuvattha. Ayaŋ vo amhākaŋ anusāsanī’ ti. Dasamaŋ.

Mahāvaggo sattamo.

Tassuddānaŋ–

Hirīsūriyaŋ upamā, dhammaññū pārichattakaŋ;

Sakkaccaŋ bhāvanā aggi, sunetta-arakena cāti.

8. Vinayavaggo

1. Paţhamavinayadharasuttaŋ
75. ‘Sattahi bhikkhave, dhammehi samannāgato bhikkhu vinayadharo hoti. Katamehi sattahi? Āpattiŋ jānāti, anāpattiŋ jānāti, lahukaŋ āpattiŋ jānāti, garukaŋ āpattiŋ jānāti, sīlavā hoti pātimokkhasaŋvarasaŋvuto viharati ācāragocarasampanno aņumattesu vajjesu bhayadassāvī samādāya sikkhati sikkhāpadesu, catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Imehi kho, bhikkhave, sattahi dhammehi samannāgato bhikkhu vinayadharo hotī’ ti. Paţhamaŋ.

2. Dutiyavinayadharasuttaŋ
76. ‘Sattahi (p. 2.505) bhikkhave, dhammehi samannāgato bhikkhu vinayadharo hoti. Katamehi sattahi? Āpattiŋ jānāti, anāpattiŋ jānāti, lahukaŋ āpattiŋ jānāti, garukaŋ āpattiŋ jānāti, ubhayāni kho panassa pātimokkhāni vitthārena svāgatāni honti suvibhattāni suppavattīni suvinicchitāni suttaso anubyañjanaso, catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Imehi kho, bhikkhave, sattahi dhammehi samannāgato bhikkhu vinayadharo hotī’ ti. Dutiyaŋ.

3. Tatiyavinayadharasuttaŋ
77. ‘Sattahi, bhikkhave, dhammehi samannāgato bhikkhu vinayadharo hoti. Katamehi sattahi? Āpattiŋ jānāti anāpattiŋ jānāti, lahukaŋ āpattiŋ jānāti, garukaŋ āpattiŋ jānāti, vinaye kho pana ţhito hoti asaŋhīro, catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Imehi kho, bhikkhave, sattahi dhammehi samannāgato bhikkhu vinayadharo hotī’ ti. Tatiyaŋ.

4. Catutthavinayadharasuttaŋ
78. ‘Sattahi, bhikkhave, dhammehi samannāgato bhikkhu vinayadharo hoti. Katamehi sattahi? Āpattiŋ jānāti, anāpattiŋ jānāti, lahukaŋ āpattiŋ jānāti, garukaŋ āpattiŋ jānāti, anekavihitaŋ pubbenivāsaŋ anussarati, seyyathidaŋ– ekampi jātiŋ, dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati. Dibbena cakkhunā visuddhena atikkantamānusakena yathākammūpage satte pajānāti. Āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ (p. 2.506) abhiññā sacchikatvā upasampajja viharati. Imehi kho, bhikkhave, sattahi dhammehi samannāgato bhikkhu vinayadharo hotī’ ti. Catutthaŋ.

5. Paţhamavinayadharasobhanasuttaŋ
79. ‘Sattahi bhikkhave, dhammehi samannāgato vinayadharo sobhati. Katamehi sattahi? Āpattiŋ jānāti, anāpattiŋ jānāti, lahukaŋ āpattiŋ jānāti, garukaŋ āpattiŋ jānāti, sīlavā hoti …pe… samādāya sikkhati sikkhāpadesu, catunnaŋ jhānānaŋ ābhicetasikānaŋ nikāmalābhī hoti akicchalābhī akasiralābhī, āsavānaŋ khayā …pe… sacchikatvā upasampajja viharati. Imehi kho, bhikkhave, sattahi dhammehi samannāgato vinayadharo sobhatī’ ti. Pañcamaŋ.

6. Dutiyavinayadharasobhanasuttaŋ
80. ‘Sattahi, bhikkhave, dhammehi samannāgato vinayadharo sobhati. Katamehi sattahi? Āpattiŋ jānāti, anāpattiŋ jānāti, lahukaŋ āpattiŋ jānāti, garukaŋ āpattiŋ jānāti, ubhayāni kho panassa pātimokkhāni vitthārena svāgatāni honti suvibhattāni suppavattīni suvinicchitāni suttaso anubyañjanaso, catunnaŋ jhānānaŋ …pe… akasiralābhī, āsavānaŋ khayā …pe… sacchikatvā upasampajja viharati. Imehi kho, bhikkhave, sattahi dhammehi samannāgato vinayadharo sobhatī’ ti. Chaţţhaŋ.

7. Tatiyavinayadharasobhanasuttaŋ
81. ‘Sattahi, bhikkhave, dhammehi samannāgato vinayadharo sobhati. Katamehi sattahi? Āpattiŋ jānāti, anāpattiŋ jānāti, lahukaŋ āpattiŋ jānāti garukaŋ āpattiŋ jānāti, vinaye kho pana ţhito hoti asaŋhīro, catunnaŋ jhānānaŋ …pe… akasiralābhī, āsavānaŋ khayā …pe… sacchikatvā upasampajja viharati. Imehi kho, bhikkhave, sattahi dhammehi samannāgato vinayadharo sobhatī’ ti. Sattamaŋ.

8. Catutthavinayadharasobhanasuttaŋ
82. ‘Sattahi (p. 2.507) bhikkhave, dhammehi samannāgato vinayadharo sobhati. Katamehi sattahi? Āpattiŋ jānāti, anāpattiŋ jānāti, lahukaŋ āpattiŋ jānāti, garukaŋ āpattiŋ jānāti, anekavihitaŋ pubbenivāsaŋ anussarati, seyyathidaŋ– ekampi jātiŋ, dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati, dibbena cakkhunā visuddhena atikkantamānusakena …pe… āsavānaŋ khayā …pe… sacchikatvā upasampajja viharati. Imehi kho, bhikkhave, sattahi dhammehi samannāgato vinayadharo sobhatī’ ti. Aţţhamaŋ.

9. Satthusāsanasuttaŋ
83. Atha kho āyasmā upāli yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā upāli bhagavantaŋ etadavoca–

‘Sādhu me, bhante, bhagavā sankhittena dhammaŋ desetu, yamahaŋ bhagavato dhammaŋ sutvā eko vūpakaţţho appamatto ātāpī pahitatto vihareyyan’ ti. ‘Ye kho tvaŋ, upāli, dhamme jāneyyāsi– “ime dhammā na ekantanibbidāya virāgāya nirodhāya upasamāya abhiññāya sambodhāya nibbānāya saŋvattantī” ti ekaŋsena, upāli, dhāreyyāsi– “neso dhammo neso vinayo netaŋ satthusāsanan” ti. Ye ca kho tvaŋ, upāli, dhamme jāneyyāsi– “ime dhammā ekantanibbidāya virāgāya nirodhāya upasamāya abhiññāya sambodhāya nibbānāya saŋvattantī” ti; ekaŋsena, upāli, dhāreyyāsi– “eso dhammo eso vinayo etaŋ satthusāsanan”’ ti. Navamaŋ.

10. Adhikaraņasamathasuttaŋ
84. ‘Sattime bhikkhave, adhikaraņasamathā dhammā uppannuppannānaŋ adhikaraņānaŋ samathāya vūpasamāya. Katame satta? Sammukhāvinayo dātabbo (p. 2.508) sativinayo dātabbo, amūļhavinayo dātabbo, paţiññātakaraņaŋ dātabbaŋ, yebhuyyasikā dātabbā, tassapāpiyasikā dātabbā, tiņavatthārako dātabbo . Ime kho, bhikkhave, satta adhikaraņasamathā dhammā uppannuppannānaŋ adhikaraņānaŋ samathāya vūpasamāyā’ ti. Dasamaŋ.

Vinayavaggo aţţhamo.

Tassuddānaŋ–

Caturo vinayadharā, caturo ceva sobhanā;

Sāsanaŋ adhikaraņa-samathenaţţhame dasāti.

9. Samaņavaggo

1. Bhikkhusuttaŋ
85. ‘Sattannaŋ bhikkhave, dhammānaŋ bhinnattā bhikkhu hoti. Katamesaŋ sattannaŋ? Sakkāyadiţţhi bhinnā hoti, vicikicchā bhinnā hoti, sīlabbataparāmāso bhinno hoti, rāgo bhinno hoti, doso bhinno hoti, moho bhinno hoti, māno bhinno hoti. Imesaŋ kho, bhikkhave, sattannaŋ dhammānaŋ bhinnattā bhikkhu hotī’ ti. Paţhamaŋ.

2. Samaņasuttaŋ
86. Sattannaŋ, bhikkhave, dhammānaŋ samitattā samaņo hoti …pe…. Dutiyaŋ.

3. Brāhmaņasuttaŋ
87. Bāhitattā brāhmaņo hoti …pe…. Tatiyaŋ.

4. Sottiyasuttaŋ
88. Nissutattā sottiyo hoti …pe…. Catutthaŋ.

5. Nhātakasuttaŋ
89. Nhātattā (p. 2.509) nhātako hoti …pe…. Pañcamaŋ.

6. Vedagūsuttaŋ
90. Viditattā vedagū hoti …pe…. Chaţţhaŋ.

7. Ariyasuttaŋ
91. Ārakattā ariyo hoti …pe…. Sattamaŋ.

8. Arahāsuttaŋ
92. ‘Ārakattā arahā hoti. Katamesaŋ sattannaŋ? Sakkāyadiţţhi ārakā hoti, vicikicchā ārakā hoti, sīlabbataparāmāso ārako hoti, rāgo ārako hoti, doso ārako hoti, moho ārako hoti, māno ārako hoti. Imesaŋ kho, bhikkhave, sattannaŋ dhammānaŋ ārakattā arahā hotī’ ti. Aţţhamaŋ.

9. Asaddhammasuttaŋ
93. ‘Sattime, bhikkhave, asaddhammā. Katame satta? Assaddho hoti, ahiriko hoti, anottappī hoti, appassuto hoti, kusīto hoti, muţţhassati hoti, duppañño hoti. Ime kho, bhikkhave, satta asaddhammā’ ti. Navamaŋ.

10. Saddhammasuttaŋ
94. ‘Sattime, bhikkhave, saddhammā. Katame satta? Saddho hoti, hirīmā hoti, ottappī hoti, bahussuto hoti, āraddhavīriyo hoti, satimā hoti, paññavā hoti. Ime kho, bhikkhave, satta saddhammā’ ti. Dasamaŋ.

Samaņavaggo navamo.

Tassuddānaŋ–

Bhikkhuŋ (p. 2.510) samaņo brāhmaņo, sottiyo ceva nhātako;

Vedagū ariyo arahā, asaddhammā ca saddhammāti.

10. Āhuneyyavaggo

95. ‘Sattime bhikkhave, puggalā āhuneyyā …pe… dakkhiņeyyā añjalikaraņīyā anuttaraŋ puññakkhettaŋ lokassa. Katame satta? Idha, bhikkhave, ekacco puggalo cakkhusmiŋ aniccānupassī viharati aniccasaññī aniccapaţisaŋvedī satataŋ samitaŋ abbokiņņaŋ cetasā adhimuccamāno paññāya pariyogāhamāno. So āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Ayaŋ kho, bhikkhave, paţhamo puggalo āhuneyyo pāhuneyyo …pe… anuttaraŋ puññakkhettaŋ lokassa.

‘Puna caparaŋ, bhikkhave, idhekacco puggalo cakkhusmiŋ aniccānupassī viharati aniccasaññī aniccapaţisaŋvedī satataŋ samitaŋ abbokiņņaŋ cetasā adhimuccamāno paññāya pariyogāhamāno. Tassa apubbaŋ acarimaŋ āsavapariyādānañca hoti jīvitapariyādānañca. Ayaŋ, bhikkhave, dutiyo puggalo āhuneyyo …pe… anuttaraŋ puññakkhettaŋ lokassa.

‘Puna caparaŋ, bhikkhave, idhekacco puggalo cakkhusmiŋ aniccānupassī viharati aniccasaññī aniccapaţisaŋvedī satataŋ samitaŋ abbokiņņaŋ cetasā adhimuccamāno paññāya pariyogāhamāno. So pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti …pe… upahaccaparinibbāyī hoti …pe… asankhāraparinibbāyī hoti …pe… sasankhāraparinibbāyī hoti …pe… uddhaŋsoto hoti akaniţţhagāmī. Ayaŋ, bhikkhave, sattamo puggalo āhuneyyo …pe… anuttaraŋ puññakkhettaŋ lokassa. Ime kho, bhikkhave, satta puggalā āhuneyyā pāhuneyyā dakkhiņeyyā añjalikaraņīyā anuttaraŋ puññakkhettaŋ lokassā’ ti.

96-622. Sattime (p. 2.511) bhikkhave, puggalā āhuneyyā pāhuneyyā …pe… anuttaraŋ puññakkhettaŋ lokassa. Katame satta? Idha, bhikkhave, ekacco puggalo cakkhusmiŋ dukkhānupassī viharati …pe… cakkhusmiŋ anattānupassī viharati …pe… cakkhusmiŋ khayānupassī viharati …pe… cakkhusmiŋ vayānupassī viharati …pe… cakkhusmiŋ virāgānupassī viharati …pe… cakkhusmiŋ nirodhānupassī viharati …pe… cakkhusmiŋ paţinissaggānupassī viharati …pe….

Sotasmiŋ …pe… ghānasmiŋ… jivhāya… kāyasmiŋ… manasmiŋ …pe….

Rūpesu …pe… saddesu… gandhesu… rasesu… phoţţhabbesu dhammesu …pe….

Cakkhuviññāņe …pe… sotaviññāņe… ghānaviññāņe… jivhāviññāņe… kāyaviññāņe… manoviññāņe …pe….

Cakkhusamphasse …pe… sotasamphasse… ghānasamphasse… jivhāsamphasse… kāyasamphasse… manosamphasse …pe….

Cakkhusamphassajāya vedanāya …pe… sotasamphassajāya vedanāya… ghānasamphassajāya vedanāya… jivhāsamphassajāya vedanāya… kāyasamphassajāya vedanāya… manosamphassajāya vedanāya …pe….

Rūpasaññāya …pe… saddasaññāya… gandhasaññāya… rasasaññāya… phoţţhabbasaññāya… dhammasaññāya …pe….

Rūpasañcetanāya …pe… saddasañcetanāya… gandhasañcetanāya… rasasañcetanāya… phoţţhabbasañcetanāya… dhammasañcetanāya …pe….

Rūpataņhāya …pe… saddataņhāya… gandhataņhāya… rasataņhāya… phoţţhabbataņhāya… dhammataņhāya …pe….

Rūpavitakke …pe… saddavitakke… gandhavitakke… rasavitakke… phoţţhabbavitakke… dhammavitakke …pe….

Rūpavicāre …pe… saddavicāre… gandhavicāre… rasavicāre… phoţţhabbavicāre… dhammavicāre …pe….

‘Pañcakkhandhe (p. 2.512) …pe… rūpakkhandhe… vedanākkhandhe… saññākkhandhe… sankhārakkhandhe… viññāņakkhandhe aniccānupassī viharati …pe… dukkhānupassī viharati… anattānupassī viharati… khayānupassī viharati… vayānupassī viharati… virāgānupassī viharati… nirodhānupassī viharati… paţinissaggānupassī viharati …pe… lokassā’ ti.


‘Chadvārārammaņesvettha, viññāņesu ca phassesu;


Vedanāsu ca dvārassa, suttā honti visuŋ aţţha.


‘Saññā sañcetanā taņhā, vitakkesu vicāre ca;


Gocarassa visuŋ aţţha, pañcakkhandhe ca pacceke.


‘Soļasasvettha mūlesu, aniccaŋ dukkhamanattā;


Khayā vayā virāgā ca, nirodhā paţinissaggā.


‘Kamaŋ aţţhānupassanā, yojetvāna visuŋ visuŋ;


Sampiņđitesu sabbesu, honti pañca satāni ca.


Aţţhavīsati suttāni, āhuneyye ca vaggike’ .

Āhuneyyavaggo dasamo.

11. Rāgapeyyālaŋ

623. ‘Rāgassa bhikkhave, abhiññāya satta dhammā bhāvetabbā. Katame satta? Satisambojjhango …pe… upekkhāsambojjhango– rāgassa, bhikkhave, abhiññāya ime satta dhammā bhāvetabbā’ ti.

624. ‘Rāgassa, bhikkhave, abhiññāya satta dhammā bhāvetabbā. Katame satta? Aniccasaññā, anattasaññā, asubhasaññā, ādīnavasaññā, pahānasaññā, virāgasaññā, nirodhasaññā– rāgassa, bhikkhave, abhiññāya ime satta dhammā bhāvetabbā’ ti.

625. ‘Rāgassa (p. 2.513) bhikkhave, abhiññāya satta dhammā bhāvetabbā. Katame satta? Asubhasaññā, maraņasaññā, āhāre paţikūlasaññā, sabbaloke anabhiratasaññā, aniccasaññā, anicce dukkhasaññā, dukkhe anattasaññā– rāgassa, bhikkhave, abhiññāya ime satta dhammā bhāvetabbā’ ti.

626-652. ‘Rāgassa, bhikkhave, pariññāya …pe… parikkhayāya… pahānāya… khayāya… vayāya… virāgāya… nirodhāya… cāgāya …pe… paţinissaggāya ime satta dhammā bhāvetabbā’ ti.

653-1132. ‘Dosassa …pe… mohassa… kodhassa… upanāhassa… makkhassa… paļāsassa… issāya… macchariyassa… māyāya… sāţheyyassa… thambhassa… sārambhassa… mānassa… atimānassa… madassa… pamādassa abhiññāya …pe… pariññāya… parikkhayāya… pahānāya… khayāya… vayāya… virāgāya… nirodhāya… cāgāya… paţinissaggāya ime satta dhammā bhāvetabbā’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Rāgapeyyālaŋ niţţhitaŋ.

Sattakanipātapāļi niţţhitā.

